
        
            
                
            
        

    
	Т. Жамъянсүрэн

	 

	ЦАСАН ДЭЭРХ МӨР

	 

	Хүүхэлдэйн жүжиг

	 

	Сургуулийн бага насныханд зориулав

	 

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I: ХОТОЧ НОХОЙН ЭРЭЛ

	(Хүүхэлдэйн жүжиг)

	ХӨХ ЧОНЫГ ДИЙЛСЭН ЭРЭЛХЭГ ЯМАА

	(Орос ардын үлгэрээс сэдэвлэв)

	 

	Тоглогчид: 

	1. Өгүүлэгч

	2. Дэнхэр эвэрт ямаа

	3. Гурван ишиг

	4. Нохой

	5. Ирвэс

	6. Чоно

	 

	(Ойн чөлөөнд ямааны байшин харагдана. Энэ байшинд дэнхэр эвэрт ямаа гурван ишигнийхээ хамт амьдран суудаг юм).

	 

	Өгүүлэгч:

	— Хөхөмдөг манан суунагласан

	Хөндий талын тэртээд

	Хөхөө шувуу донгодсон

	Хөвч тайгын гүнд

	Дэнхэр эвэрт ямаа

	Тэрсхэн гурван ишигтэйгээ

	Ургамлын шимтэйг идэж 

	Усны тунгалгийг ууж 

	Зовлон гунигийг мэдэхгүй

	Зол жаргалыг эдэлж

	Айх аюулгүй амгалан

	Амьдран суудаг байв аа

	Хад байц дамжин

	Харайж дүүлэх зантай

	Хөх яргуй хөөж

	Хөдөөлж гүйх дуртай

	Хавь ойрын нөхдөдөө

	Дэнхэр эвэрт гэж алдаршсан

	Хар цоохор зүсмийн

	Ямаа энэ байна

	(Ийнхүү танилцуулахад ямаа майлна).

	Ишгийг танилцуулах нь:

	— Хар цоохор ямааны 

	Хамгаас хайртай үрс 

	Эрх гэдэг нь жигтэйхэн 

	Ижил гурван ишиг 

	Өөд уруугүй дэгдэж

	Өдрийг тавтай өнгөрөөдөг юм.

	Өндөр бараан дээр дэвхцэж

	Үнэхээр зугаатай өнждөг юм.

	(Ишигнүүд майлалдана).

	(Пауз)

	Амьтан хүнээс буйд

	Аглаг талын дунд

	Өнөр, олноос зайдуу

	Түнэр ойн гүнд

	Амьдран суудаг байсан 

	Дэнхэр эвэрт ямаа

	Алс холын бэлчээрт 

	Бэлчиж идээшлэх болжээ.

	Ямаа:

	— Энхрий гурван хүү минь 

	Энд хүрээд ирцгээ 

	Эрхэмлэн захих үгийг минь 

	Эгнэж зогсоод сонсоцгоо!

	(Ишигнүүд хоорондоо)

	1-р ишиг:

	— Ээж биднийг тэндээс 

	Ирээч гэж дуудаж байна. 

	Шавар туулсан хөлөө Сайн угаагаад очъё.

	2-р ишиг:

	— Шавхай туулчхаад очвол

	Сайн үг дуулахгүй

	Бушуухан гурвуулаа гүйгээд 

	Булгийн усанд угаачихъя

	3-р ишиг:

	— Тэгье тэгье! одоохон 

	Тэр ёстой зүйтэй ээ!

	(Ишигнүүд ээж дээрээ хүрч ирнэ). 

	Ямаа:

	Ээж чинь одоо ингээд

	Ихээ хол явна

	Алс зайдуу гарч 

	Аглаг бэлчээрт хүрнэ.

	Хоёр эврийнхээ хооронд

	Шимт өвс тавиад 

	Хондлой нуруун дээрээ 

	Цэнгэг ус үүрээд 

	Холбоо хөхөө ээж нь

	Амттай сүүгээр дүүргээд 

	Холын тэр бэлчээрээсээ 

	Оройхон буцаад ирнэ.

	Хаалга үүдээ та нар 

	Хааж түгжиж суугаарай.

	Хар муу санаатан 

	Харван орж мэднэ. 

	Гэгээвч цонхоо та нар 

	Гэнэдэж битгий нээгээрэй 

	Үнэг, чоно гайхлууд 

	Үнэртэж эргэж магадгүй ээ! 

	За ингээд ээж нь 

	Замдаа одоо гаръя 

	Захиж хэлсэн үгийг минь 

	Чагнаж ойлгоо биз дээ.

	1-р ишиг:

	— Ойлгосон ээж ээ

	Одоо би хэлээдэх үү? 

	Хоёр эврийнхээ хооронд 

	Шимт өвс тавиад 

	Хондлой нуруун дээрээ 

	Цэнгэг ус үүрээд 

	Холбоо мөөмөө ээж 

	Сүүгээр дүүргээд ирнэ гэсэн 

	Ямаа:

	— Хамгийн чухлыг нь

	Харин чи хэлсэнгүй шүү дээ.

	2-р ишиг:

	— Хаалга үүдээ та нар. 

	Хааж түгжиж суугаарай.

	Хар муу санаатан 

	Харайж орж мэднэ гэсээн!

	Ямаа:

	— Зүйтэй.

	3-р ишиг:

	— Гэгээвч цонхоо та нар

	Гэнэдэж битгий нээгээрэй

	Үнэг чоно гайхлууд 

	Үнэртэж ирж магадгүй гэсээн.

	Ямаа:

	— Их сайн байна

	Ишигнүүд минь

	За одоо ээж нь

	Замдаа явж гаръя

	Захиж хэлсэн үгийг минь

	Ахиж дахин бодоорой

	(Ямаа явна).

	Өгүүлэгч:

	— Алсаас харуулдаж байсан

	Айлын нэгэн нохой

	Ямааг далд ормогц 

	Явж ирсэн гэнэ

	(Нохой ямааны байшингийн дэргэд хүрч ирнэ). 

	Нохой:

	— Энхрий бяцхан 

	Ишиг хүүхдүүд минь ээ 

	Ээж чинь ирлээ 

	Үүдээ нээгээрэй!

	(Хоёр дахин хэлэх)

	1-р ишиг:

	— Манай ээжийн дуу бол

	Маш сайхан эелдэг

	Ийм муухай бүдүүн

	Эв хавгүй дуугардаггүй

	2-р ишиг:

	— Хөв, хөв гээд та

	Хөдөө айлын нохой байна.

	Сагсгар урт сүүл чинь

	Саруул цонхоор ч харагдаж байна.

	3-р ишиг: 

	(далдаас)

	— Амархан хуурчихна гэж

	Андуурч бодов уу нохой минь!

	Элбэгхэн хуурчихна гэж

	Эндүүрч санав уу нохой минь!

	Нохой:

	— Ямааны хүүхдүүд ер нь 

	Яггүй сэргэлэн золиг шүү 

	Хаалга нээж өгсөн бол 

	Хачин сайхан хүртэх сэн дээ! 

	(Улин хуцаж буцна). 

	Өгүүлэгч:

	— Айлын нохойг явтал 

	Араас нь ирвэс ирлээ, 

	Ирвэс гэдэг амьтан

	Эрмэг зоримог гайхал даа!

	(Ирвэс байшингийн нь үүдэнд ирнэ).

	Ирвэс:

	— Энхрий бяцхан 

	Ишигнүүд минь 

	Ээж чинь ирлээ 

	Үүдээ нээгээрэй.

	(2 дахин)

	1-р ишиг:

	— Манай ээжийн дуу бол 

	Маш сайхан байдаг сан 

	Ийм муухай хахирган 

	Эв хавгүй дуугардаггүй л дээ.

	2-р ишиг:

	— Муухай дуутай энэ амьтан 

	Муужгайн ах ирвэс л байх 

	Цоохор эрээн толгой чинь 

	Цонхоор харагдаж байна шүү дээ 

	3-р ишиг:

	— Амархан хуурчихна гэж 

	Андуурч бодов уу? 

	Ирвэс гуай! 

	Эрсхэн орчихно гэж 

	Эндүүрч санав уу 

	Ирвэс гуай!

	Ирвэс:

	— Онгироо ямааны хүүхдүүдийн 

	Орилолдож байгааг сонсооч! 

	Тоглоом тохуу хийгээд 

	Том нэрийг минь гутаах нь ээ! 

	(Ирвэс дүүлж одно).

	Өгүүлэгч:

	— Ээжийнхээ үгнээс зөрдөггүй 

	Их сайн ишигнүүдийг 

	Ирвэс ч хуурч чадалгүй 

	Эргэж дүүлэн одлоо 

	Энэ бүх л явдлыг 

	Нуугдаж харж байсан 

	Ичгэвтэргүй хөх чонон 

	Эвхэгнэн хүрч ирлээ.

	Чоно:

	— Энхрий хөөрхөн 

	Ишигнүүд минь ээ! 

	Ээждээ түргэн 

	Үүдээ нээгээрэй. 

	Өнтэй сайхан бэлчээрт 

	Өдөржингөө бэлчээрлээд 

	Өвс усны гоёхонд 

	Үнэхээр тавтай идээшлээд 

	Хоёр эврийнхээ хооронд 

	Шимт өвстэй ирлээ. 

	Хондлой нуруун дээрээ 

	Цэнгэг устай ирлээ 

	Холбоо хоёр хөхөндөө 

	Дүүрэн сүүтэй ирлээ. 

	Гурван хүү минь 

	Түргэн ирээд 

	Амтат өвсөө

	Тухлан идэж 

	Ариг усаа

	Тохилон ууж 

	Цагаан сүүгээ

	Цадталаа хөх дөө!

	(Ишигнүүд үүдээ нээж, чоно тэднийг хөөж харагдана).

	Өгүүлэгч:

	— Бачит чонын ингэж

	Ээжтэй нь адилхан дуудахад

	Балчир гурван ишиг 

	Эндэж үүдээ нээлээ.

	Өлөн хөх чоно

	Ухасхийн дайрч ороод 

	Өхөөрдөм гурван ишгийг

	Шүүрч авуутаа залгичихлаа.

	(Чоно хэл амаа долоож яваа харагдана, хөгжим түгшүүртэйгээр) (Ямаа ус, өвс аваад бэлчээрээс ирнэ.)

	Ямаа:

	— Гэгээвч цонх маань бүгдээрээ

	Нээлттэй байгаа харагдана 

	Гэнэн гурван ишиг минь 

	Гэрээсээ гараа юм болов уу даа? 

	Үүд хаалга маань аяараа 

	Онгойсон байгаа үзэгдэнэ.

	Өөдөсхөн гурван үр нь

	Холдож тоглоо юм болов уу даа!

	(Ямаа байшиндаа орж, гарч сандран өгүүлэх нь:)

	Ямаа:

	— Энхрий хөөрхөн ишигнүүд минь 

	Шалавхан түргэн ирээч! 

	Энд, тэнд нуугдсан бол 

	Санаа зовоолгүй гараач!

	(Ямаа майлна)

	Өнтэй сайхан бэлчээрт

	Өдөржингөө бэлчээрлээд

	Өвс усны сайнд

	Үнэхээр тавтай идээшлээд

	Хоёр эврийнхээ хороонд 

	Шимт өвс тавиад

	Хондлой нуруун дээрээ

	Цэнгэг ус үүрээд

	Холбоо хоёр хөх!өндөө

	Дүүрэн сүүтэй ирлээ

	(Ямаа майлна)

	Энхрий хөөрхөн ишигнүүд минь 

	Ээжийнхээ санааг зовоолгүй 

	Бултан нуугдсан газраасаа 

	Бушуухан гарч ирээд 

	Амтат өвсөө

	Тухлан идээч!

	Ариг усаа

	Шимж уугаач!

	Цагаан сүүгээ

	Цадтал хөхөөч!

	Цааш наашаа

	Цамнаж наадаач!

	(Пауз)

	Энэрэлгүй муу

	Идэмхий нохой

	Идчихээгүй байгаа даа! 

	Ишигнүүдийг минь!

	Өгүүлэгч:

	— Урт эвэрт ямаа

	Уйлан хайлан гүйвч

	Хайрт гурван ишгээ

	Хаанаас ч олохгүй цөхрөөд

	Тэртээ айлын нохой

	Ирсэн байж магадгүй гээд

	Гэртээ тогтож чадалгүй

	Тэр зүг рүү харайлаа

	(Ямаа явсаар нохойны бүхээгт ирж дээвэр дээр нь авирч гаран майлан майлан дэвсэлж харагдана. Нохой бүхээг дотроосоо цонхоор толгойгоо цухуйлгаж)

	Нохой:

	— Хоол унд руу

	Хог оруулаад

	Амгалан тайван

	Амрааж хэвтүүлэхгүй

	Дээвэр дээр гарч 

	Дэвслээд байгаа 

	Дэггүй амьтан

	Хэн бэ? чи!

	Ямаа:

	— Энхрий гурван ишгээ

	Эрж хайж яваа

	Дэнхэр эвэрт ямаа би

	Дээврийг чинь дэвсэлсэн юм. 

	Дэгээ сүүлт нохой 

	Чи тэднийг минь залгичхаад 

	Гэмгүй царай гаргаад

	Хэвтэж байгаа биз дээ!

	Бушуу гарч ирэхгүй бол 

	Бүхээгийг чинь дэвсэлж унагаад

	Хүчит хоёр эврээрээ 

	Хүү мөргөлөө шүү, чамайг! 

	Нохой:

	— Гэртээ байсан ишигнүүдийг чинь

	Гэнэдүүлж идэх нь байтугай 

	Өнөөдөр би ердөө ч 

	Өргөөнөөсөө ч цухуйгаагүй шүү!

	Гэмгүй миний сууцыг

	Гишгэлж дэвслээд яах вэ

	Дэнхэр эврээрээ сүрдүүлж 

	Дээрэлхэж айлгаад яах вэ

	Уулын ирвэс гайхал л

	Туйлын гайтай амьтан даа.

	Урагшгүй тэр золиг л 

	Учрыг нь олсон байлгүй дээ.

	Ямаа:

	— Хуцахаас цаашгүй хулчгар минь 

	Худал чи яриагүй биз 

	Хуурч залилсан байвал 

	Эргэж ирээд үзэлцэнэ шүү!

	Эрээн цоохор ирвэс ч 

	Идэмхий амьтны нэг дээ 

	Эрх хөөрхөн ишигнүүдийг минь 

	Учрыг нь олчхоогүй байгаа аа 

	Өгүүлэгч:

	— Энхрий ишгээ хайсан 

	Эх ямаа цаашаа 

	Уулын ирвэсийнд очихоор 

	Уйлан хайлан шогшлоо.

	(Ямаа ирвэсийн байрлах өндөр хадан агуйн оройд гарч дэвхцэж майлна. Ирвэс өндөр хадан дахь агуйн амнаас цухуйна)

	Ирвэс:

	— Удамт ирвэс миний 

	Ордон дээр гараад 

	Учир зүггүй дэвслээд байгаа 

	Өөрөө ирсэн 

	Өөдгүй амьтан 

	Хэн бэ чи! 

	Хэлнэ үү хө.

	Ямаа:

	— Эрх гурван ишгээ 

	Эрж хайж яваа 

	Дэнхэр эвэрт ямаа би 

	Дээрээс чинь дэвсэлж байна 

	Идэмхий ховдог ирвэс чи

	Ишигнүүдийг минь залгичхаад

	Агуйнхаа мухарт шигдээд

	Амь хоргодон сууна уу

	Хадан агуйг чинь би

	Хамх хэмх дэвслээд 

	Хүчит хоёр эврээрээ

	Хүү мөргөлөө шүү, чамайг!

	Ирвэс:

	— Орхиод явсан ишигнүүдийг чинь

	Очиж идэх нь байтугай 

	Агуйнхаа амнаас би

	Алхам холдож гишгээгүй ээ!

	Сэрүүн сайхан агуйг нь 

	Ширүүн дэвслэхээ болиоч!

	Хурц эврээрээ дээрэлхэлгүй

	Хурдан холдож амраагаач!

	(Ямаа дэвсэлсээр байна)

	Ирвэс:

	— Өвхгөр хөх чоно л 

	Өлсгөлөн дандаа явдаг юм

	Өөдгүй тэр л ховдоглоод 

	Үмхчихсэн байх аа! Ишгийг чинь! 

	Тэгэхээр ямаа минь

	Удаан суусны хэрэггүй

	Тийшээ бушуухан очоод 

	Учраа олбол дээр байх аа!

	Ямаа:

	— Шодон цоохор ирвэс чи

	Шогчлон намайг хуураагүй биз!

	Мэхэлж дөнгөсөн байвал

	Мөдхөн учраа ололцоно шүү!

	Өгүүлэгч:

	— Эрх гурван ишгээ

	Эрж хайсан ямаа 

	Ирвэсийн үгийг сонсоод

	Ихийн их гуниглаж

	Хөвч тайгаар нутагтай

	Хөх чононыд очихоор

	Уйлан хайлан шогшиж

	Майлан майлсаар холдлоо.

	(Ямаа явсаар их тайгын дундах чонын байшингийн дээвэр дээр гарч дэвхцэн дээврийг нь хөлөөрөө цавчлан байгаа харагдана. Чоно цонхоороо цухуйна)

	Чоно:

	— Анч саарал чонын

	Амралтын өргөөн дээр гараад

	Айж эмээхийг мэдэхгүй

	Агсамнаад байгаа хэн бэ?

	Бууж одоохон зайлахгүй бол

	Гүйж би гараад

	Араа шүднийхээ амтыг

	Ах чинь одоо үзүүлнэ шүү!

	Ямаа:

	— Эрх гурван ишгээ

	Эрж хайж яваа

	Дэнхэр эвэрт ямаа

	Дээвэр дээр чинь ирээд байна

	Өрөвдөж энэрэх сэтгэлгүй өлөн ховдог чоно чи

	Миний хэдэн ишгийг

	Мэхлэн залгичхаад байна уу?

	(ямаа майлна)

	Дэнжгэр муу овоохойг чинь

	Дэвсэлж одоо нураагаад 

	Хилэнцэт чоно чамд

	Хэн болохоо үзүүлнэ дээ

	Чоно:

	— Өөдсийн чинээхэн ишигнүүд чинь 

	Өөдгүйдээ л гэдсэнд орсон

	Хомоолын чинээ тэд нар чинь

	Ходоод дүүргэж ч дөнгөөгүй

	Ямаа:

	— Алаг үрсийнхээ төлөө 

	Амиа солихоос ч буцахгүй ээ 

	Хурц эврийн минь өөдөөс

	Хурдхан одоо гараад ир!

	Чоно:

	— Өөрөө ирсэн чамайг

	Өдөж сөдөөд байвал

	Үдшийн зоог болгоод 

	Үнхэж би орхино шүү!

	Ямаа:

	— Хулчийж айгаагүй бол

	Хурдхан гараад ир! 

	Сэлмэн хоёр эврийнхээ

	Шидийг чамд үзүүлье.

	Чоно:

	— Араа шүднээс минь эмээдэггүй

	Айхавтар амьтан байх нь ээ! 

	Ачит эврээс чинь өрсөөд 

	Ах чинь дөнгөчих байлгүй

	(Чоно архиран уурлана)

	Өгүүлэгч:

	— Эрх гурван ишигний 

	Эх цоохор ямаа 

	Урт эврийнхээ үзүүрийг

	Ургаа хаданд үрж

	Сүлбэх жад болгон

	Сөрөх тулалдаанд бэлтгэж байна

	Араатан чоно ч мөн л

	Араа шүдээ хавиран 

	Хөөрхий эх ямаа руу

	Хүчээр довтлохоор зэхэж байна.

	Ээ! Ээ! Ингээд л 

	Эрс тулалдаан эхэллээ.

	(Ямаа ухарч, ухарч чоныг мөргөнө. Чоно муухай улин үхэтхийн унаж байгаа харагдана. Гурван ишиг нь чонын гэдэснээс майлан гарч ирнэ).

	Өгүүлэгч:

	— Алдрай гурван ишиг

	Ачит ээжийнхээ ачаар 

	Араатан чонын гэдэснээс 

	Амьд мэнд гарлаа

	(Ишиг майлалдана).

	[image: Изображение выглядит как дерево, внешний, растение, силуэт

Автоматически созданное описание]

	Ямаа:

	— Томоогүй балчир хүүхдүүд минь

	Тун их зовлоо шүү, ээж нь 

	Аюулт чонын гэдэснээс 

	Арай гэж авлаа шүү дээ

	1-р ишиг:

	— Ээжийгээ ирлээ гээд бид

	Эндүүрээд үүдээ нээсэн юм.

	2-р ишиг:

	— Хайртай ээжийнхээ 

	Захисан үгэнд 

	Хайнга байснаас л

	Ингэж эндлээ.

	3-р ишиг:

	— Хөх чонын гэдсийг ээж

	Хүү мөргөж аваагүй бол

	Ах бид гурав

	Амьд гарахгүй байсаан!

	1-р ишиг:

	— Ёстой тийм ээ.

	2-р ишиг:

	— Тийм ээ.

	Ямаа:

	— Ээжийнхээ үгийг

	Үүнээс хойш

	Эрхэмлэн тунгааж

	Эндэлгүй дагаж байгаарай

	Ишигнүүд:

	— За ээж ээ!

	— 3а ээж ээ!

	(Ишигнүүд дуулах нь)

	Араатан чонын гэдсэнд 

	Амь тэмцэж байтал

	Ачит хайрт ээж минь

	Аварч биднийг гаргасандаа 

	Элбэрэлт ээжийнхээ үгийг

	Эгнэгт алдалгүй дагаж 

	(2 дахин)

	Эндэл осолд бид

	Ахиад ингэж орохгүй дээ

	 

	1979

	АЛАГ ШААЗГАЙ

	 

	Тоглогчид: 

	1. Алаг шаазгай

	2. Эр үнэг

	3. Эм үнэг

	4. Хулгана

	(Их тайгын дунд нэгэн өндөр модон дээр шаазгай шувууны үүр харагдана. Үүр луу эх шаазгай тонголзон өндөгнүүдээ өхөөрдөн дуулж байгаа харагдана)

	Шаазгай:

	Бөндгөр хөөрхөн

	Өндгөн үрс минь

	Бушуухан торниж

	Дэгдэн дэрвэ дээ. 

	Алдрайхан жаахан

	Гурван хүүхэд минь

	Амгалан тайван

	Өсөн торни доо.

	(Хоёр дахин дуулна) (Хоёр үнэг шогшиж гарч ирнэ)

	Эр үнэг:

	— Алив энэ чинь...

	Анхаарч нэг чагнаадхаач,! 

	Эм үнэг:

	Юу болов?

	Юугаа чагнуулах гээв?

	Эр үнэг:

	Амттайхан сайхан хоол

	Өөрөө хүрч ирээд

	Аманд шууд орох гээд

	Дуудаж байгаа юм биш үү?

	(Эм үнэг хичээнгүйлэн чагнана)

	Эм үнэг:

	Аманцар муу

	Алаг шаазгай л

	Баруун талд

	Бархирч дуулдана шүү дээ.

	Эр үнэг:

	— Тэр муу золигийг 

	Тэгж чалчиж суухад нь

	Гэнэдүүлээд

	Гэнэтхэн шүүрээд 

	Ганцхан залгичих юм сан.

	Эм үнэг:

	— Чалчаа алаг шаазгай гэдэг чинь

	Чадахад ч бас хялбаргүй шүү. 

	Ийшээ тийшээ

	Эргэж тойроод л

	Нэг байран дээрээ

	Удаан тогтдоггүй

	Сэргэг соргог

	Сэргэлэн золиг шүү дээ.

	Тэгэхээр чи бид хоёр

	Тийм ч амархан

	Түүнийг

	Дийлэхгүй байх аа даа!

	Эр үнэг:

	— Аль байдаг

	Арван гурван

	Арга мэхээ л

	Гаргаад үзнэ дээ.

	Өглөөнөөс хойш

	Өдий хүртэл

	Үмх ч хоолгүй

	Өлсөж явна шүү дээ

	Эм үнэг:

	Баригддаг сан бол ч

	Барьж авуутаа л

	Бүхлээр нь

	Зажлах ч үгүй л

	Залгичихмаар байна л даа.

	Эр үнэг:

	— Хоёулаа сэмхэн, сэмхэн

	Хойноос нь мяраагаад үзье

	Үнэгний хүүхдүүдийн

	Үнэхээр аргатай болохыг

	Үүн дээр л нэг

	Үзүүлээд өгье!

	Эм үнэг:

	Хаахна чухам байна вэ?

	Харахгүй л байна шүү би!

	Эр үнэг:

	Бөөн хэдэн модны

	Наахна талд байгаа

	Бөгтөр нэг улиас дээр

	Бөхөлзөж тонголзоод л байна шүү дээ.

	Эм үнэг:

	Аль модны...?

	Аль талд нь байна вэ?

	Эр үнэг:

	— Харагдаад байгаа

	Хадан цохионы

	Хажуухан талын

	Өндөр улиасан дээр!

	Эм үнэг:

	Аа одоо харлаа

	Аальгүй муу

	Алаг шаазгай

	Аргагүй л мөн байна

	Бас тэгээд дуулж байна гээч!

	Паргиа дууг нь чи чагнаач!

	Эр үнэг:

	Бөндгөр хөөрхөн

	Өндгөн хүүхдүүд минь

	Бушуухан торниж

	Дэгдэн дэрвэ дээ гэнэ шүү!

	Эр үнэг:

	— Өө хөөрхий дөө

	Өндөгтэй хайрхан байж л дээ!

	Эм үнэг:

	— Өндгөө дарсан шувуу шиг гэж 

	Үг бий шүү дээ.

	Өндөр модноосоо тэгэхээр

	Өнжин хүлээгээд ч буухгүй байх л даа.

	Эр үнэг:

	— За байз аа

	Жаахан бодъё 

	(Бодолд дарагдан байна)

	Аргат үнэг шүү дээ. Бид хоёр

	Арга заль

	Авхаалж самбаа

	Аль юу байдгаа л гаргана даа

	Эм үнэг:

	— Дүүлээд нисэх жигүүр

	Даанч заяагаагүй болохоор

	Дуулаад сууж байлаа ч

	Шүлсээ залгиад л харж байхаас яах вэ дээ?

	Эр үнэг:

	Мэргэн арга би бодлоо

	Түргэн хоёулаа явъя

	Эм үнэг:

	Ямар арга байдаг юм бэ?

	Яваад ер нь яах юм бэ?

	Эр үнэг:

	Чи миний араас

	Чимээгүйхэн л дагаад шогш!

	Ямар арга олсноо

	Яг одоо үзүүлээд өгье!

	(Хоёр үнэг шогшин яваа харагдана)

	Эр үнэг:

	Мярааж маяглаад ч яах вэ

	Харайж очоод л учрыг нь олчихъё 

	Эм үнэг:

	Ай даа! Мэдэхгүй

	Яарвал хоосон хоцорч мэднэ шүү!

	(Хоёр үнэг шогшсоор шаазгайн сууж байгаа модны. дэргэд очно)

	Эр үнэг:

	Алаг шаазгай эгчийн

	Амрыг эрье 

	(мэхэсхийнэ)

	Шаазгай:

	Аргат үнэг дүү нарын

	Амрыг эрье

	Эр үнэг:

	Шаазгай минь чамдаа бид

	Сайхан мэдээ дуулгахаар ирлээ

	Үнэг бид, чиний

	Үнэнч найз чинь болъё гэсэн юм

	Өндөр модны оройд

	Өдөржингөө гиюүрч суухаар

	Шалавхан бууж ирээд

	Шаргал найзуудтайгаа наад л даа. 

	Шаазгай:

	Аргат үнэгнүүдийн зальтайг

	Алаг шаазгай андахгүй

	Булбарай үрсээ торниулах гээд

	Бууж очихын ч зав алга даа

	Эм үнэг:

	Аргат үнэгнүүдийн зальтайг

	Алаг шаазгай андахгүй гэнэ шүү! Түүнд орвол

	Арын улаан үнэгнүүдийн

	Алиа хөөрхөн аашийг

	Алаг шаазгай бид

	Андахгүй яа хө гэж дуулмаар юм даа.

	Эр үнэг:

	Ёстой үнэн!

	Үнэгний хүүхдүүд цөмөөрөө

	Үнэнч гэдэг нь жигтэйхэн

	Үерхэж дотноор найзалбал

	Үнэхээр сайхан байдаг гээд дуулсан ч болно шүү дээ 

	(Дуу аялна)

	Эм үнэг:

	— Шаазгай эгч минь ингэж

	Шахтнан, шахтнан

	Уйтгарлаж суухаар

	Шалавхан буугаад ир л дээ.

	Шаазгай:

	Аргат үнэгнүүдийн зальтайг

	Алаг шаазгай андахгүй гэж

	Аль хэдийн хэлснээ

	Ахиад бас давтчихъя

	Эр үнэг:

	Алаг шаазгай та нар

	Аргагүй гоёмсог болохоор

	Өндгөн хүү чинь ч гэсэн 

	Үнэхээр хөөрхөн төрдөг.

	Олон хүүхдийнхээ нэгийг

	Одоо над үзүүлчих

	Үнэг дүү чинь үзээд 

	Өхөөрдөж, үнсээд өгье!

	Шаазгай:

	— Зальт муу үнэг чи

	Жаахан үрийг минь авах уу?

	Алаг шаазгай намайг

	Аргадаа орно гэж санав уу?

	Эм үнэг:

	— Арчаагүй муу өндөгнүүдээ

	Аргат үнэгэнд үзүүлэхгүй гэнэ шүү

	А. ха. ха!

	Эр үнэг:

	Өндөгнүүдийнхээ нэгийг одоо 

	Үзүүлэхгүй гэх юм бол 

	Алсын газарт тоос бужигнуулж байгаад

	Алтан улиасыг чинь хуга мөргөөд

	Өрөвлөг өдийг чинь хуу маажаад

	Үүрэн дэх өндгийг чинь цөмийг авна даа? 

	Шаазгай:

	— Аа би айж байна

	Аргат үнэг минь уучлаарай

	Алсын газарт тоос битгий бужигнуулаарай 

	Алтан улиасыг минь битгий хуга мөргөөрэй

	Өд сөдийг минь битгий хуу маажаарай 

	Үүрэн дэх өндгийг минь битгий цөмийг нь аваарай 

	Танд нэг өндгөө өгье.

	Таалж үнсээд өгөхийг гуйя:

	(Өндөгнийхөө нэгийг шидэх нь харагдана)

	Эр үнэг:

	Өглөгч шаазгай чамд

	Үнэхээр их баярлалаа

	Маргааш өдөр бид хоёр 

	Магад эргэж ирнэ байх!

	(Хоёр үнэг өндгийг тэвэрсээр холдож явна)

	Шаазгай:

	— Бөндгөр өндгөн хүүгээ 

	Бүүр аргагүйдээд өгчихлөө 

	Бас ирнэ гэдэг чинь 

	Балаг л тарина гэсэн үг дээ! 

	(Уйлна)

	* * *

	(Хоёр үнэг хадны өвөрт өндгийг бариад ярилцаж сууна)

	Эм үнэг:

	— Хуруухан чинээ ганц юм

	Хоёрын хоёр үнэгний

	Ходоодыг дүүргэх нь байтугай

	Хорхойг хүргээд л өнгөрнө дөө!

	— Чи өөрийгөө нэг л их арга ухаантай л гээд байсан

	Тэр арга ухаанаа дахиад л гаргахгүй юу? 

	Эр үнэг:

	Арга ухааныг минь мартах болов уу?

	Аваад ирснийг минь харж байгаа биз дээ.

	(Өндгийг өргөнө) 

	Эм үнэг:

	— Тийм нь ч тийм!

	Одоо нэг өндгийг нь

	Очоод аваад ир л дээ!

	Аваад хэрвээ ирвэл...

	Арга ухаантайд тооцъё...

	Эр үнэг:

	— Авснаасаа чамд өгөхгүй шүү

	Амьхан ганцаараа иднэ шүү!

	(Хоёр үнэг дуулан явна)

	Дуулах нь:

	Алаг жаахан шаазгайд

	Арга ухаанаа үзүүлэхээр

	Ахиад бид хоёр шийдээд

	Алхаж яваа нь энэ дээ хө 

	Хамаг бүх өндгийг нь

	Хамж авч чадахгүй бол

	Халтар улаан үнэгний

	Хайран нэрийг хугалах биз!

	(Хоёр дахин дуулах) 

	(Шаазгай нөгөө модныхоо оройд уйтгарлаж сууж байна) 

	Эр үнэг:

	— Алаг хөөрхөн шаазгай минь

	Ахиад бид ирлээ

	Өндгөн хүүгийн чинь нэгийг 

	Үзэж таалахаар ирлээ.

	Шаазгай:

	— Өчигдөр авсан өндгөө

	Үнсээд өгнө гэсэн яалаа!

	Одоо би та нарт

	Огтхон ч өндгөө өгөхгүй

	Эм үнэг:

	— Өндгөн хүүг минь та хоёр

	Үнсээд өгнө гэсэн чинь яалаа гэнэ

	Өөдгүй бөндгөр юмаа 

	Үнсүүлэх гэнэ шүү хөөрхий! 

	Ээ хэ хэ 

	Аа ха ха

	Өндгөн хүүгээ

	Өгөхгүй гэнэ шүү 

	Өгөхгүй байхыг нь

	Үзэх юм сан!

	(Эр үнэгийг нударна)

	Эр үнэг:

	— Ангаахай ч болоогүй түүнийгээ

	Ахиад ахдаа өгөхгүй бол

	Алсын газарт тоос бужигнуулж байгаад 

	Алтан улиасыг чинь хуuа мөргөөд

	Өрөвлөг өдийг чинь хуу маажаад

	Үүрэн дэх өндгийг чинь цөмийг авна даа 

	Шаазгай:

	— Аа би айж байна

	Аргат үнэг минь уучлаарай

	Алсын газраас тоос битгий бужигнуулаарай

	Алтан улиасыг минь битгий хуга мөргөөрэй

	Өд сөдийг минь битгий хуу маажаарай

	Үүрэн дэх өндгийг минь цөмийг нь битгий аваарай

	Та хоёрт би нэг өндгөө

	Дахиад өгөхөөс яах вэ дээ!

	(Өндгөө шидэж өгнө)

	Эр үнэг:

	— Өглөгч шаазгай чамд

	Үнэн сэтгэлээсээ баярлалаа.

	Маргааш өдөр бид

	Магад эргэж ирнэ байх!

	(Хоёр үнэг холдоно)

	Шаазгай:

	— Бөндгөр өндгөн хүүгээ

	Бүүр аргагүйдээд өгчихлөө

	Бас маргааш ирнэ гэдэг чинь

	Балаг л тарина гэсэн үг дээ!

	(Уйлж байгаа харагдана. Энэ үед нэгэн бор хулгана гүйж ирнэ).

	Xулгана:

	— Шаазгай эгч

	Сайн байна уу?

	Усан нүдэлж уйлан

	Уруу царайлаад яагаа вэ?

	Шаазгай:

	— Уйлахаас яах вэ дээ хулгана минь 

	Уйлахаас яах вэ.

	Усан нүдлэхээс яах вэ хулгана минь!

	Усан нүдлэхээс яах вэ.

	Хулгана:

	— Усан нүдэлж

	Уйлах болсон

	Учир зовлонгоо 

	Ярихгүй юу? 

	Өөдсийн чинээхэн 

	Биестэй ч би

	Үнэн зүрхнээсээ

	Туслахыг хичээе.

	Шаазгай:

	— Хоёр үнэг дөнгөж саяхан хүрч ирээд, гурван өндөгний минь хоёрыг аваад явчихлаа.

	Хулгана:

	Энэ өндөрт байгаа үүрнээс чинь газарт наалдаж явдаг навсгар муу үнэг яаж өндгийг авдаг юм бэ?

	Шаазгай:

	— Яах юу байх вэ?

	Өндөгнөөсөө өгөхгүй гэхээр

	— Алсын газарт тоос бужигнуулж байгаад 

	Алтан улиасыг чинь хуга мөргөөд 

	Өрөвлөг өдийг чинь хуу маажаад

	Үүрэн дэх өндгийг чинь цөмийг нь авна даа 

	гэхээр нь хоёр өндгөө өгчихлөө.

	Маргааш бас хүрч ирнэ! гэсэн 

	Магад балаг тарина даа

	Одоо байгаа ганцыг минь

	Орхилгүй авах байх л даа!

	Хулгана:

	— Шаазгай минь, Чи

	Яасан гэнэн юм бэ дээ! 

	Шал дэмий юманд 

	Хууртаж дээ!

	Шаазгай:

	Би чамд арга зааж өгье!

	Арга чарга байдаг л юм бол

	Алаг шаазгай эгч дээ

	Аргагүй нэг тус болж үз дээ.

	Хулгана:

	Маргааш тэр үнэгнүүдийг хүрч ирээд

	Өндгөө өг гэхээр нь «өгөхгүй» гээрэй.

	Үнэг нөгөө л хэлдэг үгээ хэлнэ байх!

	Тэгэхээр нь:

	— Алс газрын тоосыг бужигнуулах

	Туурай чинь хаана байна 

	Алтан улиасыг хуга мөргөх 

	Эвэр чинь хаана байна?

	— Өрөвлөг өдийг минь хуу маажих

	Хумс чинь хаана байна

	— Үүрэн дэх өндгөнд минь хүрэх 

	Жигүүр чинь хаана байна гэж хэлээрэй. 

	Мэдэв үү, шаазгай минь.

	Өглөө оройгүй

	Үргэлж чалчиж байдаг

	Үглээ амаа

	Үүн дээр нэг үзүүлээд өг л дөө

	Үгийг минь тогтоов уу?

	Шаазгай:

	— Тогтоолоо!! Тогтоолоо!

	Толгойдоо болгоолоо шүү бүүр!

	Хулгана:

	— За тэгвэл би явж амарлаа. Хэрэг болбол намайг дуудаарай. Манай өргөө тэр хадны доор байдаг юм шүү дээ.

	(Хулгана, явна) 

	Шаазгай:

	— Тусч хулгана чамд

	Тун ч их баярлалаа!

	Эргээд ирэхэд чинь

	Эгч чинь дайлна. Баяртай!

	(Хоёр үнэг мөн л шаазгай суусан модны ёроолд хүрч ирнэ)

	Эр үнэг:

	— Өглөгч алаг шаазгай минь

	Үлдсэн өндгөө өгчих

	Ганц муу өндөгний чинь төлөө

	Газрын холоос ирлээ.

	Шаазгай:

	— Одоо та хоёрт

	Огтхон ч би хууртахгүй

	Эндээс харин одоо

	Эртхэн зайлбал дээр биз!

	Эм үнэг:

	(Эр үнэгэнд хандаж)

	Ээ! Чи хараач!

	Их зантай байх шив!

	Эм үнэг:

	— Ангаахай ч болоогүй муу өндгөө

	Ахдаа харамлаад өгөхгүй бол

	— Алсын газрын тоос бужигнуулж байгаад 

	Алтан улиасыг чинь хуга мөргөөд 

	Үүрэнд байгаа өндгийг чинь

	Өөртэй чинь хамт авна даа.

	Шаазгай:

	— Алсын газрын тоосыг бужигнуулах 

	Туурай чинь хаана байна?

	Алтан улиасыг хуга мөргөх

	Эвэр чинь хаана байна вэ? 

	Өрөвлөг өдийг минь хуу маажих 

	Хумс чинь хаана байна вэ?

	Үүрэнд минь нисээд хүрэх 

	Жигүүр чинь хаана байна вэ?

	Эм үнэг:

	— Түүний хэлж байгаа үгийг сонсож байна уу? 

	(Эр үнэгэндээ хандаж)

	Эр үнэг:

	— Түлэнхий муу бор оготно л 

	Түүнд үүнийг зааж өгсөн байна 

	Чамайг би одоохон

	Чадахгүй бол юу болдог бол доо 

	Түргэхэн яваад 

	Түүн дээр очъё

	(Хоёр үнэг шогшин явсаар хулганын нүхэн дээр очно. Энэ үед шаазгай дагаж ниснэ).

	Эр үнэг:

	— Хомоолон бор найз минь 

	Хурдан гараад ирээч 

	Хосгүй сонин зүйл 

	Сонирхуулж ярихаар ирлээ.

	Xулгана: 

	(далдаас) 

	Гарах зав алга 

	Галаа түлж байна

	Эм үнэг:

	— Гарах зав алга 

	Галаа түлж байна гэнэ үү?

	Эр үнэг:

	— Хууч хөөрмөөр байна 

	Хурдан гараад ирээч дээ?

	Хулгана:

	(далд)

	Цайгаа чанаж байгаа 

	Цаашаа явбал дээр биз

	Эм үнэг:

	— Цайгаа чанаж байна гэнэ үү?

	Эр үнэг:

	— Цайгаа чанаж байна гэх нь байтугай 

	Цаашаа яв гэж байна шүү дээ?

	Эм үнэг:

	(Эр үнэгэндээ хандаж) 

	Хуруувчийн чинээ оготныг 

	Хуурч чадахгүй

	Хулганад дөнгүүлдэг 

	Хуншгүй ч амьтнаа даа.

	Эр үнэг:

	— За чи одоо харж бай л даа!

	(Нүх рүү тонгойж)

	Эм үнэг:

	— Хулгана найзаа

	Хурдхан гараад ирээч.

	Эр үнэг:

	Онц сайхан дуулахыг чинь

	Олон бүгдээр сонсохоор

	Булт амьтан цугларчхаад

	Бужигнан үймэрч байна

	Бутан дээр гарч зогсоод

	Бувар бувар дуулбал

	Энэ олон амьтан

	Ихээхэн магтана даа

	Жирийн нэг хулгана биш

	Жигтэйхэн алдар хүртэнэ дээ чи

	(Хулгана нүхэн дээрээ гарч ирнэ). 

	Эр үнэг:

	Мөн сайхан дуулж байх шив

	Мөдхөн чи алдаршина даа!

	Онцгой сайхан дуулахыг чинь

	Ойртоод ах чинь чагная

	(Үнэг дөхөж очингуут хулганыг шүүрч барив) 

	Шаазгай:

	— Барихыг ч барилаа

	Барьсан хойноо яадаг бол!

	Өврийн муу хөх үнэг бол

	Өмөр өмөр зажилна даа

	Арын улаан үнэг бол

	Ангар ангар амтална даа!

	(Үнэг арын улаан үнэг болон ангар ангар гэж идэх гэж амаа ангайхад нь хулгана амнаас нь гарч зугтана).

	Шаазгай:

	— Аа ха, ха, ха

	Ангар, ангар гэж иддэг

	Арын улаан үнэг бол

	Амандаа орсон олзыг 

	Арай ч ингэж алддаггүй сэн дээ!

	Аа ха ха ха

	Эм үнэг:

	— Ангар ангар гэх гэж 

	Алдаж орхихоор 

	Өмөр өмөр гээд 

	Үмхэж орхихгүй, яав даа чи!

	(Хоёр үнэг, хулганыг хөөнө) 

	Шаазгай:

	— Хүүе! Хүүе үнэг гуай 

	Хүрээд ирээч, наашаа! 

	Мөнгөн цагаан хулгана 

	Мөсөн дээр огьчихлоо шүү! 

	Огиод гарсан зүйл нь 

	Олдошгүй ховор эрдэнэ шүү 

	Ховор тэр эрдэнийг 

	Ховх долоож орхивол 

	Өлсөж цангахын зовлонг 

	Үүрт үздэггүй юм даа!

	Эм үнэг:

	— Би түүнийг долооё

	Эр үнэг:

	— Би долоохгүй яах юм бэ? 

	(Хоёр үнэг бие биеэсээ өрсөж долоох гээд хэлээ мөсөнд наалдуулна).

	Хулгана:

	— Айхавтар шуналаа татахгүй бол 

	Амийг чинь хорлож мэднэ дээ!

	Шаазгай:

	— Өндөгнүүдийг минь өгөхгүй бол 

	Өвгөн анчинд хэлье дээ

	Хулгана:

	— Хойд айлын 

	Хоточ нохой ирж явна

	Аргат хоёр үнэг минь

	Айхтар мэхээ гаргаарай!

	(Нохойны хуцах дуу сонстоно).

	Шаазгай:

	— Хэмжээгүй шуналаасаа болоод 

	Хэлээ наалдуулсан үнэгнүүд минь 

	— Анч нохойн ирэхийг 

	Амгалан тайван хүлээ дээ!

	Хулгана:

	— Анч нохойн ирэхийг 

	Амгалан тайван хүлээгээрэй

	Шаазгай:

	— Хэлээ наачихсан болохоороо 

	Дуугарч чадахгүй байна шүү!

	(Шоолон хөхрөлдсөөр, шаазгай нисэж, хулгана гүйж одно. Нохойн хуцах дуу улам ойртоход үнэгнүүд сандарна).

	Хөшиг

	1976

	 


ХОТОЧ НОХОЙН ЭРЭЛ

	1. Өгүүлэгч

	2. Нохой

	3. Тахиа

	4. Муур

	5. Аргат шар үнэг

	6. Зальт улаан үнэг

	7. Өвгөн

	8. Эмгэн

	 

	I үзэгдэл

	Тайзны байдал: Хангай газрын байгаль, өвгөн эмгэний хашаа, байшин, тахианы саравч, нохойн пин зэрэг харагдана.

	Xөшиг нээхэд: Тахиа кука-реку гэж хашхичин, хоточ нохой хуцаж, муур дуугарч байна.

	Өгүүлэгч:

	— Эртээ урьд цагт ийм гурван амьтад нэгэн айлд хамт амьдардаг байжээ. Та нар энэ амьтдыг хэлүүлэлтгүй таньж байгаа биз дээ. Үүрийн таван жингээр донгодож хавь ойрын айл, амьтнаа сэрээж босгодог тархиндаа улаантай тахиа шувуу (тахиа хашхична) эртнээс эзнийхээ эд хогшил хашаа хороог итгэлтэй үнэнчээр манаж хамгаалж ирсэн хоточ нохой (нохой хуцна) хурц хумстай алаг муур (муур дуугарна) гурав байна шүү дээ (Хөтлөгч далд орно).

	Нохой:

	— Тэнгэрт од мичид түгж орой болж байна. Одоо хоёр найз минь 

	(муур тахиа хоёрт хандаж) 

	та хоёр тавтай унтаж амар! Би хашаа, хороогоо манаж хононо!

	Намайг байхад халдах дайсан, хар муу санаатан та хоёрт минь яагаад ч хор хүргэж чадахгүй. Эзэн минь хашаа, хороогоо манаж байдаг л гэж намайг аль сайхан хоол хүнсээр тэжээж байдаг болохоор би хариуд нь хашаа хороог нь сайн манаж хамгаалалгүй яах вэ дээ.

	Муур:

	— Манай нохой найз ёстой үнэнч амьтан шүү! Тахиа аа! хоёулаа явж унтаж амрах уу?

	Тахиа:

	— Тэгье! тэгье. Муур чи халуун пийшингийнхээ дэргэд унтаж амрах юм байгаа биз дээ. Би саравчиндаа орж хэвтэнэ.

	Нохой:

	— Хоёр найз минь тавтай сайхан амар даа!

	Тахиа:

	— Би шөнө зальт үнэг хүрээд ирэх болов уу? гэж айгаад байх юм.

	Нохой:

	— Тахиа минь айж эмээж зовохын хэрэггүй. Аргат үнэг зальтай ч гэсэн хоточ нохойг мэхэлж чадахгүй. Үнэгний аюулаас үүрд чамайг хамгаалж чадна гэдэгт итгэж тавтай сайхан нойрсож амраад үүрийн таван жингээр уяхан сайхан донгодож хавь ойрын айл амьтнаа гүн нойрноос нь сэрээж босго доо!

	Тахиа:

	— Их баярлалаа. Нохой минь!

	Муур:

	— За тахиа минь хоёулаа явж амаръя!

	Тахиа: 

	— Тэгье, тэгье! (явна)

	Нохой ганцаар хөв... хөв хуцан хашаа хороог тойрон байгаагаар хөшиг хаана.

	 

	II үзэгдэл

	Уултай модтой хангай газрын байгаль харагдана.

	(Аргат шар, зальт улаан хоёр үнэг уулзана)

	Аргат шар:

	— За зальт улаан минь! Чи өнөөдөр олз омог ихтэй явна уу? Оготно, хулгана олныг барив уу?

	Зальт улаан:

	— Оготно, хулгана ч яах вэ. Олдох л юм л даа! Харин нэг сайхан хоол энүүхэн энэ хөтлийн цаана байна.

	Аргат шар:

	Хөтлийн цаана гэнэ ээ! Тэгээд тийм сайхан хоол бэлэн байгаа юм бол чи «хап» гээд л хүртчихгүй яасан юм бэ?

	Зальт улаан:

	— Хүртчихийг ч бодолгүй яах вэ дээ! Тэгээд нэг л болохгүй байна.

	Аргат шар:

	— Яагаад болдоггүй юм бэ? Тэр хүртчихмээр амьтан чинь юу юм бэ?

	Зальт улаан:

	— Орилоо тахиа байгаа юм. Тэр тахианы том, тарган гэдгийг яана! Түүнийг нэг шүүрээд авбал ч хоёр, гурав хоног хоол моол гэж зовохгүй, дэргэдээ тавьчхаад дуртай цагтаа хүртчихээд л байж байна тэсэн үг л дээ!

	Аргат шар:

	— Тэгээд чи чинь нэг муу өрвөгөр тахиаг шүүрээд ирж чадахгүй байгаа хэрэг үү? Чиний нөгөө сүрхий арга зальтай чинь яалаа даа! Тэр лут арга залиа тийм сайхан хоолонд гаргадаг байгаа даа.

	Зальт улаан:

	— Муу орилоо тахиаг бол ч шүүрч аваад шилэн дээрээ шидчихээд өлөн гэдсээ дүүргэчихэд ч амархан байна л даа.

	Аргат шар:

	— Тэгээд чи шүүрч аваад хүртэхгүй яагаад байгаа юм бэ?

	Зальт улаан:

	— Түүнийг манаж байдаг сагсгар хар нохой байдаг юм. Тэр ердөө ч хавьтуулахгүй юм!

	Аргат шар:

	— А үнэг бидний айдаг л амьтан нохой шүү дээ! Үнэндээ гэхэд хурц шүдэт, эрэмгий хүчит нохойд баригдвал, тэгээд л өнгөрөх нь тэр шүү дээ! Болгоомжлох л хэрэгтэй.

	Зальт улаан:

	— Тийм болохоор л би айгаад байна

	Аргат шар:

	— А тэгвэл аргагүй, аргагүй! Хоточ нохой гэдэг сэргэг, соргог эзэндээ итгэлтэй, үнэнч амьтан байгаа юм.

	Зальт үнэг:

	— Гэлээ ч би муу хар нохойг аргалахыг л бодно доо.

	Тарган сайхан 

	Тахиа шувууг 

	Талын үнэг 

	Таалалгүй яах вэ 

	Хөөрхөн дуутай 

	Тахиа шувууг 

	Хөндийн үнэг 

	Хүсэлгүй яах вэ 

	Үнэгний хүүхдүүд 

	Аргатай болохоор 

	Өөрийн санасандаа 

	Хүрэлгүй яах вэ.

	(Энэ үед алсад нохой хуцах чимээ сонстоно). 

	Зальт улаан:

	— Хүүе хүүе алсад айлын нохой хуцаж байгааг чи сонсож байиа уу? Аягүй бол бид хоёрыг мэдчихээд хуцаж байгаа байх! 

	(Их л айж байгаа үзэгдэнэ).

	Аргат шар:

	— Бушуухан холдъё. Нохойн дуу ойртоод байна шүү дээ. 

	(Энэ үед хоёр үнэг ухасхийн зугтаж одно)

	 

	III үзэгдэл

	(Тахиа, муур хоёр уулзан тахиа их л дотно байдлаар)

	Тахиа:

	— За муур найз минь чи бид хоёр олон ч жил энэ айлд хамт амьдарлаа. Би муур чамд бол ёстой үнэн сэтгэлээсээ итгэдэг. Чи бол энэ хорвоод ёстой гайхуулж явахаар хосгүй сайхан амьтан! Чи явахдаа сэв сэв гэж сэмхэн зөөлхөн алхана. Дуугарч ярихдаа мяу, мяу гээд хэчнээн намуухан зөөлөн бэ?

	Муур:

	— Тахиа чи ч гэсэн ийм сайхан алтан шар залаатай, бас уянгатай сайхан ку-каре, ку-каре-ку гэж дуулна. Бас нисэж чадна гэж магтана.

	Тахиа:

	— Би чамд итгэдэг болохоороо ганцхан юм хэлмээр байх юм. Өөр амьтанд бол хэлэхгүй л дээ.

	Муур:

	— За хэл л дээ! Залаат найз минь! Чи намайг найз найз л гээд байдаг. Тэгээд юугаа нуугаад байгаа юм бэ?

	Тахиа:

	— Чи харин муу нохойд дуулгаж болохгүй шүү!

	Муур:

	— Яалаа гэж хэлэх вэ? Найз чинь нууц хадгалахдаа цоожтой сав л гэсэн үг шүү дээ.

	Тахиа:

	— Муур найз аа! Чи ер нь мэддэг үү? Энэ нохой ёстой тусгүй амьтан байгаа юм. Эзний өгөх хоолны ихэнхийг ховдоглоод идчихнэ. Тэгэхээр чи бид хоёрт оногдох хоол даан ч бага болчих юм.

	Муур:

	— Нээрээ ч тийм юм уу даа!

	Тахиа:

	— Тиймээр барах уу даа! Муур чи өдөрт ганц нэг удаа сүү долоосон болоод, хоёр гурван жижигхэн хэрчим мах л идэж байна шүү дээ. Тэгэхэд тэр муу ховдог нохой идүүр идүүрээр л чанасан шар будаа, аарц, хоормог, мах, бүүр ястай нь хамт идчихнэ гээч!

	Муур:

	— Нээрээ ч ховдог шүү!

	Тахиа:

	— Ховдгоор барах уу даа. Тэгээд хоолоо идэж дуусчхаад хоосон идүүрээ долоогоод байхыг нь яана! Бас тэгээд муухайд улцан нэмэр гэгчээр муу санаатайг нь юу гэж бодно. Цаашаа хараад л цагариглаад хэвтчихдэг чинь ёстой муу санаагаа гаргаж байгаа нь тэр шүү дээ!

	Муур 

	Нээрээ ч тийм юм болов уу?

	(мяу... мяу... мяу гэнэ) 

	Тахиа:

	— Тиймээр барах уу даа! Бас тэгээд ууртайг нь яана аа! Уураа хүрэхээр арзайн арзайн архирдгийг нь чи харсан биз дээ! Аягүй бол нэг уураа хүрэхээр бид хоёрыг ганц хазаад л зүйл дуусгах байх шүү!

	Муур:

	— Арай ч дээ! тэгэхгүй байгаа.

	Тахиа:

	— Тэгэхгүй гэхийн газаргүй шүү дээ; Уураа хүрэхээр шүүрээд авбал чи бид хоёр, хоёулаа хамжаад ч дийлэхгүй шүү дээ?

	Муур:

	— Нээрээ тийм юм уу даа!

	Тахиа:

	— Дууных нь муухайг бас яана. Хан ян, хан ян... гээд шөнө ч амар тайван унтуулахгүй шүү! Ийм найзаар чи бид хоёр ёстой юу хийх вэ дээ!

	Араа шүд нь арзайж сарзайгаад, сүүл нь хүртэл гох дэгээ шиг тахийж махийгаад...

	Чи бид хоёрыг ийм муухай найзтай юм гэж хавийн амьтан шоолдог гэнэ лээ.

	Муур:

	— Нээрээ ч тэгдэг, болов уу?

	Тахиа:

	— Тэгэхээр барах уу? Дэлдэн туулай, бид хоёрыг дэндүү муухай найзтай юм гэж ярьж байна гэж шаазгай өнөө өглөөхөн гадаа ирээд л үглэж, байв.

	Муур:

	— Өө тийм үү? Би дуулаагүй шүү!

	Тахиа:

	— Чи орой босдог болохоороо унтаж байгаад түүнийг сонсоогүй л дээ! Би ёстой нүүрээ хийх газаргүй болтлоо ичсээн!

	Муур:

	— Би ч гэсэн дуулсан бол ёстой их ичнэ л дээ! Тахиа найз минь чи үүнийг л хэлэх гэсэн юм уу? 

	Тахиа:

	— Энийг ч дуулгая гэсэн юм. Тэгээд хамгийн гол нь чи бид хоёр энэ муу ховдог, нохойноос салж холдох хэрэгтэй байна. Үүнийг дотнын найз чамтай ярьж зөвлөх гэсэн юм л даа. Чи юу гэж бодож байна.

	Муур:

	— Би ч уг нь нохойд сайн л байдаг юм! Гэлээ ч гэсэн чиний хэлдэг ч бас л зөв шиг байна. Хоёулаа тэгээд яаж холдож салах вэ? Нохой найз минь бид хоёрыг салж холдох гэж байна гэдгийг дуулж мэдвэл гомдох байх даа!

	Тахиа:

	— Гомдвол, гомдож л байг! Ямар хамаа байсан юм бэ? Энэ ховдгоос холдоод авбал идэж уухаар ч элбэг дэлбэг ёстой өөрийнхөө дураар жаргалтай амьдарна шүү дээ.

	Муур:

	— Тэгээд нохойноос яаж салах гэж! Хоёулаа нуугдаад яваад өгөх юм уу? Тэгэхээр чи бид хоёрт хоол өгөх эзэн олдохгүй шүү дээ!

	Тахиа:

	— Хоёулаа ч эндээс явахгүй л дээ! Би нэг маш мэргэн арга бодсон юм.

	Муур:

	— Ямар арга юм бэ? Чи түүнийгээ одоо хэлчих л дээ!

	Тахиа:

	— Эзний пинд байгаа хонины тарган махыг л муур чи бүгдийг нь идээд ганц сайн цадаад ав!

	Муур:

	— Тэгээд яах юм бэ? Тэгвэл ёстой эзэн маань намайг зодож сүйд хийнэ шүү дээ!

	Тахиа:

	— Тэгэхгүй ээ! Тэгээд тэр махыг нохойг идсэн болгочихъё.

	Муур:

	— Яаж нохойг идсэн болгох юм бэ?

	Тахиа:

	— Тэр амархаан! Би ёстой нарийн арга бодож олсон юм. 

	(Кука-ре~ку кукареку) 

	Хоёулаа үдэш болохоор энэ хашаагаар дамжаад эзнийхээ хоолоо хийдэг пин дээр гараад нохойг дуудъя! Тэгэхээр нохой пингийн дэргэд хүрээд ирнэ! Тэгээд нохойтой жаахан ийм тийм дэмий юм ярьж байгаад явуулчихъя. Хоёулаа пингийн дээрээс нь ороод махыг авъя. Тэгээд шөнө болохоор чи түүнийг нь цөмийг нь идчих!

	Өглөө эзэн маань босоод махаа байхгүй болсныг мэдээд түүнийгээ эрж хайна. Тэгээд пингийн дэргэдүүр нохойн мөр байхыг хараад нохойг идчихэж гэж бодно шүү дээ. Тийм үү? ёстой мэргэн арга мөн биз!

	Муур:

	— Ёстой мэргэн арга байна аа! Тахиа чи ёстой ухаантай юм аа. Ийм мэргэн аргыг тахиа чамаас өөр ямар ч амьтан бодож олж чадахгүй ээ! Ээ? Ээ? Ёстой мэргэн арга байна даа? Ээ Ээ? Ёстой мэргэн арга байна даа!

	Алтан залаатай тахиа шувуу чинь 

	Аргагүй ухаантай амьтан юм даа хө 

	Ухаалаг төрсөн ийм найзад л 

	Угаасаа муур дуртай байдгаа!

	(Хоёр дахин дуулна)

	Тахиа:

	— Мэргэн арга маань үүгээр ч зогсохгүй шүү! Бас ясыг нь сэмээрхэн нохойн үүрний хажууд аваачаад хаячихъя! Тэгэхээр эзэн маань нохойг мах идэж гэдэгт бүүр ч их итгэж үнэмшинэ шүү дээ!

	Муур:

	— Ёстой тэгнэ дээ. Ёстой л яг тэгж бодох юм байна.

	Тахиа:

	— За хоёулаа ховдог муу нохойд сэжиг авхуулахгүй шүү. Үдэш болохоор л ярилцсанаараа бүх зүйлийг хийчихье.

	Муур:

	— Тэгье тэгье! Би чинийхээ ухаантай үгэнд орж чамайгаа юу л гэж хэлснийг чинь биелүүлэхээр яг шийдлээ. 

	(Муур тахиа хоёр явна).

	 

	IV үзэгдэл

	Наран мандаж өглөө болсон байна (Эмгэн муу модон байшингаасаа гарч ирнэ)

	Эмгэн:

	— Улаан нар уулын оройд мандаад тэнгэрт бүртийх ч үүлгүй яасан сайхан өдөр эхэлж байгаа юм бэ? 

	За байз махаа авчирч муу хөгшиндөө нэг сайхан гэгч хоол хийж өгье байз. Өвгөн маань хоол ундаа идэж уучхаад түлээ түлшээ базааж бэлтгэг дээ! 

	(эмгэн хоолныхоо пин рүү явна).

	Эмгэн:

	(Зогтусан дуу алдана.) 

	Нэг насаараа энэ хашаанд амьдрахдаа ийм юм үзээгүй юм сан. Өвгөөн чи босооч. Өчигдрийн минь тавьсан хонины мах алга болчихжээ.

	Өвгөн:

	(гарч ирнэ)

	— Хаачив л гэж дээ.

	Эмгэн:

	— Би тавьсан газраа мэдэлгүй яах вэ дээ.

	Өвгөн: 

	(Пингийн дэргэдээс)

	— А муу зөнөг хар нохойн мөр байх шив дээ? Энэ муу зөнөг хар, хот хороо манаж тус болох нь байтугай хоол ундыг минь сэмхэн шоглочихдог болох нь ээ.

	Эмгэн:

	— Цаад муу зөнөг хар нохой ердөө үзэгдэхгүй байгаа юм. Тэгнэ ээ! Тэгнэ! Цаадах чинь байна уу?

	Өвгөн: 

	(Нохойн пин рүү шагайж)

	— Энэ монди идэхээр барах уу даа. Бүүр ясыг нь хажуудаа тавьчхаад унтаж байна.

	Эмгэн:

	Тэгнэ ээ! тэгнэ. Өглөөнөөс хойш даанч үзэгдэхгүй байсан юм.

	Өвгөн:

	— За энэ муу нохойг хөөж явуулъя! Эртхэн салахгүй бол гай тарьж гарз гаргаж гүйцэх нь.

	Эмгэн:

	 Тэгье! Тэгье! Чи наад саваагаа ав! Би чулуугаар чулуудъя 

	(нохойг хөөхөөр явна).

	(хөшиг)

	 

	V үзэгдэл

	(Мод барьсаар ирж яваа өвгөнөө угтаж очоод)

	Эмгэн:

	— За чи зөнөг хар нохойг хөөгөөд явуулчхав уу?

	Өвгөн:

	— Замын аянчин дагуулаад хөөчихлөө. Тэгээд алс холын хөл үймээн ихтэй газар төөрөх биз!

	Эмгэн:

	— За болж, болж! Нөгөө муу муур, тахиа хоёроо хооллоё доо! 

	(Муурт сүү, тахианд тариа өгөөд гэртээ орно)

	Тахиа:

	— Муур найз аа! Муу ховдог нохойноос амархан саллаа. Одоо бид хоёр цадталаа хооллож амар байх болно. За одоо хоёулаа харьж хоолоо идье Нохой байхгүй болохоор өнөөдөр улам их хоол олдоно доо.

	Муур:

	— Нээрээ чи нохойг явуулсан нь оносон хэрэг болсон байх. Чи ёстой мэргэн арга оллоо шүү. Одоо их хоол иднэ дээ. Иднэ дээ!

	Улаан залаат тахиа шувуу чинь 

	Ухаалаг төрсөн амьтан юм даа. 

	Энгүй ухаантай ийм л найзад 

	Эрээн муур дуртай байдгаа! 

	Алтан залаат тахиа шувуу чинь 

	Арга зальтай амьтан юм даа

	Авхаалжтай төрсөн ийм л найзад 

	Алаг муур дуртай байдгаа!

	Энэ үед хоёр үнэг (аргат шар, зальт улаан) гарч ирнэ.

	Аргат шар:

	— За хоёулаа нар жаргахаар тэр айлын тахиаг шүүрээд ирэхийг бодъё. Нөгөө айхавтар хоточ нохой нь алга болсон шиг байна.

	Зальт улаан:

	— Түүнийг манаж байдаг тэр нохой гайхал байхгүй бол түүнийг ганцхан шүүрч аваад л зугтаачихад ядах юухан байх вэ дээ. Чи нохой байхгүй гэдгийг яаж мэдэж байгаа юм бэ?

	Аргат шар:

	— Би энэ уулын орой дээрээс хэдэн өдөр харуулдаж байгаа юм. Ер үзэгдэхээ больжээ. Өглөө, үдэшгүй боргож хуцах нь ч сонстохоо байсан юм. Тэр алга болсон нь лавтай байна.

	Зальт улаан:

	— Нохой үнэхээр байхгүй бол тэр муу орилоо тахиа ч бид хоёрын хүнс болох нь тэр л дээ. 

	(Дэвхцэн дуулах нь)

	Арга мэх ихтэй

	Азтай хоёр үнэг

	Айлын тэжээвэр тахиаг

	Аваад ирэлгүй яах вэ дээ.

	Ов заль сайтай

	Овсгоот хоёр үнэг чинь 

	Орилоо муу тахиаг 

	Очоод шүүрэлгүй яах вэ дээ

	(Хоёр үнэг айлын хот руу явна)

	Тахиа:

	— (Ку-ка ре~ку) 

	Ачит эзэн минь авраарай. 

	Аргат шар үнэг аваад явлаа шүү! 

	гэж хашхична. (Үнэг тахиаг шүүрээд зугтаж байгаа харагдана. Өвгөн эмгэн хоёр гарч тахианыхаа саравч руу очоод)

	Өвгөн:

	— Ээ эмгэн минь тахиа алга болжээ. Энэ гүвээг даваад хоёр үнэг зугтчихлаа. Өдөр бүр өндөг өгдөг ачтай тахиа юм сан!

	Эмгэн:

	— Зөнөг өвгөн минь чи өчнөөн жил хашаа хороог минь харж манаж байсан хоточ сайн нохойгоо хөөж явуулсны чинь балаг одоо гарч байгаа нь энэ шүү дээ? Цаашдаа ер нь юу л болдог бол доо хөөрхий!

	Гэмт амьтан энэ муу эрээн муур л байж гэж би өчигдөрхөн чамд хэлсэн шүү дээ. Баруун айлын Бадам чавганц эртээдийн алдагдсан хонины махыг энэ муу муур пингээс аваад идэж байхыг нь үзсэн байна билээ шүү дээ!

	Өвгөн:

	— Тийм нь яриагүй тийм болж билээ л дээ! Хагасыг нь идэж баралгүй пийшингийн араар хийчихсэнийг нь би өнөөдөр үзлээ л дээ.

	Эмгэн:

	— Ганц махаар ч зогсохгүй, дэл сул сүү саалийг хүртэл долоочхоод байх юм. Хоточ нохойгоо хөөж явуулахаар энэ хулгайч муурыг хөөж явуулсан бол юунд тахиагаа үнэгэнд алдаж байх вэ дээ.

	Өвгөн:

	— За эмгэн минь! Одоо дэмий үглээд яах вэ. Би нохойгоо хайж олж ирэхийг бодъё.

	Эмгэн:

	— За өвгөн минь түргэн шиг яв!

	Өвгөн:

	— Ээ чи түүнийг хараач! Нөгөө муурыг бүргэд шүүрээд явчихлаа.

	Эмгэн:

	— Би уг нь эрээн мууртаа ч хайртай байсан юм.

	Өвгөн:

	—  Нохой минь байсан бол тахиагаа үнэгэнд, муураа бүргэдэд хаанаас шүүрүүлэх вэ дээ!

	Эмгэн:

	— Ёстой үнэн. Одоо энэ хашаа хороо юу л болдог бол доо! Чи олон үгээ больж түргэн шиг хайртай нохойгоо олж ирээ! Би ч гэсэн ойр хавиар хайя.

	Өвгөн:

	—  За тэгье, тэгье. Түргэлье. Эмгэн минь.

	Өгүүлэгч:

	— Хоточ сайн нохой нь хол нутгийн аянчныг дагаж алс явсныг өвгөн сонсоод хойноос нь явсан юм. Харин олж ирсэн эсэхийг би мэдээгүй л байна.

	 

	1968

	 


АРСЛАН ХААНЫ ШАЛГАЛТ

	 

	Тоглогчид: 

	1. Өгүүлэгч

	2. Арслан

	3. Чоно

	4. Үнэг

	5. Бар

	 

	Нэгдүгээр үзэгдэл

	Өгүүлэгч:

	— Нэг удаа араатны хаан арслан албат иргэдийнхээ хэр зэрэг үнэнч шударгыг шалгаж үзэхээр шийдэж гэнэ. Тэгээд бар, чоно үнэг гурвыг дуудаж ирүүлжээ. 

	(Хөшиг нээхэд арслан хаан өндөр хадны дэвсэг дээр ихэмсэг сууж байх бөгөөд түүний дэргэд бар, чоно, үнэг, гурав маш хүлцэнгүй байдалтай байцгаана) .

	Арслан:

	— За та гурав минь дуудаж ирүүлсэн хэргийг мэдэж байна уу

	Үнэг: 

	(Зальтайхнаар)

	— Агуу хүчит арслан хаан минь албат иргэд бид чинь хаан таныхаа зарлиг тушаалыг биелүүлэхэд бэлхэн байна.

	Бар, Чоно хоёр:

	— Тийм ээ, бид бүгдээрээ бэлхэн байна.

	Арслан:

	—  Энэ удаа би та нараас ганц л асуулт асуух байна. Нарт ертөнцөд надаас илүү хүчтэй амьтан байна уу? Үүнд л нэг зөв хариу өгөөрэй. Эхлээд хөвчийн хөх « чи алдаа мадаггүй зөв хариул!

	Чоно:

	— Араатны хаан арслан та агуу их хүч тэнхээтэй нь үнэн боловч алтан дэлхий арвин болохоор хаан танаас хүчтэй амьтан хатан дэлхийд байдаг байх аа! гэж би бодож байна.

	Арслан:

	—  Аа юу гэнэ ээ! Дахиад чи наадах үгээ хэлээд орхи! Чи араатны хаан намайг ямар ч хүч тэнхээгүй дорой амьтан болгож доромжлохдоо санаа чинь зовохгүй байна уу! Хүч чадал арга самбааныхаа ихээр араатны хаан болсон гэдгийг одоо хүртэл мэдээгүй яваа юу! Тэгвэл би чамд хэр зэрэг хүч чадалтайгаа одоо үзүүлээд өгье. Чи одоо агуу их хүч чадлын минь амтыг үз! гээд алгадчихав.

	(Чоно гав! гэж дуугарна. Үүнийг харж байгаа бар, үнэг хоёр үнэхээр их сандран байгаа харагдана).

	Арслан: 

	(Бард хандаж)

	— Надаас илүү хүчтэн нарт ертөнцөд байна уу? гэж та нараас асууж байна шүү! Бар чамайг уурын мунхагтай уулын өөдгүйг чинь би мэднэ. Чи одоо хариулаад орхи!

	Бар:

	— Эзэн хаантантай эн зэрэгцэх тийм их хүчтэн тив дэлхийд яаж байх вэ дээ! Тийм ч учраас таныг араатны хаан гэж өргөмжилж албат бид хүндэтгэж байдаг шүү дээ!

	(бөхөлзөнө)

	Арслан:

	—  Чи ер нь ичих нүүрэндээ илэг наачихсан, улайх нүүрэндээ уушги илчихсэн ямар цадиггүй зусарч бялдууч амьтан бэ? Чам шиг зусарч бялдууч амьтан тус хүргэж нэмэр болохоосоо гай тарьж, гарз гаргах нь их байдаг. Ийм амьтдыг эртхэн шиг л тонилгож байвал таарна. Зусарч бялдууч минь май шангаа хүрт гээд алгадчихав 

	(Бар орилсоор унана).

	Арслан: 

	(Цааш нааш архиран явснаа үнэгэнд хандаж)

	— Одоо чиний хариулах ээлж болоод байна. Чиний заль мэхтэй гэдгийг чинь би мэднэ. Намайг залилж мэхлэх гэвэл юу болдгийг чи нүдээрээ харж байгаа биз! 

	(Бар, чоно хоёр луу заана). 

	Надтай эн зэрэгцэхээр хосгүй тийм хүчтэн хорвоо дэлхийд байна уу гэж л та нараас асууж байна шүү дээ! Одоо чи түргэн хариулаад өг.

	Үнэг:

	— Их эзэн хаан минь үнэнээ л хэлэхэд таны асуултад шууд хариулж чадахгүй байна. Харин манай өвгөн аавд хорвоогийн юмыг нэгд нэгэнгүйгээр дэргэдээ байгаа юм шиг эндүү зөрүүгүй харж чаддаг ид шидтэй толь байдаг юм. Тэр толинд л харвал андуу зөрүүгүйгээр сайн мэдэж болно доо! гэв.

	Арслан:

	—  Ид шидтэй толь оо? Тэр чинь тийм сүрхий эд юм уу?

	Үнэг:

	— Сүрхийгээр барах уу? Тэр толинд харахад үнэнч сайн нөхөд, өшөөт хортон дайсныг хүртэл цөмийг нь хар цагаанаар нь ялгаруулаад л авна шүү дээ!

	Арслан:

	—  Хм хаан над л баймаар эд юм даа. Үнэг чи миний асуултад хариулж чадахгүй байгаа чинь их муу байна. Зүй нь чамайг чоно, бар хоёрын замаар л тонилговол зохих байна. Юу ч мэдэхгүй мангуу тэнэг албаттай байхаар бие ганцаар байсан ч үгүйлж дутаад байх юм алга! Гэвч шидэт тольтойн чинь хувьд энэ удаа чиний амийг аваръя. Харин чи түргэн явж тэр толио надад авчирч өг!

	Үнэг:

	— Тэгье! Тэгье! Тэр толь өнөө маргаашаа хүлээж байгаа өвгөн аавд байхаар хаан танд байсан нь хавьгүй илүү дээ.

	Арслан:

	—  За чи түргэн шиг яв! яв! 

	(Үнэг гарч од«р).

	 

	Хоёрдугаар үзэгдэл

	Хүрз, царил, зээтүү барьсан олон үнэг харагдана. 

	Тэд дуулах нь:

	Нарны гэрэл тусахгүй

	Наян алд нүхийг 

	Аргат үнэгнүүд ухлаа даа! 

	Арслан чамайг дөнгөнө дөө! 

	Өвсөөр өнгөлж хучсан нь 

	Үнэхээр мэргэн арга даа 

	Өөдгүй тэнэг арслан 

	Өнхөрч унахгүй яах вэ дээ.

	Тарган Үнэг:

	— За чи одоо яваад тэр омогт арслангаа шууд дагуулж ирээд өвсөөр өнгөлсөн энэ ухмал руугаа унагаж орхи! Харин замдаа сэжиг авхуулав гэж захина.

	(Үнэг явж арслантай уулзана).

	Арслан: 

	(Тэсэж ядан)

	— Чи нөгөө толио аваад ирэв үү?

	Үнэг:

	— Агуу их Арслан хаан минь! Өвгөн аавын өнөөх гайхамшигт шидэт толинд газар тэнгэрийн алинд ч харагдаж үзэгдэхгүй юм гэж байхгүй цөм л дэргэд байгаа юм шиг үзэгдэх юм байна. Би сая хүртэл тэр шидэт толинд харлаа. Хаан таны эр чадал эрх тушаалд атаархсан өшөө хонзон өвөрлөсөн өөдгүй муу санаатай амьтад ч зөндөө үзэгдэж байна. Хаан танд үнэг биднээс үнэнч амьтад өргөн дэлхийд үнэхээр алга! Та өөрийнхөө нүдээр шидэт толинд харвал улам сайн үзэж анд нөхөд атаат дайснаа ч амархан ялгаж авч чадна даа!

	Арслан:

	—  За за үнэг минь мэдлээ. Чи одоо бушуухан шиг тэр толио гаргаад өг! 

	(Их л яарч байна). 

	Үнэг:

	— Тэр толь өвгөн аавын хоймор дахь бас нэг ид шидтэй ширээнд зоолттой байдаг. Тэр ширээнээс нь салгачихвал ид шид нь арилж энгийн нэг шил болчихдог юм байна. Өвгөн аав тэр толио хаан танд харамлахгүй өгнө гэж амлалаа. Гэвч өөдгүй муу үнэг би өргөөд, өргөөд тэр ширээг даахгүй юм. Тэнхээ чадал ихтэй та түүнийг доор нь өргөж гэртээ суурилуулаад авбал дуртай юмаа харж байх болно доо!

	(Арслан хэсэг бодсоноо)

	Арслан:

	—  Амьтны хаан арслан би тэр ширээ рүү чинь өөрөө гүйж явахаар хөвчийн тэнэг хүрэн баавгайг явуулчихвал болох юм биш үү!

	(Үнэг ихэд сандран)

	Үнэг:

	— Үгүй, үгүй! Хаантан минь хүрэн баавгайг явуулж болохгүй. Тэр толиор харахад урьдаар хэд хэдэн ном заалгаж сурах хэрэгтэй юм байна. Баавгай номыг нь мэдчихвэл бас таныг дөнгөчхөж магад шүү дээ. Тэгэхээр та өөрөө очиж өвгөн ааваар тэр номыг нь заалгаж сурах нь ашигтай. Та өвгөн аавыг байхад нь заалгаж аваад ид шидтэй толийг нь эзэмшинэ гэдэг ёстой азтай хэрэг. Та үүнээс хойш юу санасан хүссэн бүхнээ тэр толинд дураараа харж байх болно доо.

	Арслан:

	—  За тэгвэл чи намайг дагуулаад хурдхан явж үз!

	 

	Гуравдугаар үзэгдэл

	Үнэг арсланг дагуулаад явж байна 

	Арслан:

	—  Өвгөн аавынд чинь хүрэх ойртож байна уу? Тэр шидтэй Толь чинь.,..

	Үнэг:

	— Одоо ч очлоо доо гэж яарна. 

	(Бэлтгэн ухсан нүхэнд арслан унана) 

	Арслан:

	— Үнэг минь чи надаар тоглоом тохуу хийлгүй нүхнээс гаргаад өг! Эзэн хаанаараа ингэж тоглож яаж болох вэ дээ?

	Үнэг:

	— Үнэгний зальтайг мэднэ гэж өөрөө ч та хэлж байсан шүү дээ! Тэнэг амьтан л хамгаас түрүүн тэр зальд хууртдаг юм даа Хи хи хи!

	Арслан:

	—  За үнэг минь чи тоглолгүй бушуухан гаргаж тусал!

	Үнэг:

	— Иймхэн жижиг хонхроос гарч чадахгүй байж энэ дэлхийд хүчтэн гэж онгироод ч яадаг байна даа! Хи хи хи!

	Арслан:

	—  За зальт шар минь чамайг би цадтал чинь махаар дайлъя. Гаргаад орхи!

	Үнэг:

	— Нүхэнд унасан арслангийн мах амттай байдаг юм гэнэ билээ. Над хүрэлцээтэй хи, хи, хи!

	Арслан:

	(Сандарч)

	— Үнэг минь чи намайг гарга. 

	Үнэг:

	— Арчаагүй муу үнэгт хууртдаг араатны хаанаар ч яах вэ дээ! Одоо та өөрийгөө хорвоод хосгүй хүчтэн амьтан гэж бодож байна уу? 

	(Үнэг яваад өгөв).

	Өгүүлэгч:

	— Хүчээр нэгийг дийлж, ухаанаар мянгыг ялдаг үнэн юм даа.

	 


АРГАТАЙ ЯМАА

	Өгүүлэгч:

	— Нэг ямаа ишигтэйгээ хамт ууланд явж байгаад ижлээсээ төөрчээ. Гэтэл чоно түүнийг алсаас харлаа.

	Хөгшин чоно:

	— Өрлөг баян хангай минь

	Өлссөн биднээ өрөвдөж

	Өөхтэй сайхан хоол

	Өөдөөс илгээх нь энэ үү дээ.

	Залуу чоно:

	— Хотол баян хангай минь 

	Хоолгүй биднээ өрөвдөж 

	Хосгүй сайхан хоол

	Холоос илгээх нь энэ үү дээ! 

	гэж дуулав (Ямаа хариу болгож)

	Ямаа:

	— Үдшийн идсэн 

	Бүдүүн баавгайн мах 

	Хэр амттай байсныг 

	Хэлээч! ишиг хүү минь!

	Ишиг:

	— Өнөө өглөөний идсэн

	Өлөн чонын махны

	Амтыг яалаа ч гүйцэхгүй 

	Ахиад чоноор хооллох сон!

	Ямаа:

	— Урждар оройн идсэн 

	Уурт арслангийн мах 

	Хэр амттай байсныг 

	Хэлээч! ишиг хүү минь! 

	Ишиг:

	— Өнөө өглөөний идсэн

	Өлөн чонын махны

	Амтыг яалаа ч гүйцэхгүй

	Ахиад чоноор хооллох сон

	Ямаа:

	— Өчигдөр үдшийн идсэн

	Өнөө барын мах

	Хэр амттай байсныг

	Хэлээч! ишиг хүү минь!

	Ишиг:

	— Өнөө өглөөний идсэн

	Өлөн чонын махны

	Амтыг яалаа ч гүйцэхгүй 

	Ахиад чоноор хооллох сон!

	Ямаа:

	— Толгой дээрээ зүүсэн

	Том хоёр сэлмээ

	Ээж нь аваад өгье.

	Ишиг хүү минь хурцлаарай!

	Ишиг:

	— Өглөөхөн дөнгөж хурцалсан

	Үзүүрт хоёр сэлэм чинь 

	Ир нь мохлоо гэж үү дээ. 

	Илүү ажил биш үү дээ?

	Ямаа:

	Гантай ир нь мохоогүй

	Зантай хурц байгаа ч

	Хоёрын хоёр чоныг

	Хоромхонд хурдан төхөөрөхөд 

	Нэмээд ирлэхэд илүүгүй биз.

	Нийлээд хэд үрчихдээ!

	Ишиг:

	Шинэхэн хоол ирэхээс өмнө 

	Сэлмээ тэгвэл аваад аль!

	Ширүүн хурц хуурайгаараа

	Сэрмэж хэд үрье би! гэж чангаар дуулав.

	(Хоёр чоно сонсоод:)

	Хөгшин чоно:

	— Аюултай хоёр дайсан

	Айсуй явааг мэдэв үү?

	Хурц сэлмээ дахиад

	Хуурайдахаар тохирохыг иь сонсов уу. 

	Залуу чоно:

	— Мэдэж сонсохоор барах уу даа! 

	Мэндхэн дээрээ зугтаая!

	Хөөгөөд ирэхээс нь урьдаад 

	Хөвч ойдоо нуугдъя гээд зугтаав.

	Өгүүлэгч: 

	Ингэж хоёр чоно хар хурдаараа ухасхийн өтгөн ойдоо ороод үзэгдэх бараагүй болоход нь ямаа, ишгээ дагуулан амар мэнд хотондоо ирж дулаан хороондоо тухтай сайхан амарсан гэнэ.

	 

	1969

	 


II ЭРЭЭН БӨМБӨГНИЙ ЭРЭЛ 

	(жижиг үзэгдэл, гараа)

	МОДНЫ ГОМДОЛ

	(Хоёр хүүхэд гарч ирнэ)

	Дулам:

	— Хүүе Дорж оо! Чи түүнийг хараач! 

	Дорж:

	— Юуг хараач гэж!

	Дулам:

	— Яагаа вэ! Тэр уйлж байгаа модыг...

	Дорж:

	— "Уйлж байгаа мод" гэсэн чинь юу гэсэн үг вэ? Мод хэзээ уйлж байсан юм бэ?

	Дулам:

	— Тэр модыг чи хар л даа! Бүүр эхэр татан уйлж байна шүү дээ!

	Дорж:

	— Нээрэн тийм байна. Яагаад уйлж байгаа юм бол. Хоёул очиж уулзах уу?

	Дулам:

	—  Тэгье! Тэгье! Уйлсны нь учрыг асууж мэдье. Тэгээд туслахыг бодъё л доо.

	(Дорж, Дулам хоёр мэгшин уйлж байгаа модон дээр явж очно. Модыг хатуу цаасан багаар хийж хүүхэд тоглоно).

	Дулам:

	— Хүүе мод оо! Чи яагаад уйлаад байгаа юм бэ? Чамайг хэн ингэж гомдоогоо вэ? Чи бид хоёрт уйлсан учраа хэлээч!

	Дорж:

	— Яагаад уйлаа вэ? Бид хоёр чамд тусалж чадна шүү. Чи ямар нэртэй вэ?

	Дулам:

	— Шинэс юм уу? Улиас юм уу?

	(Мод хариу хэлэхгүй уйлсаар л байна)

	Дорж:

	— Эсвэл хус юм уу, хуш юм уу? Үгүй бол нарс, хайлаас юм уу?

	Мод:

	— Би уйлахгүй яах вэ дээ? Та хоёр намайг хар л даа. Миний ямар мод гэдгийг та хоёр ч гэсэн ялгаж танихаа байчхаад, нэрийг минь асууж байна шүү дээ.

	Дорж:

	— Мод минь чамд бид хоёр тусалъя. Чи нээрэн ямар мод юм бэ? Чиний мөчир, шилмүүс чинь ингэж хугарч салмайгаад уначихсан болохоор чинь бид хоёр чамайг ямар мод гэдгийг чинь ялгаж танихгүй байна шүү дээ!

	Дулам:

	— Чи яагаад уйлаад байгаа юм бэ?

	Мод:

	(Ногоон ойн зургийг зааж)

	— Та хоёр миний тэр олон сайхан «ой мод-нөхөд»-ийг минь харж бай- гаа биз дээ. Одоо урин хавар болж, надаас бусад нь миний олон нөхөд мөлгөрхөн нахиа нь тэлж, мөчир шилмүүс бүрээс нь мөн ч олон навчин цацаг ургаж, ёстой гоёхон найгаж байгаа биз дээ.

	Тэгэхэд миний навчин цацаг минь саглайж, нарийн мөчрүүд минь найгах нь байтугай хамаг эрхтэн мөчир шилмүүс минь харахын аргагүй хугарч, бяцарч харзайж сарзайгаад байж байна шүү дээ! Тэгэхээр би уйлахгүй яах вэ дээ.

	Дулам:

	— Чиний саглагар сайхан мөчрүүд чинь яагаад ингэж сарвайж сэрвийгээд хугарчихсан юм бэ?

	Мод: 

	Надад энэ өвөл л ийм золгүй явдал тохиолдоод байгаа юм. Өвс тэжээл, өл хоолгүй өлссөн нэг ямаа зарим мөчрийг мэрж орхисон юм.

	Дулам:

	— Танай гудамжны жаалууд чамайг хамгаалж идэмхий тэр ямааг тууж хөөдөггүй юм уу?

	Мод:

	— Миний мөчрийг ямаа мэрээд л байхад манай энэ урд байшингийн нэг жаал тагтан дээрээ зогсчхоод л ажиггүй хараад л байсан. Би тэр жаалд их гомдож байна.

	Дорж:

	— Гомдолгүй яах вэ дээ? Гомддог нь мод чиний зөв өө!

	Мод:

	— Бас тэр өөр нэг хүүхэд хичээлдээ очих, буцах замдаа мөчрөөс минь өдөр бүр хуга татаж аваад л бие биеийгээ ороолгож гуяддаг юм. Тэгэхээр миний мөчир яаж тэсэх вэ дээ! Тэгээд л би ийм болчхоод уйлж байна шүү дээ!

	Дорж:

	— Энэ байшингийн тэр жаалыг чинь би мэдэж байна.

	Дулам:

	— Хэн юм бэ? Чи нэрийг нь хэлчих л дээ! 

	Дорж:

	— Би хэлнэ ээ! хэлнэ!

	Мод:

	— Бас хоёр жаал хамгийн бөх нэг мөчрөөс минь хоёр гараараа дүүжигнэж байгаад уржигдархан хугалчихсан нь энэ байна.

	Дулам:

	— Хоёулаа тэр дэггүй жаалуудыг заавал олъё.

	Дорж:

	— За тэгье.

	Мод:

	-Халуун зун болж хамаг олон нөхөд минь ганган ногоон навчин цацгаа зүүхэд би л ганцаараа гандаж сэрийж үлдэх нь байна шүү дээ.

	Дулам:

	— Бид хоёр чамд тусалъя. Холцорсон холтос, хугарсан мөчрийг нь засаж сэлбэе.

	Мод:

	— Би тэгвэл их баярлана 

	(Гэмтсэн модыг засаж сэлбэнэ) 

	Ямар ачтай сайн жаалууд вэ? Та хоёр манай энэ цэцэрлэгээр дандаа сайхан зугаалж байгаарай.

	Дулам:

	— Дорж бид хоёр мод та нарыг ингэж гэмтээдэг дэггүй жаалыг одоо олоод ирье. Мод минь тайвшран хүлээж балгаарай.

	(Мод толгой дохино)

	Дорж:

	— Би энэ урьд байрын тэр дэггүй жаалыг мэдэж байна. Түүнийг одоохон олж ирье.

	Дулам:

	— За бушуухан явъя!

	(Хоёр жаал явна)

	Дорж: 

	(Нийтэд хандаж)

	— Уулын шинэхэп модыг сайхан хотдоо эцэг эх, ах эгч нар маань тарьж, ургуулдгийг тэр жаалууд даан ч мэддэггүй юм байх даа!

	Дулам:

	— Ёстой, ёстой!

	— Урьд байрын хоёр жаал шиг ургуулж тарьсан модыг гэмтээж байдаг тийм тусгүй жаал энд, тэнд өөр байхгүй байгаа. даа.

	Дорж:

	— Арай ч байхгүй байх гэж би бодож байна.

	Дулам:

	— Тийм жаал хэрэв энд тэнд тааралдвал та нар бид хоёрт хэлээрэй.

	(явна)

	1975

	 


ХАЙРЦАГ БУДАГ

	Тоглогчид: 

	Туяа, 

	Шарав, 

	Батаа, 

	Тунгалаг 

	(Сургуулийн хичээлийн байрны гадаа болж буй үйл явдал дүрслэгдэнэ. Батаа цүнхтэй номоо бариад явж байснаа доош бөхийж ямар нэгэн юм газраас аваад үзэж зогсоно.)

	Батаа: 

	Ээ би мөн ч азтай яа! 

	(Дороо дэвхэцнэ) 

	Цэрэн, Цэвэл хоёр ингээд л 

	(том алхаж үзүүлнэ) 

	дээгүүр нь дав ч үгүй алхаад явчхаж байгаа юм аа. А хаа ха Э хэ хэ!

	Шарав:

	— Юу вэ? Батаа! Чи юу гэж ганцаараа яриад байгаа юм бэ?

	Батаа:

	— Би ёстой гоё юм олсон

	Шарав:

	— Ямар гоё юм бэ?

	Батаа:

	— Үгүй ээ, би чамд хэлэхгүй

	Харин чи таа л даа

	Шарав:

	— Лувсан нярав гуайн гээчихсэн түлхүүр байх нь?

	Батаа:

	— Үгүй ээ

	Шарав: 

	А би мэдлээ. Цэцгээ өчигдөр энгэрийнхээ тэмдгийг унагачхаж гэж байсан! Тэгвэл тэр л дээ!

	Батаа:

	— Бас таасангүй.

	Шарав:

	— А тэгвэл юу ч олсон биш! Намайг хуурч байгаа юм байна.

	Батаа:

	— Олоогүй болоод энэ үү?

	(Будгаа гарган үзүүлнэ)

	Чи бол үүнийг мэдэхгүй л дээ.

	Шарав:

	— Усан будаг мэдэхгүй хэн байх вэ дээ? 

	Батаа:

	— Энэ бол жирийн нэг усан будаг биш! «Ленинград» гэдэг ёстой алдартай усан будаг шүү дээ. Манай ах над өөрийнхөө нэг ийм будгийг харамлаад байдаг юм аа. Одоо ч би түүнийг нь царай алдахгүй боллоо. Бушуухан хариад тэмээ, мал, онгоц машин ёстой дуртай бүхнээ л зурдаг хэрэг ээ.

	Шарав:

	— Олзны юмыг олуулаа гэж чи дуулсан биз дээ. Хоёулаа хувааж авахгүй яах вэ дээ.

	Батаа:

	— Тэр дэмий. Би ганцаараа олсноос ямар чамтай явж байгаад олсон биш. Чи дөнгөж л сая ирсэн шүү дээ!

	Шарав:

	— Өө чи ямар шинжгүй юм бэ? Хорин дөрвөн ширхэг будгийг чинь арван хоёр, хоёроор нь л ав адилхан хуваагаад авбал болоо шүү дээ.

	(Шарав, Батаагаас будгийг нь булааж авна)

	Батаа:

	— Алив чи будаг өгөөдөх л дөө!

	Шарав:

	— Ямар чинийх юм уу? Би чамайг хуваахгүй бол будаг олоод аваад харьчихсан гэж, ангийн даргад хэлнэ дээ!

	Батаа:

	— Би ямар олсноос, хулгай хийсэн биш! Чи хэлээд, хэлээд яах вэ дээ! Хэлний чинь гарз л болно биз.

	(Туяа, Тунгалаг хоёр хүрч ирнэ) 

	Туяа:

	— Хүүе Батаа! Өө бас Шарав байна шүү дээ. Та хоёр юу булаацалдаад байгаа юм бэ?

	Батаа:

	— Энэ чинь хүний юм авчхаад өгөхгүй юм байна шүү дээ!

	Шарав:

	— Энэний будаг биш! Хуваая! гэхээр хуваахгүй байгаа юм.

	Туяа:

	(Шаравт хандаж)

	— Хүний юмыг «хуваана» гэсэн чинь юу гэсэн үг вэ? 

	Шарав:

	— Үгүй энэний юм биш. Сая л эндээс олсон юм,

	Туяа:

	— Энэ будгийг олсон юм гэж үү! Газраас олсон бол эзнийг нь олж өгөх хэрэгтэй шүү дээ?

	Батаа:

	— Аа яасан онгироо юм бэ? Ямар хулгай хийж авсан биш! Эзнийг нь олж өгөөд байхдаа яах билээ?

	Шарав:

	— Аа Туяа нэг л их шударга хүн болж бид хоёрт гайхуулж байхгүй юу? Өөрөө олсон бол бушуухан л цүнхэндээ хийчихнэ дээ.

	Батаа:

	— Олзонд дургүй хүн ч гэж байдаггүй байх аа!

	Туяа:

	— Олзонд дуртай гээд л бусдынхаа эндэж гээсэн юмыг эвтэйхэн шиг цааш нь хийчхээд байж болно гэж үү? 

	Тэр тусмаа пионер хүн бол...

	Тунгалаг:

	— Ёстой, ёстой! Шарав чинь ийм муу жаал байсан юм уу? Хичээлдээ бол манай ангид магтагддаг л жаал шүү дээ? 

	Туяа:

	— Батаа ч гэсэн сайн жаал шүү дээ.

	Тунгалаг:

	— Батаа Шарав хоёр муу ч жаалууд биш л дээ. Харин зураг зурах дуртай болохоороо л тэгж байх шиг байна.

	Туяа:

	Хүний өдий төдий мянган төгрөгийг олоод эзнийг нь олж өгсөн хүүхдийн тухай пионерын үнэн сонинд зөндөө бичсэнийг бид уншаад «ийм л шударга үнэнч байх хэрэгтэй» гэж ярилцдаг шүү дээ! Тийм биз дээ, Батаа? 

	Батаа: 

	(Толгойгоо илж)

	— Тийм нь ч тийм л дээ.

	Энэ Шарав л хувааж авна гээд байгаа юм. 

	Шарав: 

	Чи надаас өмнө ганцаараа авна гээд байсан шүү дээ.

	Тунгалаг:

	— Ямар ч гэсэн та хоёр эзэнд нь өгнө гэж ярилцаагүй байгаа юм байна л даа?

	Туяа:

	— Тийм л байна

	Батаа:

	— Би яаж эзнийг нь олж өгөх вэ дээ!

	Туяа:

	— Манай сургуулийн коридорт байдаг гээсэн юмаа ирж авна уу? гэсэн зарлалын самбарт бичээд л хадчихад гүйцээ шүү дээ?

	Тунгалаг:

	— Эндээс олсон юм чинь манай л сургуулийн нэгнийх нь л юм байж таарна шүү дээ.

	Туяа: 

	Тэгэлгүй яах вэ дээ?

	Тэр самбарт зарлал хадчихвал эзэн нь дороо л ирээд авна шүү дээ. Манай ангийн Ориг гарынхаа өрөөсөн бээлийг, 7-ын А-ын Дугар резин баллуураа, 3-р ангийн Рэнцэн энгэрийн жижиг тэмдэг, 5в ангийн Мөнхөө үзгийнхээ толгойг гээчихсэнийг олсон хүүхдүүд нь тэр самбарт зарлал биччихэд л эзэд нь очиж авсан шүү дээ.

	Та хоёр ч гэсэн түүнийг мэднэ, шүү дээ. Тийм биз дээ.

	Шарав:

	— Мэднэ. Манай ангийн Гончиг ч гэсэн гурвалжин шугамаа гээчихсэнээ тэндэх зарлалаас мэдэж олж авсан юм.

	Тунгалаг:

	— Ингэхээр та хоёр!

	Энүүхэн эндээс олсон юмыг эзнийг нь олоод өгчихөд ч даан их төвөг ч гарахгүй байгаа биз дээ.

	Батаа:

	— Тийм!

	Шарав:

	— Тийм л дээ!

	Туяа:

	Тэгвэл одоо тэр самбарт зарлал хадчих! Эзэн нь зарлалыг үзээд ирж авна. Будгаа олсондоо чин сэтгэлээс баярлана. Хүнийг баярлуулахаас сайхан юм юу байх вэ! Тийм биз дээ!

	Тунгалаг:

	— Та хоёр ч гэсэн ийм будгаа хаячихсан бол дэмий хайж баахан цагаа гарздаж, сэтгэл үймэрч явах шүү дээ.

	Шарав:

	— Нээрэн ч тийм шүү

	Энэ будгаа эзнийг нь түргэн л олж өгье.

	Одоо хичээл тарчих гэж байна. Бушуухан явъя.

	Батаа:

	— За тэгье. Харин энэ хоёр 

	(Туяа, Тунгалаг хоёрыг зааж) 

	бусдын юмыг олоод өгөхгүй гэж байсан гэж хүүхдүүдэд ярих байх даа.

	Тунгалаг:

	— Хаанаас даа! Батаа минь. Гэмээ ухаараад засаж байгаа бол нэг гаргасан алдаа, урьд нь хийсэн дутагдлыг улиглаж муучлаад байна гэдэг бол ёстой сайн хэрэг биш шүү дээ.

	Туяа:

	— Тунгалаг яг үнэн ярилаа. Манай Батаа, Шарав хоёр хоёулаа зураг зурдаг болоод л өнгийн будаг болохоор л шохоорхсоноос биш, тэгж ч бусдынхаа юмыг нуугаад ашиглачихъя! гэж үнэн санаанаасаа санахаар муу жаалууд биш шүү.

	Тунгалаг:

	— Би наад будгийг чинь үзэх үү?

	(Батаа будгийг өгнө. Туяа хажуугаас нь хараад) 

	Туяа:

	— Өө энэ чинь эзнийг нь олж цөхөөд байх ч юм алга. Энэ чинь 5а ангийн Энхээгийн будаг шиг байна. Та нар энэ бичгийг нь унш л даа. «На память подруге Энхэ. Хотелось бы тебя будущим известным художником Галя. М. С. Москва.» гэсэн байхыг бодоход энэ будгийг Энхээд Галя гэдэг найзаас нь дурсгасан будаг байна л даа.

	Шарав:

	— Батаа бид хоёр үүнийг ч ажиглаачгүй юм л даа.

	Батаа:

	— Энэ бичгийг би нээрэн уншаагүй шүү.

	Туяа:

	— Тэр бол тийм байж болно л доо?

	Тунгалаг:

	— Одоо л эзнийг нь мэдсэнээс хойш Энхээд аваачиж өгвөл боллоо шүү дээ.

	Батаа:

	— Би одоо аваачиж өгье! Энхээ ангидаа байгаа байх. Шарав аа! Хоёулаа цуг явах уу?

	Шарав:

	— Тэгье тэгье

	(Батаа, Шарав хоёр явна)

	Тунгалаг:

	— Батаа, Шарав хоёр маань будгийнхаа эзнийг нь олж өгөх гээд явчихлаа шүү.

	Туяа:

	— Энэ хоёр ч хүний гээсэн юмыг ашиглачихыг бодох муу жаалууд ч биш шүү. Өөрсдөө зураг зурах дуртай болохоороо томоогүйтэн шохоорхож байхгүй юу.

	Туяа:

	Аа нөгөө хоёр чинь Энхээтэй уулзчихсан, тэр хамт гараад ирлээ. Энхээ инээчихсэн их баяртай байна. Лав түүний будаг байж дээ!

	Тунгалаг:

	— Аа боллоо л доо. Манай сургуулийн «Гээсэн зүйлийг олсон тухайгаа зарладаг самбар их хэрэгтэй шүү. Тийм самбар сургууль бүрд байвал зүгээр биш юм болов уу?»

	Туяа:

	— Би ч бас тэгж боддог юм. За хоёулаа Энхээ тэр гурав дээр очиж Батаа, Шарав хоёртоо баяр хүргээд явах уу?

	Тунгалаг:

	— Тэгье тэгье! 

	(Туяа, Тунгалаг хоёр явна).

	 


ТУСЧ БАГИЙН ТУС

	I

	Тайзны засал (Битүү мод, завсар чөлөөгөөр нь байшин барилга харагдана. Хичээлээ тараад харьж яваа бололтой хэсэг хүүхэд гарч ирнэ. Тэдний дотроос:)

	Халиун:

	— Би өнөөдөр «Түмэн бодисын» хичээлээр асуугдсаан!

	Цэдэн:

	— Чи тэгээд ямар авав?

	Халиун:

	— Онц сайн!...

	Лувсан:

	— Өө, манай Халиун ёстой лут аа 

	Цэдэн:

	— Халиун ч ёстой толгойтой охин байхгүй юу? 

	(Энэ үед тэдний араас)

	Борхондой:

	— Та минь ээ, хүлээгээрэй! Хүлээгээрэй! гэсээр амьсгаадан гүйж ирнэ.

	Лувсан:

	Борхондой! Чи юунд гүйгээ вэ? 

	Борхондой:

	— Би... би нэг цүнхтэй юм оллоо. 

	Цэдэн:

	— Хаанаас олов?

	Халиун:

	— Хаанаас тэр вэ?

	Борхондой:

	— Нэг бүдүүн үхэр эвэртээ өлгөчихсөн хойд модон дотуур явж байна.

	Лувсан:

	— Тэгээд чи түүнийг яав аа?

	Борхондой:

	— Арай чамай салгаж авлаа шүү! 

	Лувсан:

	— Үхрийн эвэрт гэнэ ээ?

	Борхондой:

	— Тийм ээ, тийм !

	Цэдэн:

	— Энэ бол сургуулийн нярвын гээчихсэн мөнгө байх аа.

	Халиун:

	— Магадгүй шүү (цүнхийг нээнэ). 

	Цэдэн:

	— Пээ, нөгөө Цамбын цүнх шив дээ.

	Лувсан:

	— За, энэ ч учиртай даа. Цамба хичээлдээ ирээгүй гэж ангийн нь хүүхэд хэлсэн!

	Цэдэн:

	— Алив, юу байна. Борхондой оо! Чи нэгд, нэгэнгүй гаргаач!

	(Борхондой цүнхийг уудлан дэвтэр, номыг гаргаж эхэлнэ).

	Борхондой:

	— Нэг! Монгол хэлний ном хавтасгүй! Сайн данслаад бичээрэй! Хожим өөр юм байсан гэж мэдэх хүүхэд шүү. Алив Халиун чи бичээрэй. 

	(Халиун үзэг цаас гарган)

	Халиун:

	— За би дансалъя. Монгол хэлний ном! хавтасгүй гэж бичлээ. Өөр юу байна.

	Борхондой:

	— За бичсэн бол хоёр гээд:

	— Эртний дэлхий дахины түүх гэж бич! Энэ ч салхи оруулсан янзгүй, яг цоо шинээрээ юм байна.

	Халиун:

	— Эртний дэлхий дахины түүх гэж бичлээ. 

	Борхондой:

	— Гурав, 

	(дээш нь өргөөд) 

	Математик 

	Лувсан:

	— Голоос нь лав арван хуудас алга!

	Борхондой:

	— Дөрөв: Орос хэлний дэвтэр! Гуравхан хуудастай.

	Халиун:

	— За бүртгэлээ.

	Борхондой:

	— Тав. Хэл бичгийн дэвтэр. Юу ч бичээгүй.

	Борхондой:

	— Зургаа. Үзэг гээч юм ор тас алга! Долоо. Шүдээрээ үзүүрлэсэн бололтой харандааны хугархай байна.

	Халиун:

	— Гүйцээ юу?

	Борхондой:

	— Эцэст нь 

	(дээр өргөөд) 

	ааруулын хэлтэрхий, тал ёотон, нэг боорцог...

	Халиун:

	— Борхондой, Бүгдийг нь буцааж хий! Нэг ч юм дутаалгүй яг байсан чигээр нь эргүүлж өгөх хэрэгтэй.

	Борхондой:

	— Халиун минь чи санаа чинь зовоод байгаа бол, болъё доо! Би л лав өгч чадахгүй!

	Лувсан:

	— Халиун аа! Хэд хоног өгөлгүй, хашраавал яасан юм бэ?

	Халиун:

	— Тэгж болохгүй улирлын шалгалт ойртоод байхад түргэн өгөх нь зүйтэй.

	Лувсан:

	— Одоо унших ном дэвтэргүй сандарч байгаа шүү дээ.

	Халиун:

	— Өнөө орой л өгье.

	Борхондой:

	— Цамба цүнхээ үхрийн эвэрт өлгөөтэй явсан гэж хэрхэвч ойлгохгүй. Биднийг л зориуд нууж авлаа гэж бодно шүү дээ.

	Халиун:

	— Нээрээ тэгнэ байх шүү.

	Лувсан:

	— Үнэн шүү! Нууж авсан гэж ч мэднэ. Ерөөсөө энд хаячихъя. Үгүй бол тэр үхрийн эвэрт буцаагаад зүүчихье!

	Борхондой:

	— Тэгж яасан ч болохгүй. Харин ингэхэд ер нь яагаад Цамбын цүнх үхрийн эвэрт явдаг байна аа?

	Халиун:

	— Яах вэ дээ! Модны мөчирт өлгөчхөөд л тоглочихсон байхгүй юу? Тэр хойгуур нь үхэр 

	(дүрслэн ярина) 

	эврээрээ...

	Борхондой:

	— Яавч тэгснээс зайлахгүй.

	Халиун:

	— За олон юм яриад яах вэ. Явж цүнхий нь хүргэж өгье гэж явахыг завдсанаа:

	Халиун:

	Хүүеэ харин над нэг санал байна.

	Тал талаас нь:

	— Ямар санал?

	— Чи хүргэж өгөх гээ юу?

	Халиун:

	— Үгүй ээ, үгүй. Цөмөөрөө Цамбад тусалъя. Түүнийг хичээлээ бичих үзэгтэй болгоё. Бас бүх хичээлийг нь хуулж өгье.

	Нийтээр:

	— Ерөөсөө тэгье. Халиуны санал маш зүйтэй. Дэвтрийг нь шив шинэ, болгоод орой ирэхэд нь хаалганы нь бариулаас нъ өлгөөд орхиё. 

	Лувсан:

	— Эсвэл гэрт нь сэмхэн оруулаад тавьчихъя. 

	Борхондой:

	— За найзууд аа! Юу ч гэсэн Цамбад туслах нь зөв шүү. 

	Цэдэн:

	— Зөв өө, зөв!

	Лувсан:

	— Эртэд Цамба би ч тэртээ тэргүй анги улирах байх аа гэж явна билээ.

	Халиун:

	— За тэгвэл одоо гэр гэртээ харь. Хоёр цагийн дараа эндээ цугларъя. Алив Борхондой чи данс хөтөлнө! Цамбын дутуу хичээлийг шинэ дэвтэр дээр хуулцгаая! Бас дундаасаа нэг үзэг эвлүүлье! Зүйтэй юу найз нараа!

	Бүгдээрээ:

	— Зүйтэй ура!

	Халиун:

	— Тэгвэл гэр гэрээсээ хэрэггүй болсон үзгийн хаягдлаа авчирч эвлүүлэхээр тохирлоо шүү! Цэдэн чи тооны хичээлийг ав, Лувсан чи унших хичээлийг нь, Борхондой түүхийн хичээлийн дутууг хуулаад ир! Тэгэх үү?

	Нийтээр:

	— Тэгье, тэгье! 

	(Хүүхдүүд тарж явна)

	 

	II

	(Энэ үед Цамба, Дорлиг хоёр нэг модны дэргэд зогсож байна)

	Цамба:

	— Би энэ модонд өлгөчхөөд тэр байшингийн цаад талд бөмбөг тоглож байсан юм л даа.

	Дорлиг:

	— Хичээл номоо тааралдсан газраа хамаагүй хаячихдаг гэж үү?

	Цамба:

	— Үгүй ээ би, хаяагүй, зүгээр л орхичихсон юм.

	Дорлиг:

	— Орхичихно гэсэн чинь юу гэсэн үг вэ? 

	Цамба:

	— Одоо би хичээл номгүй яана аа?

	Дорлиг:

	— Тусч багийнханд л мэдэгдвэл, дээр байх! Чи 3 цагт манайд очоорой. Тэгээд хоёулаа тусч багийнхан дээр очъё 

	(хоёулаа явна).

	 

	III

	(Хүүхдүүд цугласан байна).

	Борхондой:

	— Олон үзгийн янз бүрийн хаягдал эд хэсгийг өвөр дээрээ тавьчихсан эвлүүлж, угсарч байна. 

	Нөхөд нь: 

	Май! Энэ л таармаар юм гэж үзгийн хаягдлууд тал талаас нь авч өгнө.

	Борхондой:

	— Юу ч гэсэн 10-ын үзэг хоёр гурав гарах нь байна шүү.

	Лувсан:

	— Магадгүй 20-ын үзэг ч бүтэж болно. Үүний хошуу даан ч их элэгдсэн юм даа.

	(Халиун, Цэдэн хоёр хүрч ирнэ).

	Борхондой:

	— Ура! Цоо шинэ 10-ын үзэг! 

	Халиун:

	— Май энэ хэл бичгийн дэвтэр! 

	Цэдэн:

	— Энэ, математикийн дэвтэр!

	Борхондой:

	— За одоо үзэг бэлэн, бас дэвтэр ном бэлэн. Ингэхлээр одоо цөмөөрөө очъё. Одоо яавч хулгай хийж авсан гэхгүй байх!

	Халиун:

	— Би нэг мэргэн арга оллоо. Захидалтай хамт өгье өө!

	Лувсан:

	— Нээрээ тэгвэл бүүр ч аятайхан биш үү! 5-ын "А" ангийн тусч багийнхнаас хөрш 5-ын "Б" ангийн сурагч Цамбад... гэж бичвэл яасан юм бэ?

	Цэдэн:

	— Сурагч Цамбад гэхийн оронд найз Цамба гэе!

	Халиун:

	— Захидлаар ч яах вэ дээ! Үнэнээ хэлэхэд шуудхан л аваачиж өгсөн нь дээр байх! Тэгэх үү? найз нар аа!

	Бүгдээр:

	— Тэгье, тэгье!

	Халиун:

	— Явцгаая!

	Борхондой:

	— Тусч багийнхан дуулж бай! Алхаад марш, дуугаа! 

	Нийтээр: 

	(Хөгжилтэйгөөр дуулах нь)

	Үеийн олон нөхдөдөө

	Үргэлж туслах зорилготой

	Тусч манай багийнхан

	Дуугаа дуулаад алхацгаана.

	Бяцхан олон нөхдөдөө

	Байнга туслахаар шийдсэн

	Тусч манай багийнхан 

	Дуугаа дуулаад алхацгаана.

	(С. Надмидын хамт бичив)

	 


НОМЫН САНГИЙН НОМ

	I үзэгдэл

	(Нэгэн айлын тохилог гэрийн дотоод байдал. Төгс хүү номын санд эгнүүлэн өрсөн олон номоо нэг, нэгээр нь сугалан үзэж ямар нэгэн ном эрж байгаа харагдана. Ээж нь энэ хүүд бээлий оёж сууна. Аав нь сонин уншиж сууна).

	Ээж:

	— Миний хүү авч явах юмаа чемодандаа хийж гүйцэв үү?

	Төгс:

	— Хийж гүйцсээн! Ганцхан л...

	Ээж:

	— Ганцхан юу?

	Төгс:

	— Зусланд очоод унших гэсэн номоо л олоогүй байна!

	Ээж:

	— Аа! Чи тэгээд л тэр номоо эрээд байгаа юм уу?

	Төгс:

	— Тийм ээ! тийм! Ээж миний бээлийг оёчхов уу?

	Ээж:

	— Одоо дууслаа!

	Төгс:

	— Ээж ээ! Би тэр номоо бүр олохгүй. нь!

	Ээж:

	— Номын сан дотроо хийсэн л бол хаачхав дээ. Чиний номын санг чамаас өөр хүн ямар уудлах биш дээ!

	Төгс:

	— Энэ дотор бий нь ч бий л дээ!

	Xүү:

	(Гэнэт)

	— Хүүе ээжээ1

	Ээж:

	— Юу гээ вэ? хүү минь!

	Хүү:

	— Үгүй ээ би!...

	Ээж:

	— Юу вэ? юу гэсэн юм бэ?

	Хүү:

	— Үгүй ээ! би энэ номыг ноднин авч уншсан юм. 

	(Нэг ном үзүүлнэ)

	Ээж:

	— Тэгээд?

	Хүү:

	— Би тэгээд буцааж өгөхөө мартчихсан юм байна.

	Ээж:

	— Хэнээс авч уншсан гэж? Чиний өөрийн чинь ном биш юм уу?

	Хүү:

	— Үгүй ээ! Миний ном биш! Та энэ тамгыг нь харахгүй юу? 

	(Ээж нь номыг нь үзнэ)

	Хүү:

	— Энэ гурвалжин!

	Ээж:

	— «Гэрэлт зам» нэгдлийн номын сан № 240 гэсэн тамга байна шүү! Чи энэ номыг хаанаас хэзээ авсан юм бэ?

	Хүү:

	— Би яагаа вэ, ноднин зун өвөө, эмээ хоёр дээрээ очиж амрахдаа Ихтамир сумын нэгдлийн номын сангаас авч уншиж байсан юм байхгүй юу?

	Ээж:

	— Тэгээд чи буцааж өгөхгүй яаж байгаа чинь тэр вэ?

	Хүү:

	— Би өөрийнхөө зузаан номын завсар хийж байгаад мартчихаад аваад ирсэн юм байна. Одоо яана аа? 

	(Тун их гэмшиж сандарч байгаа байдал харагдана)

	Ээж:

	— Одоо яах вэ дээ. Тэр үед нь л өгөөгүйгээс хойш!...

	Хүү:

	— Тэгж болохгүй ээ! Ээж ээ! Энэ чинь улсын хөрөнгө шүү дээ!

	Ээж:

	— Нэгэнт л чамаас нэхээгүйгээс хойш яадаг юм бэ?

	Хүү:

	— Үгүй тэгж болохгүй, ээжээ! Пионер хүн үнэнч шударга байх ёстой шүү дээ! Энэ номыг заавал эргүүлж өгөх ёстой.

	Аав:

	— Төгсийн хэлдэг зүйтэй. Номыг нь ямар нэг аргаар эргүүлж өгөлгүй болохгүй.

	Ээж:

	— Одоо аймгийн төвөөс хорь, гучин километр хол байгаа сум орж хүргэж өгөх хэрэг болж байна уу?

	Аав:

	— Ямар ч л гэсэн номын санд нь буцааж өгөх нь зүйтэй л дээ!

	Ээж:

	— Номын сангаас аваад мартчихсан ном байтугай, ном хулгай хийсэн хүн, хуулиар хэлэлцэгдэхгүй гэж ярьдаг биш бил үү?

	Хүү:

	— Ээж ээ! Яалаа ч тэгж болохгүй. Та үүнийг хар л даа! 

	(Номын арыг харуулна)

	Хүү:

	— «Үнэ 70 мөнгө» гэж байгаа биз дээ!

	Ээж:

	— Энэ далхан мөнгөний төлөө нэг л их шаан паан болоод байхдаа яадаг юм бэ?

	Аав:

	— Номын арын хуудсан дээр үнийн тоо байдаг. Тэр нь төдий төгрөг, өдий мөнгө гэсэн байдаг шүү дээ! Тэгэхээр ном хулгай хийсэн хүн, нэгдүгээрт 

	(хуруугаа дарж) 

	үнэ бүхий зүйлийг хулгайлж, хоёрдугаарт номын сангийн нийтийн хэрэгцээний номыг, авснаараа хүмүүсийн мэдлэг, боловсролд ямар нэг хэмжээгээр саад учруулж байгаа хэрэг!

	Тиймээс хууль зүйд тусгай заалт байсан ч болохоор!

	Xүү: 

	Ээж ээ! (ээждээ хандаж)

	— Аав аа! (Аавдаа хандаж) 

	Би хэдийгээр энэ номыг хулгайлж аваагүй ч гэсэн түүнтэй адил төстэй зүйл хийсэн байна шүү дээ! Гол нь уул номын үнэ их үү?, бага уу? гэдэгт биш! Тийм ээ!

	(Сандал дээр лагхийтэл сууж хүнд бодолд дарагдана)

	Аав:

	— Миний хүү номын сангийн номыг санамсаргүй аваад ирж л дээ!

	Харин түүнийхээ төлөө санаа зовж үнэнээ хэлж байгаа чинь маш зүйтэй байна. Энэ бол сурагч хүний эрхэмлэх үнэнч явдал мөн!

	Хүү: 

	(Нүд нь сэргэж)

	— Аав аа! Би энэ номыг заавал маргааш хүргэж өгнө өө. Би ийм юм хийсэн байж, яаж зусланд явах вэ? Юуны түрүүнд номоо л хүргэж өгөх нь зүйтэй!

	Түүнээс нааш миний санаа амрахгүй. Зусланд явахаа байлаа.

	Ээж:

	— Миний хүү нэрээ бичүүлж юмаа бэлтгэж төхөөрсөн хүн, зусландаа явалгүй яах вэ.

	Хүү:

	— Би «Гэрэлт зам» нэгдэл рүү явж номоо хүлээлгэж өгөхөөс нааш ердөө сэтгэл амрахгүй.

	Аав:

	— Миний хүү номын сангийн эрхлэгчид буруугаа хүлээж, уучлал гуйж захиа бичээд номоо маргаашийн шуудангаар явуул!

	Тэгээд зуслангаас ирснийхээ дараа биеэрээ уулзаж болох биз!

	Хүү:

	— Тэгэх үү, ээж ээ!

	Ээж:

	— Тэг тэг! хүү минь. Миний хүү захиагаа бич! Ээж нь дугтуй хийгээд өгье! Аль вэ, тэр номоо аваад аль! Хэмжээг нь аваадахъя!

	(Номд нь тохируулан дугтуй хийж эхэлнэ).

	(Хөшиг хаана)

	* * *

	2-р үзэгдэл

	(Нэгдлийн номын сангийн дотоод байдал, номын сангийн эрхлэгч, ном олгогч хоёр байна. Шуудан хүргэгч гаднаас орж ирнэ).

	Шуудан хүргэгч:

	— Номын сангийн эрхлэгч ээ! Сонин хэвлэлийг чинь авчирлаа.

	Номын сангийн эрхлэгч:

	— Шуудан ир ээ юу? 

	(цагаа хараад) 

	Аа шуудан ирэх цаг болчихсон юм байна л даа 

	(сонин сэтгүүлийг өгөөд)

	Шуудан хүргэгч:

	— Бас нэг ийм бичиг ирсэн байна. Баталгаатай юм. Та гарын үсгээ зураад авна уу? 

	(Бичиг хүргэх дэвтрээ өгнө).

	Номын сангийн эрхлэгч:

	— Энэ хаанаас ирсэн! юун захидал вэ? гээд “Гэрэлт зам” нэгдлийн номын санд Төвийн 10 жилийн дунд сургуулийн сурагч Г. Төгсөөс! гэнэ үү? Энэ чинь юун хүүхэд байдаг билээ. 

	(Захиаг задлан уншина)

	— Номын санч Долгор эгч ээ! Та сайн байна уу? Та намайг оноож танихгүй ч байж мэднэ. 

	Би аймгийн төвийн 10 жилийн дунд сургуулийн 4 6 ангид сурдаг. Миний нэрийг Төгс гэдэг. Би танаас зүй ёсоор уучлалт гуйх болжээ. Юу гэвэл өнгөрөх зун танай нэгдлийн мужаан Галцогт гэдэг өвөөгийндөө амарч байхдаа танай. номын сангаас «Цоохондой» гэдэг энэ номыг аваад буцааж өгөхөө мартаад жил шахам болжээ. Өнөөдөр үүнийгээ гэнэт мэдээд өөрөө хүргэж өгөхийг бодсон боловч зусланд явах байсан учир шууданд хийж хүргүүллээ!

	Дараа би тантай биеэрээ заавал уулзана. Намайг уучлах биз.

	Хүндэтгэн ёсолсон! Төгс гэсэн байна.

	Номын санч Долгор эгчид гэсэн чинь юу гэсэн үг билээ 

	(бодно)

	(Хажууд нь сууж байсан ном олгогч)

	Ном олгогч:

	— Яагаа вэ, ном олгогчоор ажиллаж байгаад ноднин намар тэтгэвэрт гарсан Долгор гуай байна шүү дээ! Тэр Долгор гуай тэтгэвэрт гарч номоо хүлээлгэж өгөхдөө ганц ном дутлаа! Аймгийн төвийн нэг жаал авсан юм сан! Хар дамшиг чинь энд тэнд хаячхаад л надтай уулзахаасаа эмээгээд явчихаа биз! гэж ярьж байсан юм.

	Номын сангийн эрхлэгч:

	— Тэр жаал энэ болох нь!

	— Өө тэгвэл тийм болох нь л дээ! Тун сайн жаал байна даа?

	(Ном олгогч хүүхэнд хандаж)

	Тэгэхээр чи яваад ноднин жил, ном хүлээлцэхэд дутсан «Цоохондой» гэдэг номыг чинь нэг жаал ирүүлсэн байна гэдгийг Долгор гуайд нь мэдэгд! Тэгээд номыг хүлээж авсан болон үнэнч шударга журамд нь талархал илэрхийлсэн хариуг Долгор гуай та хоёр энэ жаалд явуулах нь зүйтэй байх!

	Тийм үү?

	Ном олгогч:

	— Тэгье! Тэгье! Би Долгор гуайд дутсан ном ирснийг мэдэгдээд хариу захиа бичье.

	Манай багачууд цөмөөрөө л ийм үнэнч байвал ямар сайн бэ?

	Номын сангийн эрхлэгч:

	Ганц, нэгхэн тааруухан багачууд тааралдана уу гэхээс манай нийт хүүхдүүд Төгс шиг ийм үнэнч шударга сайхан чанартай шүү дээ.

	Ном олгогч:

	— Нээрээ ч тийм дээ! За би Долгор гуайнд одоохон очоод Төгсийн захидлын хариуг шуудан буцахаас өмнө явуулъя!

	Тэр жаал санаа нь их зовж байгаа хүүхэд шиг байна.

	Эрхлэгч:

	— За тэг

	(Ном олгогч гарч явна)

	Номын сангийн эрхлэгч:

	— Тэр жаал пионерын гишүүн юм байна л даа! Пионер хүн үнэнч шударгыг эрхэмлэнэ.

	Арга ч үгүй юм даа.

	(Ц. Уламбаярын «Номын сангийн ном» өгүүллэгээр)

	 


ХОЛ ЗӨРҮҮТЭЙ ХОЁР БАЙШИН

	(Гамтай гамгүй эдлэгдсэн хоёр байшин байна)

	Ноорхой байшин: 

	Сайн байна уу? саарал байшин найз минь!

	Саарал байшин: 

	Сайн! Сайн байна уу? Цагаан байшин найз минь! «Цагаан байшин» гэдэг нэр өөрчлөгдсөн шүү дээ. Нэр өөрчлөгдсөн гэнээ. Яагаад нэрээ өөрчилдөг билээ.

	Ноорхой:

	— Юу гэж би өөрийнхөө дураар нэрээ өөрчлөх вэ дээ! Харин намайг ойрноос «Ноорхой» гэж хочилж нэрлэх болжээ. Энэ нэрд би ёстой их ичих юм даа.

	Саарал: 

	— Яагаад тэгж нэрлэж байгаа юм бэ? Чамайг! ямар нь тэгж шоолж байгаа юм бэ?

	Ноорхой:

	— Шоолох ч юу байх вэ? Чи намайг харж байгаа биз дээ? Сайхан цагаан бие нь салбарч унаад, хаалга, цонх хамаг эрхтэн минь хагас дутуу болчхоод жайжийж яйжийж байгааг минь харж байгаа уу?

	Саарал: 

	— Нээрэн ч цагаан байшин найз минь чи, үнэхээр ч өнгө зүс үзэмж байдлаа алдаж гүйцээ юу даа! Яагаад ингэж өм цөм халцарч үүд хаалга чинь санжиж, өнгөт цонх чинь хагарч навсайж гүйцээ вэ?

	Ноорхой:

	— Яах юу байх вэ? Энэ тухайнхаа түүх намтрыг бүгдийг нь ярина гэвэл бүтэн өдөр ч яриад барахгүй зовлон надад тохиолдоод байгаа юм шүү дээ.

	Саарал: 

	— Чи ярь л даа!

	Үгүй ээ ингэхэд чи бид хоёрын чинь хэн нь ах билээ дээ.

	Ноорхой:

	— Ах дүү гэж насаа яривал ч би ч чамаас хамаагүй хойно төрсөн л дөө!

	Чи миний паспортыг хар л даа,

	(паспорт гаргаж өгнө)

	Саарал: 

	(Унших нь)

	...Чи чинь тэгэхлээр ердөө л зургаахан настай юм байна шүү дээ. Балчирхан нялхаараа байгаа юм байна даа.

	Ноорхой:

	— Тэгэлгүй яах вэ дээ. Тэхдээ байшин бид чинь хэн яаж эзэмшиж байна вэ гэдгээс л бидний урт богино наслах, өнгө үзэмжтэй байх эсэх хувь тавилан хамаарч байна шүү дээ! Саарал минь чи бол аль хэдийн боссон биз дээ. Тэгэхэд надаас залуухан цоо шинэхнээрээ, нэрээ ч солиогүй байж байна шүү дээ!

	 

	♦ ♦ ♦

	Байшингийн хаалга цонхыг угааж буй охин дуулах нь:

	Мандах нарны туяатай

	Манай байшин гоёхондоо

	Саруул шилэн цонхыг нь

	Сайхан арчиж зүлгэнэ дээ!

	Дун цагаан өнгөтэй

	Манай байшин гоё доо

	Тохилог энэ байшингаа

	Тун цэвэрхэн байлгана даа.

	Эргэн тойрон ургасан

	Зүлэг мод нь гоёхондоо

	Эрхэм болгож үүнийгээ

	Тордож сайн арчилна даа.

	(Эргэн тойрон ургасан зүлэг модыг нь арчлан тордож байгаа харагдана).

	(Зүлгэн дээгүүр гарч буй хүүхдийг охин хараад)

	Охин:

	— Хүүе Хайдаав! Чи яагаад гарцаар гарахгүй зүлгэн дээгүүр гишгэж байгаа юм бэ?

	Хайдав:

	— Чамд ямар хамаа байгаа юм бэ? Хаагуур явж хаана хүрэхийгээ өвгөн чинь өөрөө мэддэг байгаа даа! 

	(Модны мөчрөөс тасална)

	Охин:

	— Чи наадах навч, мөчрөө битгий хугалж гэмтээ л дээ!

	Хайдав:

	— Чи чинь их сургадаг элдэвтэй хүн нэг гарах нь шив дээ! ха, ха 

	(явна)

	Охин:

	— Манай гудамжинд хааяа иймэрхүү хүүхэд байдаг нь хачин юм даа! Гэвч ийм тааруухан жаал олон биш л дээ!

	(Тэгээд дуугаа дуулж зүлэг модыг усалж байгаад явна)

	Ноорхой:

	— Энэ Хайдав гэдэг хүүхэд чинь миний олон өрөөний 40-р тасалгаанд суудаг жаал шүү дээ? 

	Бас үүний чинь найз Дорж гэж эгээ нэг ийм дэггүй хүүхэд байдаг юм. Энэ хоёр жаал байшин намайг даанч хайрлаж гамнахгүй хэцүүдүүлж байгаа юм даа! 

	Саарал: 

	— Даанч тусгүй жаалууд юм даа, Энэ дутагдлаа засахгүй бол байрын зөвлөлд мэдэгдэж хэлэх нь зүйтэй.

	Ноорхой:

	— Би тэр хоёрыг дутагдлаа засах байх гэж итгэдэг юм л даа.

	Би чамд өөрийнхөө зургийг үзүүлэх үү?

	Саарал: 

	— Тэг! тэг! Би чиний зургийг сонирхъё.

	3ураг 1. 

	Би анх өгөөмөр ажилч барилгачдын хөдөлмөрч ариун гараар өнгө үзэмж цагаахан өндөр сайхан байшин гэдэг нэртэй ийм л байшин сүндэрлэж боссон юм шүү дээ!

	Саарал: 

	— Ёстой л орчин үеийн орон сууцны нэг байна шүү дээ! Миний найз нээрээ л ийм л гоёхон байсныг би ч бас мэднэ шүү дээ.

	Ноорхой:

	— Гэтэл даан ч их удалгүй азгүй явдал над удаа дараагаар олонтой тохиолдож, даанч хөөрхийлөлтэй боллоо. Би чамд цаашид юу болсноо үзүүлье дээ!

	 

	* * *

	Зураг 2. (Далдаас)

	— Гэмгүй байхад минь 

	Гэрэлт нүд болсон 

	Гэгээвчний минь нэгийг 

	Гэнэтхэн ийм болгож орхилоо.

	3ураг 3.

	— Даан ч их удалгүй 

	Дахиад л нэг нүдийг минь!...

	3ураг 4.

	— Хүйтэн жавар үлээж 

	Хөрж даарч эхлэхээрээ 

	Фанер мод хадаж 

	Пад харанхуй болгоод авдаг, байна шүү!

	Зураг 5. 

	(Ханан дээр бичсэн элдэв зураг дүрс зурсан байна)

	— Дараа нь дун цагаан 

	Туурга ханыг минь 

	Тун ч эвгүй болгож 

	Элдэв дүрс зурж эхэллээ.

	Зураг 6.

	— Энэ бол цав цагаанхан бие-хана руу маань бөмбөг тоглож халтартуулсан нь энэ шүү дээ!

	Зураг 7.

	— Ингээд л бэхэлсэн шавар өнгөлсөн шохой минь унах нь унаж, халтартах нь халтартаж эрээн тарлан болоод «Ноорхой» байшин гэдэг нэрийг авч эхэллээ шүү дээ! 

	(хоёр байшин харагдана)

	Саарал: 

	— Аа би мэдлээ! чи чинь ингээд л цагаан байр гэдэг нэрээ «Ноорхой байшин» гэдэг нэрээр сольчихсон юм байна шүү дээ! Би чиний сайхан зүс нэр хоёрыг солигдсонд их харамсаж байна.

	Ноорхой:

	— Тэгэлгүй яах вэ, гэлээ ч намайг хэн ч цагаан байшин гэж хэлж болохгүй болчхоод байна шүү дээ. Одоо намайг харсан бүхэн л «ноорхой байшин» гэж хэлэхээс аргагүй байна шүү дээ! Саарал минь чи сая миний гадна талаас харлаа.

	Одоо би чамд дотор биеэсээ үзүүлье л дээ!

	Зураг 8. 

	(Саарал: энд тэндгүй)

	— За тэг, тэг л дээ.

	Төө, төө төмөр хадаасаар

	Цоо цоо цохино гэдэг энэ дээ!

	— Өөгүй сайхан ханыг чинь 

	Өөдгүй муухай болгожээ!

	3ураг 9. 

	(Гарын алга, хуруугаар дардас гаргасан) 

	— Хиртэй бэхтэй гараараа

	Хээ угалз гаргасан нь энэ дээ!

	3ураг 10.

	— Халуун хүйтэн усны гоожуур болон тосгуур сав минь хаашаа ямаршуухан болчхоод бай гааг харж байгаа. биз дээ.

	Зураг 11

	(Шатны ирмэгээр гулгаж буй:)

	— Манай энэ дунд орцны хэдэн дүрсгүй жаалуудын байдал харагдаж байна шүү дээ!

	— Өгсөж урууддаг шат байсаар байхад хөвөө ирмэг дээгүүр нь гулгаж, гулсаж байдаг ийм жаалууд бас байдаг байна шүү!

	Зураг 12.

	— Түүгээр зогсохгүй коридорын минь гэрэл чийдэнг хэчнээн ч шинэчилж солиод нэмэргүй доор нь л суга татаад авчихна, хага цохиод хаячихыг нь бас яана!

	(хаалга цохих чимээ сонстоно)

	Саарал: 

	— Хүүе цаана чинь юу балбаад байна вэ?

	Ноорхой:

	— Жийн жийн дуутай жижигхэн цахилгаан хонхны минь товчийг аль хэдийн аваад хаячихсан болохоор орох, ирэх, хүн хаалга, үүдний минь хавтсыг хар хүчээрээ ингэж балбадаг болчхоод байгаа юм шүү дээ!

	Саарал: 

	— Мөн ч горьгүй хэрэг ээ! Миний өрөө олон тасалгаанд суудаг хүмүүс, зочин гийчин ирж орохдоо бол ингэж дохио өгдөг шүү дээ. Чи чагна л даа! 

	(хаалганы хонх жингэнэж дуугарна хонх дарж буй хүн харагдана)

	Ноорхой:

	— Би ч гэсэн анх шинэхэн хаалганыхаа хажуухан тал дээр (зааж) бас ийм л товчтой байсан юм. Ором нь одоо онгойж харлаад үлдсэн байна шүү дээ!

	Саарал: 

	— Миний олон өрөөнүүдэд цөөнгүй жаалууд бий л дээ! Тэгэхдээ тэд нар цөмөөрөө тийм дэггүй жаалууд биш л дээ! Харин түрүүний тэр Хайдав мэтийн цөөхөн тооны тусгүй жаалууд байдаг юм л даа!

	Саарал: 

	— Чи тэр дүрсгүй жаалуудын нэрийг нь анги сургуультай нь хэлчих л дээ!

	Ноорхой:

	— Би энэ удаа олон хүмүүст нэрийг хэлэх үү? Аа яах вэ?

	Би тэр жаалуудын нэрийг нь ч мэднэ л дээ! Тэр баруун 73 номерын ... тэр, урд 24 номерын ... тэр бас 11 номерын ... тэр гээд л нэрлэвэл цөмийг нь нэрлэчихнэ л дээ?

	Саарал: 

	— Чи тэгвэл нэрлэчих л дээ! Өдий төдий үнэ мөнгө, өчнөөн төчнөөн хүч хөдөлмөрөөр баригдсан орон сууц, анги танхимын барилга хайрлаж эзэмшдэггүй хүүхдийн нэрийг юуг нь хааж нуугаад байгаа юм бэ?

	Ноорхой:

	— Би тэр хүүхдүүдийг өнөөдрөөс эхлээд дутагдлаа засна байх! Тэгэхлээр заавал одоо нэрлэж, нүүрийг нь улайлгаж нүдийг нь бүлтийлгээд яах вэ гэж санаж байна л даа.

	Саарал: 

	— За чи тэгвэл дахиад тийм дэггүй дүрсгүй жаал таарвал нэрийг нь над хэлээрэй, за юу?

	Ноорхой:

	— Би заавал хэлнэ. Нэг, хоёр, гурав... гэж хуруу дарж байгаад л нэрлэж хэлнэ!

	Саарал: 

	— Хүүе үгүй ээ чиний энэ өрөөний чинь хана нь яагаад ингэж судал татаж халтартаж, шаргалтаад, бас зарим газраа хуурч нурчихсан байгаа юм бэ?

	Ноорхой:

	— Яах юу байх вэ! Энэ өрөөнд бол цэвэрч нямбай багачууд суудаг юм.

	Саарал: 

	— Цэвэрч нямбай багачууд суудаг юм бол тэгээд яагаад ийм болчихсон юм бэ?

	Ноорхой:

	— Дээд давхарт нь дэндүү салан Дэндэв, Дондов гэдэг хоёр жаал байдаг юм.

	Тэр хоёр жаал гоожуурынхаа усыг үе үе хаахыг мартчихаад доод давхар луугаа ус алдаж тийм болгочихдог юм байхгүй юу.

	Дэндэв, Дондов хоёр үнэхээр салан нь дэндсэн жаалууд шүү!

	Саарал: 

	— Чамайг бас өөрөөр гомдоосон уу?

	Ноорхой:

	— Гомдохоор барах уу даа! Чи миний хаалганы бариулаас эхлээд, цоож түгжээ бүтэн юм байхгүй болсныг харж байгаа биз дээ 

	(унасан бариулаа заана)

	Саарал: 

	— Яахаараа ингэж түгжээг чинь онгойж хонхойтол ухчихдаг байна даа!

	Ноорхой:

	— Байсхийгээд л түлхүүрийг минь хаячихдаг юм. Тэгээд л цоож түгжээг минь ингэж эвдэлж эхэлдэг юм шүү дээ!

	Саарал: 

	— Ийм эзэн олон тохиолдвол ч байшин, барилга бид мөн ч хэцүү байна аа.

	Ноорхой:

	— Хэлэх үггүйгээр ингэж л хохирч ноорхой цоорхой хоч авч ичиж зовохын туйлд хүрч байна шүү дээ. Чамд харин ийм азгүй явдал ер тохиолддоггүй юм уу.

	Саарал: 

	— Миний нэг тасалгааныхан л ялимгүй дэггүй загнах гээд байдаг юм.

	Ноорхой:

	— Тэд чинь тэгээд яадаг юм бэ? Чи ярь л даа!

	Саарал: 

	— Яадгийг нь би чамд үзүүлэх үү?

	Ноорхой:

	— Тэг л дээ!

	Саарал: 

	— Яг л ингэдэг юм гээд дэвхцэн бүжиглэж (бүжиг хийж) гэнэ.

	Ингэж дэвхцэж гарахаар бидний будагтай сайхан шалны будаг шунхнаас эхлээд л байхгүй болно шүү дээ. Тэгээд: .

	«Дээд айл нь

	Дэггүй бол 

	Доод айл нь 

	Тохьгүй» 

	гэдэг үнэн болохыг хажуу зэргэлдээ өрөөнүүддээ үзүүлж өгнө дөө!

	Ноорхой:

	— За тэр ч тийм байж! Бас миний нэг өрөөнийхөн тэр байтугай ингээд л 

	(сүх өргөж түлээ хагалж буй дүр үзүүлнэ) 

	шалан дээр минь! Бас тагтан дээр минь түлээ хагалахыг нь чи яана!

	Саарал: 

	— Тийм хүүхэд байна гэж үү?

	Тэр ч арай дэндэж байна аа!

	Хөтлөгч:

	— За хүүхдүүдээ! Та нар сая хоёр байшингийн яриаг сонслоо. Энэ хоёр байшин өнгөрөх жил ингэж ярьж байсан юм. Бид үүнийг сонсоод тэр доор уг хүүхдүүдэд нь мэдэгдсэн юм. Тэр хүүхдүүд тэр орон сууц, анги танхимаа засаж янзалсан юм. Тийм тийм! Би ч гэсэн өрөө тасалгаагаа тун сайхан янзалсаан!

	Хайдав Дорж:

	— Миний нэр Хайдав. Энэ бол миний найз! Өнгөрсөн жил орон сууц анги танхимаа базаахгүй эзэмшиж байсан жаалуудын тоонд бид хоёр ч орж байсан юм. Түүнийг та нар хоёр байшингийн ярианаас сая мэдсэн. Дэггүй Дэндэв, Дондов хоёрыг ч бид танина. 

	Бид буруугаа ойлгож дутагдлаа зассан. Та нар одоо манай байраар орж сонирхвол сонирхоцгоогоорой.

	Хөтлөгч:

	— Бид удахгүй очно. Одоо харин тийм тусгүй жаал байхгүй болж байгаа л даа. Гэхдээ энд тэнд тийм жаал ганц нэг ч гэсэн тааралдвал та нар мэдэгдэж байгаарай.

	 

	* * *

	Дуулах нь:

	Саруул шилэн цонхтой

	Сайхан цагаан өнгөтэй

	Ширээ сандал бүрэнтэй 

	Шинэхэн сайхан танхимаа

	Хайрлаж гамтай эзэмшинэ 

	Хайрлаж гамтай эзэмшинэ

	Саруул шилэн цонхтой

	Сайхан цагаан өнгөтэй

	Ус, халаагуур бүрэнтэй 

	Уулын тохилог сууцаа

	Хайрлаж гамтай эзэмшинэ

	Хайрлаж гамтай эзэмшинэ!

	гэж хүүхдүүд хоёр байшинг тойрон дуулна.

	 

	1974

	 


АМИЛСАН ШИРЭЭ

	Тогмид:

	— Сайн байцгаана уу? Найз нараа! Би та нартай уулзъя гэж бодоод ирлээ. Миний нэрийг Тогмид гэдэг. Та нар бараг таних байх л даа. Би хот хөдөөгийн олон сургууль, цэцэрлэгээр. байнга явж тэр найз нартайгаа үргэлж л уулзаж ярилцаж явдаг юм. Миний найз нар дотор үлгэр жишээ авч дагамаар сайн найз нар тоймгүй олон байдаг юм.

	За байз та нар намайг жаахан хүлээж байгаарай! За юу? Найз нараа! Намайг тэр баруунтай нэг жаал дуудаад байна (заана). 

	(Энэ үед хүүе Тогмид оо! Чи наашаа бушуухан ирээч! Тогмид оо! Чи бушуухан ирээч! гэж Дэндэв далласаар гарч ирнэ) 

	Тогмид:

	(Үзэгчдэд хандаж)

	— Намайг Дэндэв л дуудаж л дээ! Энэ бол миний найз юм. Дэндэвтэй цөмөөрөө уулзъя.

	Тогмид:

	— Дэндэв ээ! Чи юу гэж дуудаа вэ?

	Дэндэв:

	— ...Тэр ангийн ширээнүүд бүгдээрээ ангиараа гараад зугтаж явна.

	Тогмид:

	— Юу гэнэ ээ? Ширээ... ангиасаа гараад зугтана аа! юу гэсэн үг вэ?

	Дэндэв:

	— Юу байх вэ? Чи наашаа ирээд тэр зугтаж явааг нь хар л даа!

	(Дэндэв Тогмид хоёр саравчлан харна).

	Дэндэв:

	— Чи харж байгаа биз дээ.

	Тогмид:

	— Харлаа. Нээрээ тийм байна шүү! Тэр ширээнүүд яагаад зугтаж яваа юм бол? Замыг нь тосож уулзаад учрыг нь мэдье! Тэгэх үү?

	Дэндэв:

	Тэгье Тэгье! Бушуухан явъя.

	Тогмид Дэндэв хоёр:

	— Хүүе ширээнүүд ээ! Хүүе ширээнүүд ээ!

	(гүйсээр ширээнүүдтэй уулзана). 

	Ширээнүүд дуулах нь:

	— Эрдэм номыг сурахад нь

	Энгүй ихээр тусалдаг

	Ширээ биднийг хайрладаггүй

	Ширүүн жаалуудаас холдлоо доо! 

	Зугтаж гарсан ширээ бид 

	Зуур замдаа сааталгүй 

	Харайж хурдалж гүйсээр 

	Харагдах бараагүй одно доо!

	Алсын өндөр уулыг

	Давж холдоод явчихаар 

	Ангиараа эрж хайгаад ч 

	Олж чадахгүй цөхөрнө дөө!

	Тогмид:

	— Хүүе ширээнүүд ээ! Та нар чинь ар араасаа уварч цуварч анги нийтээрээ хаачих нь вэ?

	Ахлагч ширээ:

	— Та хоёрыг Алиа Тогмид ангийн аж ахуйн комиссын дарга Дэндэв хоёр байна гэдгийг чинь бид цөм мэднэ.

	Шив шинэхэн ширээ бид чинь аж ахуйн захирал дээр очиж арга байдлаа ярих гэж явна.

	Тогмид:

	— Юун тухай арга байдал вэ? Та нарын чинь энэ барьж яваа юу юм бэ?

	1-р ширээ:

	— Энэ барьж яваа юу? Өргөдөл байхгүй юу?

	Дэндэв:

	— Өргөдөл гэнэ ээ? Юун өргөдөл юм бэ? Та нарыг энэ зун л халцарсан будгийг нь шинэчилж будаад хагарч, хугарсныг чинь харуулдаж янзлаагүй бил үү? Одоо тэгээд юун өргөдөл барьж явдаг байна даа?

	2-р ширээ:

	— Энэ зуны амралтаар ширээ биднийг шив шинэхэн болгоод эгнүүлэн өрөөд анги-ангид хүлээлгэн өгсөн нь ч үнэн л дээ! Гэхдээ энэхэн хугацаанд бидний зарим нь ихээхэн хохирч байна шүү дээ.

	Тэгээд л бид өргөдөл бичээд тэр жаалуудаас зугтаад явж байгаа юм шүү дээ!

	Тогмид:

	— За юу гэж өргөдөл бичээ вэ?

	Алиа Тогмид:

	— Би та нарын өргөдлийг аж ахуйн захиралд аятайхан дамжуулаад орхиё. Та нар өргөдлөө уншаадах!

	1-р ширээ: 

	(Унших нь)

	— Тэг дөрвөлжин тэгш сайхан нурууг минь энд тэндгүй тийм гэхийн аргагүйгээр сараачиж ийм болгочихлоо! Арга хэмжээ авч тусална уу? Ангийн ширээний ахлагч хүрэн ширээ гэсэн юм. 

	(Элдэв юм сараачиж, сийлсэн ширээний зураг харуулна)

	Тогмид:

	— Ширээ чиний тэгш сайхан нурууг хэн ийм болгодог байна даа?

	1-р ширээ:

	— Миний дээр суудаг “Д” “Н” гэдэг хоёр жаал л хурц хутгаар ч зороод л хугархай төмөр, хагархай шилээр л сийлээд л үзэг, харандаагаар ч зураад л тэсэж байхын аргагүй ийм болгосон юм шүү дээ.

	Дэндэв:

	— Тэр жаалыг чинь би одоохон олж ирж олон түмэнд танилцуулъя байз 

	(явахыг завдана)

	Тогмид:

	— Байз! байз! жаахан хүлээ!

	Хоёулаа энэ ширээнүүдийн үгийг бүгдийг нь сонсъё. 

	(2-р ширээнд хандаж)

	— Чи юу гэж өргөдөл бичсэн юм бэ?

	2-р ширээ:

	— Та хоёр намайг харж байгаа биз дээ? Миний хөл! Тэгшхэн дөрвөн хөлийн минь хоёр нь углуургаараа хугарч санжчихаад нэг нь уртаашаа цуурчхаад байгааг минь харж байгаа биз дээ!

	Тогмид:

	— Хөөрхий хүрэн ширээ минь чи бас өргөдөл бариа юу, юун өргөдөл билээ. Саяхан л чамайг сэлбэн засаж, шинэчилж будаад өгөөгүй бил үү?

	Хүрэн ширээ: (3-р)

	— Угийн ажилч-уран гарт мужаан ах нар ур дүйгээ гаргаж эвдэрч хэмхэрснийг минь эвлүүлж сэлбэж өгсөн юм л даа.

	Гэтэл манай ангийн нэг жаал өөд уруугүй өдөржин чирч өмнө хойноос минь өшиглөж ноцолдож байгаад өрөөсөн хөлийг өрөөлтэй морь шиг дэгэнцдэг болгочих нь тэр!

	Түүгээр ч зогсохгүй зарим жаалууд хичээлийн завсарлагаа болохоор дээр минь гараад дэнхийтэл суучихыг нь яана!

	4-р ширээ:

	— Над ч гэсэн эднээс (бусад ширээнүүдээ зааж) багагүй зовлон тохиолдоод байгаа юм. Цэвэрхэн бие минь энд тэндгүй эрээн цоохор бэх, эрийсэн сарайсан бичиг болчхоод байгааг харж байгаа биз дээ.

	Ахлагч ширээ:

	— Тогмид, Дэндэв хоёр минь бид өргөдлөө та хоёрт өгчхөөд явъя! Биднийг хайрладаггүй дэггүй тэр жаалууд дээр бид дахиад яасан ч очихгүй.

	2-р ширээ:

	— Бид цөмөөрөө санал нэгтэй байна. Дахиад яасан ч очихгүй.

	(Ширээнүүд бүгдээрээ дуулах нь)

	— Эрдэм номыг сурахад нь 

	Энгүй ихээр тусалдаг 

	Ширээ биднийг хайрладаггүй 

	Ширүүн жаалуудаас холдлоо доо! 

	Зугтаж гарсан ширээ бид 

	Зуур замдаа сааталгүй 

	Харайж хурдалж гүйсээр 

	Харагдах бараагүй одно доо! 

	Алсын өндөр уулыг 

	Давж холдоод явчихаар 

	Ангиараа эрж хайгаад ч 

	Олж чадахгүй цөхөрнө дөө!

	Дэндэв:

	— Тогмид оо! Ийм жаалууд байдаг юмаа! 

	Тогмид:

	— Байхаар барах уу даа! Би чамд нэг сонин түүх ярих уу?

	Дэндэв:

	— За тэг! Тэг!

	Тогмид:

	— Ноднин жил байна шүү дээ. Би гэдэг хүн нэг өдөр нум сум үүрчхээд ан хийхээр арын ууланд гараад алхаж явлаа шүү!

	Тэгсэн нэг хөл нь доголон тэг дөрвөлжин тэвхийсэн юм л ойн цоорхойгоор цухалзаад ирлээ шүү! Тэгэхлээр нь хажуу дахь модноосоо хамгийн бүдүүн мөчрийг тастаж аваад нумаа түүгээр сумлаж байгаад л онилж, онилж л (ингээд л үзүүлнэ) харваад тавьчхав аа! Тэгсэн чинь нөгөө доголон амьтан маань суманд дайралдаад унах нь байтугай дөрвөн хөл тэгш болоод л ойн цоорхойгоор онцолж харахын зуургүй л алга болж өглөө шүү.

	Дэндэв:

	— Мэргэн харваачийн харваанд хазгар доголон хөл харин зүгээр болчихно! гэдэг ямар сонин хэрэг вэ?

	Тогмид:

	— Чи түүнийг сонин гэж байна уу? Тэгээд юу болсон гэж санана. Чи цааш нь сонс л доо! Тэгсэн чинь энэ жил нэг өдөр арын тэр ойдоо ан хийхээр явж байсан чинь саглагар өндөр нарсны оройд сайхан гэгчийн нэг ширээ өлгөөтэй байж харагдлаа. Тэгэхлээр нь би гэдэг хүн бүр мэл гайхаж цэл хөхөрлөө.

	Дэндэв:

	— За тэгээд? тэгээд?

	Тогмид:

	— Тэгсэн чинь ноднингийн миний модны мөчрөөр харвасан тэр амьтан чинь гурван хөлтэй доголон ширээ дэггүй жаалуудаас зугтааж явахад нь би тааралдаад модны мөчрөөр харвачихсан чинь тэр харвасан бүдүүн мөчир ширээний хугарсан хөлийн суурь луу шигдэж ороод өнөө ширээ маань доголон биш тэгш дөрвөн хөлтэй болчхоод явчихсан байж л дээ!

	Дэндэв:

	— Тэгээд?

	Тогмид:

	— Тэгсэн чинь тэр мөчир нь газар луу ургаж өндрөөр мод болоход өнөө ширээ маань тэр модны оройд байж байгаа нь тэр байж л дээ!

	Дэндэв:

	— За Алиа Тогмид минь чи битгий худлаа залаад бай!

	Тогмид:

	— Үгүй ээ нээрэн шүү! Нээрэн ч гэж дээ! Хэрвээ эвдэрч хэмхэрч ихэд хохирсон энэ ширээнүүд дэггүй тэр жаалуудаасаа зугтааж яваад өндөр өндөр модны оройд гараад суучихвал үнэхээр тэр жаалууд тохитойхон суугаад тавтайхан хичээллэж чадахгүй болно доо! гэж бодоод л би чамд үүнийг наргиан болгон ярьсан юм.

	Дэндэв:

	— Чи ч бас сонин юм бодож байна. Нээрээ ч тэгнэ шүү!

	Ахлагч ширээ:

	— Одоо ширээ бид нар тэр дэггүй жаалууд руу хэзээ ч очиж хичээл номд нь тусалж чадахгүй нь!

	Бусад ширээнүүд:

	— Ёстой үнэн! Би л очихгүй! Би л очихгүй! Баяртай Дэндэв Тогмид хоёр минь!

	Дэндэв:

	— Ширээнүүд минь та нар ихэд хохирсон нь илт байна. Тэгэхлээр гомдолгүй яах вэ. Тэгэхлээр та нарын энэ гомдлыг бид хоёр барагдуулж засах сэлбэх арга хэмжээг нэн даруй авч өгье.

	— Та нар одоо түргэн өөрсдийн байсан ангидаа эргэж очоод эзэн нөхдөдөө хичээл номд нь тусалцгаа!

	Ахлагч ширээ:

	— Одоо биднийг эргээд очихоор урьдын ижил эвдэлж хэмхлэхгүй болов уу.

	Тогмид:

	— Одоо тэр жаалууд доор бүртээ санаж бодно байх.

	Ахлагч ширээ:

	— Цөмөөрөө хурдан яваад өнгөт саруул цонх нь үргэлж гялалзаж байдаг танхимдаа очицгооно уу?

	1-р ширээ:

	— Ахлагч минь нэгэнт тэгж шийдэж байгаа бол бид татгалзаж зөрөх явдалгүй. Одоо цөмөөрөө явж ангидаа очицгооё!

	2-р ширээ:

	— Хээр талаар 

	Хэсэж зугтааж явснаас 

	Хичээл номдоо шамдаж байгаа 

	Багачуудад тусалж байвал 

	Бидэнд ч гэсэн сайхан л даа.

	Ширээнүүд: 

	(Хөтлөлцөн хоёр давтан дуулна) 

	Дөрвөн нарийн хөлтэй 

	Дөрвөлжин тэгш тавцантай 

	Суман хүрэн ширээ бид 

	Сурагч хүнд тустай даа

	Ачтай ширээ биднийг

	Ариг гамтай эдэлбэл

	Эрхэм сайн сурахад чинь 

	Эгнэгт бид тусалдаг даа!

	Тогмид:

	— За бяцхан найзууд минь! 

	Анги танхимынхаа эд аж ахуйг 

	Ариглаж хайрладаггүй хүүхэд 

	Энд тэнд байдаг бол 

	Иймэрхүү явдал тохиолдож магадгүй байна.

	 


ОЙД БОЛСОН ЯРИА

	(Хангай нутгийн сүрлэг сайхан уулс, ой мод харагдана. Санж, Самбуу хоёр жимс түүж яваа байдал харагдана. Жигмид Тогмид хоёр дууны ая явна).

	Санж:

	— Самбуу! Чи наашаа ирээч! Энд зөндөө жимс байна.

	Самбуу:

	— Би очихгүй ээ! Чи түрүүн миний олсон хамаг жимсийг түүчихлээ гээд л намайг дэргэдээ очихоор дургүйцэж уурлаад л байв даа. Би ч гэсэн зөндөө их жимстэй газар олсон л доо.

	Санж:

	— Миний энд чиний тэндхээс илүү элбэг жимстэй. Чи хар л даа.

	Мөчир бүхэнд бөнжийгөөд 

	Мөн ч гоёхон байгаа биз дээ.

	Аа ха хаа ха ха

	Мөчир бүхэнд бөнжийгөөд 

	Мөн ч гоёхон байгаа биз дээ.

	Аа ха хаа ха ха

	Самбуу:

	— Миний энд ч гэсэн мөчир бүрт бөнжийсөн 

	Мөн ч элбэг жимс байгаа юм чинь дээ!

	Санж:

	— Миний эндэхийг яагаад ч гүйцэхгүй л дээ. Чи үүнийг хар л даа.

	(Жимсийг мөчиртэй нь хугалж авснаа харуулна). 

	Самбуу:

	— Наад чиний барьж байгаа чинь юу юм бэ?

	Санж:

	— Юуг нь чи харахгүй байгаа юм уу?

	Самбуу:

	— Ээ чи үхрийн нүдний мөчир хугалчихсан барьж байна шүү дээ.

	Санж:

	— Иш рүү нь бөхийж, эрж хайж түүж байхаар мөчрөөр нь авчхаад түүж байвал амархан юм. Би ёстой аятайхан арга олсон байгаа биз дээ.

	(Должин мөн савтай жимс барьж жимс түүж яваа байдал харагдана).

	Должин:

	— Хүүе! Санж аа! Чи яаж байгаа юм бэ? Жимс түүх гээд мөчир мөчрөөр нь хугалчихсан байна шүү дээ. 

	Санж:

	— Энэ чинь ингээд жимсийг нь авсан ч ингээд идсэн ч амархан байдаг юм байхгүй юу 

	(Хугалсан мөчрөөсөө жимсийг нь амаараа тастан авч идэж үзүүлнэ) 

	Тэр ч байтугай дургүй хүргээд байвал ингэж ч болно шүү дээ. 

	(Мөчрөөрөө Должинг ороолгоно).

	Должин:

	— Жимсийг ингэж түүж болдог юм уу? 

	Санж:

	— Яаж?

	Самбуу:

	— Яаж түүж байгаагаа чи мэдээгүй байна уу?

	Санж:

	— Яаж түүх гэж?

	Должин:

	— Ингэж мөчир шилмүүстэй нь хамт нэг мөсөн түүчихдэг юм уу?

	Санж:

	— Саваа дүүргэж чадалгүй сүүлдчихсэндээ хордоод байгаа юм аа?

	Должин:

	— Зөвхөн өнөөдрийн амин хувиа бодоод чам шиг мөчир шилмүүсээр нь хугалаад түүчихвэл чамаас ч их жимс түүсэн байж болно шүү дээ.

	Санж:

	— Тийм л сүрхий юм бол надаас их түүчих чинь яасан юм бэ?

	(Ойн цагдаа өвгөн хүрч ирнэ)

	Ойн цагдаа:

	— За хүүхдүүд сайн уу?

	Хүүхдүүд:

	— Сайн гэж зэрэг зэрэг хэлнэ.

	Ойн цагдаа:

	— За хүүхдүүд жимс их түүж байна уу?

	Самбуу:

	— Зөндөө их түүлээ.

	Та жимс ид. Их сайхан болсон жимс

	(Ойн цагдаа хүүхдүүдийн жимснээс идэж сууна)

	Должин:

	— Ах аа! Та ингэж ганцаараа ойн захад байгаад ойгоор үргэлж явж байхдаа айдаггүй юм уу?

	Ойн цагдаа:

	— Ах нь айдаггүй хүн. Юунаас айх вэ дээ.

	Должин:

	— Чоно баавгайнаас?

	Ойн цагдаа:

	— Ах чинь айхгүй ээ? Чоно баавгай чинь өөрөө хүнээс айдаг амьтад шүү дээ. Харин ахад нь айдаг юм ганц л байдаг юм.

	Самбуу:

	— Хүүе ах аа! Та юунаас айдаг юм бэ?

	Ойн цагдаа:

	— Ах нь уу? Ой, ангийн хууль зөрчигчдөөс л айдаг юм.

	Санж:

	— Ой, ангийн хууль зөрчигч гэж юу юм бэ?

	 Ойн цагдаа:

	— Ойд орж ирээд ой мод, самар жимсний бут сөөгийг хайрлалгүй хугалж гэмтээхээс эхлээд ан амьтад араатан жигүүртнийг нууцаар агнагч хүмүүсийг хэлдэг юм. Жишээ нь 

	(Санжийн хугалсан мөчрийг авч) 

	Энэ бол ойн хууль зөрчигч хүн байна 

	(Хэн хугалсныг мэдээгүй байдал үзүүлж) 

	Өчигдөр өнөөдөр үүгээр хэд хэдэн хүн жимс самар түүсэн юм. Тэдний дотор л нэг базаахгүй хүн явсан байна л даа. Та нар харж байгаа биз дээ. 

	(Санжийн хугалсан мөчрийг үзүүлнэ) 

	Санж юу ч хэлж чадахгүй шилээ маажиж сууна.

	Самбуу:

	— Үүнийг хэн ингэж хугалаа юм бол?

	(ёжтойгоор)

	Ойн цагдаа:

	— За хүүхдүүд минь. Үүний эзнийг энэ удаа заавал тэр энэ гэж нэрийг нь хэлэх гээд ч яах вэ, Энэ мөчир өөрөө хуга үсрээд энд хүрээд ирээгүй нь мэдээж шүү дээ. Тэгэхээр хэн нэгэн дүрсгүй жаал юм уу? бодлогогүй хүн л үүнийг хугалсан байна л даа. Өгөөж баян хангайгаасаа хишгийг нь хүртэхдээ ингэж хайр найргүй загнаж ч болохгүй шүү. Жимсийг түүхдээ иш мөчрөөр нь ингээд аваад хаячихаар чинь хойтон жил энэ мөчрөөс жимс авна гэж горьдох хэрэггүй болно биз дээ? 

	Самбуу:

	— Тийм. Үүнийг би л хугалаагүй.

	Ойн цагдаа:

	— Та нарын хэн нь ч хугалаагүй байж болно. Гэхдээ мод бут, ер нь нэг ширхэг цэцэг навчийг ч гэсэн ашиггүй мөртөө зулгаадаг тийм хүүхэд хүн байвал багачууд та нар ч дуугүй өнгөрч болохгүй шүү дээ. Бид үнээ малаасаа сүүг нь авахдаа зөөлөн хандаж сааж авдгаас биш, дэлэнгээр нь салгаад авчихдаггүй шүү дээ. Тийм биз дээ.

	Хүүхдүүд:

	— Тийм! тийм.

	Цагдаа:

	— Дэлэнгүй малаас сүү шим гарахгүй шүү дээ. Түүнтэй адил иш, мөчиргүй бут модноос жимс самар аль нь ч гарахгүй. Амтат самар жимсийг нь нэг аваад л гүйцнэ шүү дээ.

	— Тийм биз дээ! Хүүхдүүд ээ!

	Тийм тийм! гэж Должин, Самбуу хоёрыг хэлэхэд! Санж гэмшиж сууна.

	Ойн цагдаа:

	— Нэг жимсний бут... жил болж үр жимсээ өгдөг. Тэгэхээр арай гэж өсөлт бойжилт нь гүйцээд үр жимсээ өгч эхлэхээр нь ингэж сүйтгэж яаж болох вэ дээ. Ер нь ойд орсон хүн бүр л нэг ийм мөчир хугалаад байна гэж бодвол цөөхөн жилд жимсний бут сөөг үгүй болно доо! Жимс самрын мод, бут. бол тийм ч газар бүрд байдаг элбэг зүйл биш дэгээ. Тийм биз дээ. Хүүхдүүд ээ!

	Хүүхдүүд:

	— Тийм Тийм

	Ойн цагдаа:

	— Тэгэлгүй яах вэ.

	Байгаль өөрөө өгч байгаа энэ сайхан хишгийг их ариг гамтай хүртэх ёстой юм шүү. Ах нь энэ ойн цагдаа гэдэг ажлыг насаараа хийлээ. Ах чинь энэ балар ойн захаас хэзээ ч холдож чадахгүй хүн. Малчин хүн малдаа ямар хайртай байдаг вэ? Ах чинь аглаг ой тайгадаа тийм л хайртай болсон хүн дээ. Янз бүрийн шувууд газар сайгүй жиргэх нь жиргэж донгодох нь донгодоод л, буга согоо нь урамдаад, өнгө өнгийн жимс энд тэндгүй бөнжийгөөд агаар сэнгэнэтэл үлээж энэ мэнгэртсэн цээжний минь муу бүхнийг нь хуу цэвэрлэчих шиг уужууруулаад л ой, тайга маань ахад чинь ёстой л үлгэрийн орон шиг бодогддог юм даа. Хүүхдүүд минь. Байгальд хайртай, сайхан сэтгэлтэй хүмүүс болдог юм шүү. Манай энэ баруухантай Довдон гэж нэг өвгөнийх байдаг юм. Довдон гуай бургас бутны ганц мөчир хугарсныг харвал түүнийг заавал нойтон хөрсөнд шигтгэж суулгана. Тэгэхэд мөчир нь удахгүй л үндэслэж ургасан байна. Бургас, улиас, зарим жимсний бутнууд үрээсээ ургахаас гадна үндэс мөчрийн хэсгээсээ ургаж үржих нь цөөнгүй байдаг юм шүү дээ.

	Самбуу:

	— Тийм ээ бургасны мөчрийг усанд хийж үндэслүүлээд хөрсөнд суулгахад доороо ургачихдаг юм аа. Энэ хавар манай ангийнхан зөндөө бургасны мөчир үндэслүүлээд туршлагынхаа талбайд тарьсан. Одоо цөмөөрөө ургаж байгаа?

	Ойн цагдаа:

	— Тийм! Тэгэхээр пионер багачууд та нар бол ургамлыг тэгж л аль болохоор үржүүлэхийг бодох хэрэгтэй. Би та нарт өөр нэг юм ярья. Манай энэ ойд «Довдоны цоохор» гэж нэг гөрөөс бий.

	Должин:

	— Яагаад тэр гөрөөсийг «Довдоны цоохор» гэсэн юм бэ?

	Ойн цагдаа:

	— Би тэрний учрыг та нарт ярьж өгөх гэсэн юм л даа. Тэр жил нэг янзага эхээсээ төөрсөн ч юм уу, Эх нь чоно нохойд өртөж эндэж осолдсон ч юм уу? Тэр нялх амьтан өлсөж цангаж үхдэгийн даваан дээр Довдон гуай ойд явж байгаад олж ирээд өөрийнхөө нэг ямаанд ишигтэй нь тэлээлж хөхүүлсээр байгаад өсгөж том болгосон юм. Угийн зэрлэг тэр амьтныг хойтон жил нь уулын ойд нь тавьсан юм. Энэ модонд шүү дээ. Тэгээд тэр гөрөөс хүн амьтнаас ч айхгүй үргэлж энэ ойн зах чөлөөгөөр гарч эргэцэж байдаг боллоо.

	Самбуу:

	— Өглөөний бидний хажууд эргэлдээд байдаг гөрөөс байна шүү дээ

	Должин:

	— Нээрэн тийм байна. Тэр гөрөөсийг манай энэ хавийнхан мэдэхгүй хүн байхгүй л дээ. Хүмүүс «Довдоны цоохор» гэж нэрлэдэг юм. Ах чинь тэгэхээр, мод бутны нэг мөчир шилмүүс ч бай, ганц өнчин янзага, өчүүхэн жижиг жирх хэрмийн зулзага ч бай, жигүүртэн шувууны ганц бөөрөнхий өндөг ч бай! Довдон гуай шиг л хүн бүр энхрийлж хайрлаж байгаасай гэж боддог юм л даа, Үүнийг дүү нартаа ярих гэсэн юм.

	(Энэ үед Санж “Би, би” гээд уйлж эхэлнэ)

	Ойн цагдаа:

	— Хүүе миний хүү юу болов? Юунд уйл аа вэ?

	Санж:

	— Би, би

	Ойн цагдаа:

	— Хүү минь юу гэж уйлав.

	Өнчин янзагыг өрөвдөв үү?

	Санж:

	— Үгүй ээ, би би хугалчихсан юм.

	Ойн цагдаа:

	— Юу хугалчихсан гэж?

	Санж:

	— Энэ мө...мө...мөчрийг... 

	Цагдаа:

	— Аа энэ мөчрийг үү? 

	Санж:

	— Тийм. Би хугалчихсан юм. 

	Ойн цагдаа:

	— Ах нь ч мэдсэн юм л даа.

	Харин чи өөрөө үнэнээ хэлдэг шударга сайн жаал байна.

	Санж:

	— Би дахиад ингэхгүй.

	Цагдаа:

	— Дахиад яаж ингэж болох вэ. Буруугаа өөрөө хүлээж байгаа чинь дахиад ийм юм яагаад ч хийхгүй гэдгээ харуулж байна л даа 

	(Бусад хүүхдүүдэд нь хандаж) 

	Та нар ч гэсэн буруугаа хүлээж байгаа энэ нөхрөө одоо зэмлээд яах вэ.

	Самбуу:

	— Миний найз уг нь сайн жаал л даа. Өөрөө бодлогогүй л ингэчихсэн байх. Одоо бид хэн нь ч ийм юм хийхгүй.

	Цагдаа:

	— Ноднин нэг хэсэг дэггүй хүмүүс самар авч байгаа гээд тэр хадны дээд талд сэрвийгээд байгаа хушны мөчрийг хуга хуга цохиод хаячихсан иь энэ жилээс хатаж хувхайраад харахад нэг л сэтгэл эмтэрмээр санагдаад байдаг юм. Одоо намар болж жимс самар сайхан болж хүүхэд хөгшидгүй ууланд ирж байна. Тэгэхээр хүүхдүүд минь та нар уулзаж таарсан хүндээ мод ургамлыг нь аль болохоор хайрлаж байхыг ярьж өгөх биз.

	Xүүхдүүд:

	Тэгнэ ээ

	— Тэгнэ

	Цагдаа:

	— За хүүхдүүд минь «Үг олдоно үхэр холдоно» гэж үг байдаг. Ах нь ч явъя.

	Та нар саваа дүүргээд эртхэн харьцгаагаарай. Хүүхдүүд минь.

	Хүүхдүүд:

	— За ахаа! Их баярлалаа.

	— Баяртай

	— Баяртай.

	(Цагдаа явна)

	 

	1976

	ЦЭРЭН ЯАГААД ОРОЙТОВ?

	Тоглогчид:

	Тогмид 

	Тойвмид өвгөн 

	Цэрэн (8—10 настай)

	 

	Тогмид 

	(дуулсаар гарч ирнэ) 

	Хот, хөдөө хаяагүй 

	Хосгүй олон найзтай 

	Алиа Тогмид би чинь 

	Аялан тойрч явна аа.

	Ажил, сурлагадаа  хичээнгүй 

	Авхаалж сэргэлэн нөхдийнхөө

	Амжилт бүтээлийн дээдийг 

	Алдаршуулж би дуулна даа.

	Хичээл номоо давтдаггүй 

	Хэлсэн ярьсныг биелүүлдэггүй 

	Салан задгай жаалыг 

	Шоолон шоолон дуулна даа.

	Хот, хөдөө хааяагүй

	Хосгүй олон найзтай

	Алиа Тогмид би чинь

	Аялан тойрч явна аа.

	Тойвмид Өвгөн:

	— Хүүе Тогмид оо! Хүүе Тогмид оо!

	Тогмид:

	— Тойвмид гуай та юу гээ вэ? Муу Тогмид дүүгээ дуу ч дуулуулахгүй юу гэж Хүүе Тогмид оо! Хүүе Тогмид оо! гэж дуудаад байгаа юм бэ?

	Тойвмид:

	— Үгүй ээ Тогмид оо!

	Хоёулаа ийшээ бушуухан яваад ирье 

	(Гараараа заана).

	Тогмид:

	— Хаашаа явах гэж?

	Тойвмид:

	— Тийшээ (Заана)

	Тогмид:

	— Тойвмид ах аа! Тийшээ явж яах гээ вэ? 

	Тойвмид:

	— Тогмид оо! Чи чагнаач. Энэ орой болсон хойно, юун хүүхэд уйлаад байна аа?

	Тогмид:

	(Чагнана)

	— Нээрэн нэг жаал уйлж байна шүү.

	Тойвмид:

	— Тогмид минь хоёулаа тэр жаал дээр очъё.

	Тогмид:

	— Юун жаал энэ орой уйлаа юм бол? 

	Тойвмид:

	— Харин ээ? Хүү минь юу ч гэсэн хоёулаа түргэхэн явж уулзъя.

	(Тогмид, Тойвмид хоёр явна. Тогмид дуулсаар явна. Тэгээд цэцэрлэгийн дунд уйлан зогсож байгаа бяцхан жаал хүү дээр ирнэ)

	Тойвмид:

	— Хүүе хүү минь чи энэ орой болсон хойно гэр орондоо харихгүй юунд энд уйлж сууна, вэ?

	Цэрэн:

	— Үгүй ээ! 

	(Мэгшин уйлна)

	Тогмид:

	— Хүүе Найзаа нэр чинь хэн бэ?

	Цэрэн:

	— Цэ-.. цэ.. Цэрэн

	Тогмид:

	— Чи юу гэж уйлаа вэ?

	Цэрэн:

	— З.. зү.. зүгээрээ...

	Тогмид:

	(Тойвмидэд хандаж)

	— Энэ жаал гэрээ олохгүй төөрчихсөн юм байна шүү дээ.

	Тойвмид:

	— Юу, зүгээр гэж? Чи гэрээ олохгүй төөрчихсөн юм биш биз?

	Цэрэн:

	— Үгүй, манайх тэр харагдаж байгаа 12-р байранд байдаг юм.

	Тойвмид:

	— Тэгвэл чамайг хэн нэгэн дүрсгүй хүүхэд шоглоо юу?

	Цэрэн:

	— Үгүй

	Тогмид:

	— Хүүе найз аа! Чи тэгвэл яагаад уйлаа вэ?

	Цэрэн:

	— Зүгээр

	Тойвмид:

	— Зөв зүгээр уйлах гэж хаанаас байх вэ дээ. За жаал минь хамт явъя. Чамайг гэрт чинь хүргэж өгье.

	Цэрэн:

	— Үгүй ээ, Би явж болохгүй. Энэ! 

	(Хажуудаа байгаа ном, дэвтэр хоёрыг заана)

	Тогмид:

	— Юу энэ гэж? Энэ ном, дэвтэр хоёр уу? Үүнийгээ аваад л явахгүй юу?

	Цэрэн:

	— Үгүй ээ! бо.. бо... болохгүй.

	Тойвмид:

	— Юу үгүй болохгүй гэж? Энэ орой болчихсон байхад ганцаараа ингэж сууж байж болохгүй шүү дээ. Ном дэвтрээ аваад бид хоёртой хамт яв.

	Тогмид:

	—Цэрэн! бид хоёр чамайг гэрт чинь доор нь хүргээд өгчнхнө шүү дээ. Уйлж суухаар тэгээд л болоо шүү дээ.

	Цэрэн:

	— Үгүй ээ? Би явж болохгүй

	Тогмид:

	(Тойвмидод хандаж)

	— Тойвмид гуай энэ жаал аягүй бол жаахан гажигтай байх даг шүү (аминчлан хэлнэ).

	Тойвмид:

	— Харин ээ! Ийм сэргэлэн хүүхэд эрүүл л баймаар юм. Хүү минь яагаад явж болохгүй гэж? Одоо бүүр харанхуй болчихлоо шүү дээ. Чи харж байгаа биз дээ.

	Цэрэн:

	— Энэ номыг...

	Тойвмид:

	— Энэ номоо аваад явахгүй юу?

	Тогмид:

	— Би бариад явах уу?

	Цэрэн:

	— Аваад явчихаар эзэн нь намайг олохгүй болчихно.

	Тогмид:

	— Найзаа! Энэ чиний ном биш юм уу?

	Цэрэн:

	— Тийм! Биш! Түрүүн нэг жаал «Би ийшээ явж жаахан тоглож байгаад ирье.

	Чи энэ ном дэвтэр хоёрыг аваад байж байгаач» гэсэн юм.

	Тэгэхээр нь би тэр жаалд «чамайг иртэл үүнийг чинь харж байя» гэж амласан юм.

	Гэтэл тэр хүүхэд ирэхгүй юм. Би харанхуй болохоор уйлсан юм л даа.

	Тогмид:

	— Өө чи харанхуй болохоор айгаад уйлсан байна шүү дээ. Уйлж байхаар үүнийг нь аваад харихад яасан юм бэ? 

	(Ном дэвтрийг нь зааж)

	Цэрэн:

	— Би тэр жаалыг удахгүй ирнэ гэж бодоод «иртэл нь харж байя» гэж амласан юм чинь.

	Яаж явж болох вэ дээ?

	Тойвмид:

	— Хүүхээ чи тэгэхээр тэр жаалаа таньдаг юм уу?

	Цэрэн:

	— Үгүй ээ, танихгүй.

	Харин тэр жаал чи миний номыг хаячхаад явчихгүй биз! гэхээр нь би явахгүй «иртэл чинь харж байна» гэж баталж хэлсэн юм.

	Тойвмид:

	— Номыг нь аваад харивал яасан юм бэ?

	Цэрэн:

	— Аваад харьчихаар тэр жаал намайг танихгүй болохоороо яагаад ч олохгүй.

	Тогмид:

	— Тэр жаал чинь одоо яваад өгөлгүй яах вэ дээ. Тэгэхээр чи харихаас өөр яах вэ дээ?

	Цэрэн:

	— Үгүй би иртэл нь үүнийг чинь харж байна гэж амласан.

	Тойвмид:

	— Хүү минь чи амлаж хэлснээ биелүүлэхийг хичээдэг сайн хүү байна. Гэлээ ч гэсэн одоо улам харанхуй болж байна. Үүл гараад бороо ч орж магадгүй. Тэгэхээр одоо харилгүй болохгүй.

	(Цэрэн толгой маажин духайна)

	Тогмид:

	— Найзаа! Чи одоо өлсөж байгаа биз дээ?... Өлсөж байна уу?

	Цэрэн:

	— Тийм өлсөж байна,

	Тогмид:

	— Чи тэгвэл одоо харьж хоолоо идээд унтаач.

	Цэрэн:

	— Би унтахгүй.

	Тогмид:

	— Үгүй ээ! Энэ чинь бас их зөрүүд жаал юм уу даа. 

	Тойвмид:

	— Унтахгүй гэсэн чинь юу гэсэн үг вэ?

	Цэрэн:

	— Би өнөөдрийнхөө заалгасан хичээлийг уншина. Манай ангийнхан заалгасан хичээлээ өдөр, өдөрт нь уншиж ойлгож байна гэж ярилцсан юм.

	Тойвмид:

	— Зөрүүд биш! Сайн хүү байна шүү дээ. Нөхдөдөө, багшдаа амласнаа заавал биелүүлэхийг боддог их сайн хүү байна.

	— Тогмид оо! Хүүхэд бүр л амлаж хэлсэндээ хүрэхийн төлөө ингэж тэмцэж байх ёстой биз дээ.

	Тогмид:

	— Цэрэн чинь ёстой сайн жаал байна шүү дээ.

	Тойвмид:

	— Үнэхээр тийм байна.

	За хүү минь одоо харь!

	Бид хоёр чамайг хүргэж өгөх үү?

	Цэрэн:

	— Энэ номоо яах вэ?

	Тойвмид:

	— Энэ ном дэвтэр дээр нь тэр жаалын чинь нэр ус нь алга уу?

	Тогмид:

	(Ном дэвтрийг нь авч)

	... сурагч Л. Очир гэж бичсэн байна.

	Тойвмид:

	— А тэгвэл учир байна. Үүнийг эзнийг нь олоод өгчихвөл бололгүй яах вэ.

	Цэрэн:

	— Ах аа! Яаж олж өгөх юм бэ?

	Тойвмид:

	— Ах нь энэ хаягаар нь сургууль руу нь ярьж хөөцөлдөхөд эзнийг нь олоод ном, дэвтрийг нь өгчхөж болно. за хүү минь одоо явъя. Чи харьж хоол ундаа идэж, уугаад хичээлээ унш! Тогмид бид хоёр ч уулзаж, учрах хүн олонтой.

	Тогмид:

	— Аав ээж хоёр чинь ч чамайг хаачхав гэж эрж, сандарч байгаа даа.

	Тойвмид:

	— Тэгэлгүй яах вэ. Хүү минь! Бид хоёр чамайг хүргэж өгөх үү?

	Цэрэн:

	— Яах вэ? Ахаа! Манайх энэ харагдаж байна. Би ганцаараа яваад харьчихаж чадна.

	Тойвмид:

	— За хүү минь чи тэгвэл ингээд харь. Тогмид бид хоёр энд жаахан азная. Тэр хүүхдийг чинь жаахан хүлээе. Хүрээд ирж мэднэ. Хэрэв ирвэл чамтай уулзуулъя.

	Цэрэн: 

	За их баярлалаа, ахаа

	Тогмид:

	— Цэрэн найзаа сайхан танилцлаа. Маргааш хоёулаа уулзъя. Би тэр жаалыг олоход чамд тусална. 

	(Цэрэн баяртай гэсээр явахад Тойвмид, Тогмид хоёр үлдэнэ)

	Тойвмид:

	— Тогмид оо! “За гэвэл заавал биелүүл!” гэдэг. Амлаж хэлсэндээ энэ Цэрэн шиг л эзэн болохыг хичээх хэрэгтэй шүү дээ. Тийм биз дээ.

	Тогмид:

	— Яг тийм. Харин тэр эргэж ирнэ гэж амлаад ирээгүй цаад жаал тусгүй хүүхэд юм аа. Одоо ч ирэхээсээ өнгөрлөө л дөө.

	Тойвмид:

	— Яльгүй бага ч гэсэн тэгж худлаа хэлж болохгүй. Хоёулаа тэр жаалыг эрж олоод, ном дэвтрийг нь өгөөд Цэрэнд тусалъя.

	Тогмид:

	— Тэгье.

	Дэмий худлаа хэлээд

	Дэвтэр, номоо орхичхоод

	Алга болсон жаалыг

	Арга нь олдвол олно доо

	гэж дуулсаар далд орно.

	Үүнийг 2 дахин дуулна.

	1976


ЭРЭЭН БӨМБӨГНИЙ ЭРЭЛ

	Тоглогчид: 

	1. Өлзий (4-р анги)

	2. Бат (Өлзийтийн ах)

	3. Сүх.

	4. Рагчаа

	 

	I

	(Өлзий тоглож яваад газраас нэгэн эрээн бөмбөг олно).

	Өлзий:

	— Ёстой гоё бөмбөг олсон доо

	Дээшээ ч хөөрнө 

	Доошоо ч бууна 

	Ийшээ ч бөмбөрнө 

	Тийшээ ч өнхөрнө.

	Ийм хөөрхөн бөмбөгөөр чинь өдөржингөө тоглосон ч уйдахгүй. Ёстой гоё доо гоё. 

	(Бөмбөгөө дээш нь хөөргөж, юманд цохиж шүүрэх зэргээр тоглоно).

	— Бас ингээд ч тоглож болно шүү дээ. За эмэгтэй жаалууд л голдуу ингэж тоглодог л доо. Тэгэхээр ингэж тогловол гоё. 

	(Дээш нь хөөргөж шүүрч авна).

	Бат:

	— Өлзий ээ! Чи юу хийгээд байгаа юм бэ? Хичээлдээ явах цаг чинь дөхөж байна шүү дээ.

	Өлзий:

	— Бат ийм хөөрхөн... (бөмбөгөө ардаа барина)

	Бат:

	— Юу? Юу ийм хөөрхөн гэж? Наадах чинь манай хажуугийн Энхээгийн бөмбөг шив дээ. Чи жижигхэн хүүхдийн тоглоом булааж аваад тоглож байгаа юм биш биз дээ.

	Өлзий:

	— Үгүй ээ! Энхээ улаан бөмбөгтэй юм байхгүй юу. Миний энэ бол Энхээгийн бөмбөгөөс ч хөөрхөн эрээн бөмбөг байхгүй юу.

	Бат:

	— Тэгвэл чамд энэ бөмбөгийг хэн өгөө вэ? 

	Өлзий: — 

	Хэн ч өгөөгүй. Миний юм байхгүй юу. 

	Бат:

	— Чамд ийм бөмбөг байхгүй шүү дээ.

	Өлзий:

	— Би сая олсон юм чинь.

	Бат:

	— Чи олсон юм бол эзний нь олж өгөхгүй яасан юм бэ?

	Өлзий:

	— Би олсон юм чинь.

	Бат:

	— Олсон ч гэсэн энэ чинь хэн нэгэн хүний л юм байгаа шүү дээ. Тэгэхээр эзнийг нь олж өгөх хэрэгтэй шүү дээ.

	Өлзий:

	— Над ийм бөмбөг байхгүй... Энэ хөөрхөн бөмбөг юм чинь. 

	(Бөмбөгөө өгөхгүй маягтай ардаа барина).

	Бат:

	— Чи «баатарчууд үнэнч шударгыг эрхэмлэнэ» гээд өчигдөрхөн уншаад л байснаа санаач!

	Өлзий:

	— Тэгээд эзнийг нь яаж олж өгөх юм бэ?

	Бат:

	— Олохыг л бодъё! Хоёулаа гэртээ орж утсаар эзнийг нь суръя! 

	(Хоёр жаал.явна).

	II

	Сүх:

	— Рагчаа! Чи яагаад уулзана гэсэн хугацаанаасаа хожимдож орхив оо!

	Рагчаа:

	— Өө нээрэн 2 минут хожимдсон байна шүү! Уучлаарай Тойвмид гуай. Сая би наашаа ирж явсан чинь нэг жаал замд уйлаад зогсож байна. Тэгээд тэр жаалтай уулзаад ялимгүй хожимдчихлоо.

	Сүх:

	— Юу гэж уйлсан жаал вэ?

	Рагчаа:

	— Тоглоомоо гээчхээд гэнэ ээ

	Сүх:

	— Тэгээд чи түүнийг нь эрэлцээ юу?

	Рагчаа:

	— Эрэлцлээ! Тэр жаал хаана гээсэн баримжаагаа мэдэхгүй юм.

	Сүх:

	— Далд бүхнийг хардаг

	Далдалсан байлаа ч олдог 

	Ид шидэт толиныхоо 

	Илбэ чадлыг гаргаад 

	Хаясан тэр тоглоомыг нь

	Хаана ч байсан олоод өгчихгүй яасан юм бэ?

	Рагчаа:

	— Шидэт толио би

	Ширээн дотроо орхичхоод

	Ганц энэ биеэрээ л 

	Гадуур явсан юм чинь дээ

	Сүх:

	— За тэгвэл Рагчаа! Тэр жаал чинь одоо хайна байна.

	Рагчаа:

	— Энүүхэн зүүхэн талд л байсан. Одоо хаана байгааг нь толиндоо харчихъя даа! 

	(Рагчаа толио авч харна) 

	Сүх:

	— Аа тэр зүүн цэцэрлэгийн бургас бутнуудын хоорондуур бөмбөгөө хайгаад явж байна. Чи хар даа! 

	(Сүх толийг авч харна)

	Рагчаа:

	— Нээрээ тийм байна. Сүх гуай тэгвэл хоёулаа тэр жаалд бөмбөгийг нь олж өгье.

	Сүх:

	— Тэгье! тэгье.

	Рагчаа:

	— Шидэт толь минь дуулж бай 

	Шийдвэртэй хариу хэлээрэй 

	Бөмбөгөө гээсэн жаалын 

	Бөөрөнхий эрээн бөмбөг нь 

	Хаана чухам байгааг 

	Харуулж одоо тусал аа!

	(Толинд бөмбөгийг атгасан хүүхэд утасдаж байгаа харагдана. Утсаар ийнхүү ярина).

	Бат:

	— Тийм! Хүүхдийн тоглоомон бөмбөг. 

	— Тийм жижигхэн эрээн бөмбөг! Танай жаалуудын бөмбөг биш гэж үү? 

	— Танай цэцэрлэгийн хүүхдүүд өнөөдөр гадаа гарч тоглоогүй гэж үү?

	Бат: 

	(Өлзийд хандаж) 

	— Зүүн цэцэрлэгийн хүүхдийн бөмбөг биш гэнэ. Энэ цэцэрлэгийнхэн ийм эрээн биш (бөмбөгөө үзүүлж) дандаа улаан алаг бөмбөгтэй гэнэ. Тэгээд бас энэ цэцэрлэгийн хүүхдүүд өнөөдөр байрнаасаа гарч бөмбөгөөр тоглоогүй гэж байна. 

	Өлзий:

	— Одоо тэгвэл эзнийг нь яаж олж өгөх вэ?

	Бат:

	— Манай энэ байрны хавьд бөмбөгөөр тоглодог ямар хүүхэд байдаг билээ.

	Өлзий:

	— Гонгор тоглоДог.

	Бат:

	— Тэгвэл Гонгорын бөмбөг байх л даа.

	Өлзий:

	— Биш Гонгор ногоон бөмбөгтэй юм чинь! 

	Бид хоёр дандаа хамт тоглодог юм.

	 

	[image: Image]

	 

	Бат:

	— Тэгвэл өөр хэний бөмбөг байх вэ? Аа энэ зүүн байрны Самбуугийн бөмбөг байж болох нь...

	Өлзий:

	— Самбуугийн утсыг би мэднэ. Би залгаадах уу 

	(Утсаар ярих нь:)

	Бат:

	— Үгүй ээ! Үгүй. Би бөмбөг асуух гэсэн юм. 

	— Үгүй ээ Үгүй. Би Самбуугийн бөмбөгөөр тоглох гээгүй юм. Би үгүй ээ! Дүү бөмбөг олсон юм.

	(Бат, Өлзийд хандаж) 

	Бат:

	— Самбуугийн ээж нь ярьж байна. Самбуугийн бөмбөг нь тоглоом дотроо байна гэнэ.

	Өлзий:

	— Тэгвэл одоо яах вэ?

	Бат:

	— Харин ээ

	(Шанаа тулан бодлогошрон байгаа харагдана)

	 

	III

	Сүх:

	— За Рагчаа! Энэ хоёр жаал охины бөмбөгийг олоод, эзнийг нь олж өгөх гээд л газар газар луу утасдаад гайхшаа барж байна шүү дээ.

	Рагчаа:

	— Аа тэгвэл Сүх гуай тэр хоёр жаалыг авчирч байгаад бөмбөгний эзэн хаана байгааг хэлж, тусалдаг хэрэг ээ!

	Сүх:

	— Тэгье хүү минь тэгье!

	Рагчаа:

	— Шидэт толь минь дуулж бай! Шийдвэр биелүүлэхэд бэлдэж бай! Эрээн бөмбөг олчихоод Эзнийг нь хайгаад яваа Үнэнч хоёр жаалыг Түргэн авчирч уулзуул аа!

	 

	* * *

	(Бат, Өлзий хоёр бөмбөгөө барьсаар хүрч ирнэ) 

	Сүх:

	— Сайн байна уу, Хоёр хүү!

	Хоёр жаал:

	— Сайн! Сайн1

	Рагчаа:

	— Хот хөдөө хааяагүй 

	Хосгүй олон найзтай 

	Сүх гуай бид хоёрыгоо 

	Таньж байтаа биз дээ.

	 

	Өлзий:

	— Таньж байна.

	Бат:

	— Танина аа би

	Рагчаа:

	— Найз аа! Та хоёрыг би сая энэ шидэт толиороо харсан юм. Утсаар яасан удаан ярив аа!

	Өлзий:

	Үгүй энэ бөмбөгийг...

	Рагчаа:

	— Сүх гуай бид хоёр мэдсэн л дээ! Та хоёр энэ бөмбөгөө, эзнийг нь олж өгөх гээд л сандраад байна билээ. 

	Сүх:

	— Та хоёр их сайн хүүхдүүд харагдлаа. Олсон юмаа эзнийг нь олж өгөх гэж эрж сурч, гүйж харайж, утасдаж сураглаж байгаа чинь их сайн.

	Рагчаа:

	— Тэгээд л Сүх гуай бид хоёр, эрээн бөмбөгний чинь эзнийг олоход тусалъя гэж та хоёрыг энд авчирсан юм л даа.

	Бат:

	— Тэгээд эрээн бөмбөгний эзэн нь хаана байгаа бол.

	Өлзий:

	— Рагчаа! Чиний бөмбөг юм уу? 

	Рагчаа:

	— Үгүй ээ! Үгүй, миний бөмбөг биш! Та хоёр, одоо эрээн бөмбөгийнхөө эзнийг хар л даа. 

	(Шидэт толио өгнө. Бат харна).

	Бат:

	— Өлзий чи хараач! Тэр охин бөмбөгөө хайгаад бут, модны дундуур л яваад байна.

	Өлзий: 

	(харна)

	— Нээрэн тийм байна.

	Рагчаа:

	— За хоёр дүү минь эрээн бөмбөгийнхөө эзнийг одоо олсон биз.

	Өлзий:

	— Оллоо.

	Бат:

	— Оллоо.

	Сүх:

	— За тэгвэл эзэнд нь энэ бөмбөгөө аваачиж өг дөө. Жаалууд минь.

	Бат:

	— Тэгье.

	Өлзий:

	— Бушуухан явъя.

	Сүх:

	— За яв даа! Хүүхдүүд минь.

	Бат:

	(Сүхэд хандаж)

	— Их баярлалаа ах аа! 

	Өлзий:

	(Рагчаад хандаж)

	— Их баярлалаа найз аа! 

	(Бат, Өлзий хоёр явна) 

	Рагчаа:

	(Хоёр дахин дуулна)

	— Эрээн алаг бөмбөгний 

	Эзнийг нь олохоор мэрийсэн 

	Үнэнч хоёр жаалд 

	Үнэн сэтгэлээсээ туслах сан даа.

	Хайртай бөмбөгөө гээчхээд 

	Хайж гүйж яваа 

	Бяцхан тэр охин ч 

	Бидэнд бас баярлана даа!

	* * *

	1975

	ӨӨДӨСХӨН ТАЛХ

	(Орон сууцны, хорооллын тоглоомын талбайд хэсэг хүүхэд одон бөмбөг тоглож байна. Тэдний нэг нь):

	Жамц:

	— Хүүе Гончиг оо! Чиний тоглох ээлж болчихлоо. Чи энэ Эрдэнийг нэг сайн хожоод өгөөч! Энэ ганц хожсондоо бүүр онгироод байгаа юм аа 

	(Сандал дээр сууж байсан Гончиг)

	Гончиг:

	— Би талх идэж байна шүү дээ.

	Жамц:

	— За! хатсан талхаа орхиод бушуухан ирээд тогловол тогло! эсвэл чамайг хасаад оронд чинь үүнийг тоглуулна шүү!

	Гончиг:

	— Би одоо талхаа идэж гүйцчихээд л тоглоё.

	Жамц:

	— Хар талхны хатсан захыг юуг нь их нарийлаад байгаа юм бэ? Хаячхаад тогло л доо!

	Гончиг:

	— Чи яараад байгаа юм уу. Яасан их яардаг юм бэ? Тэгвэл би хаячихъя! 

	(Идэж байсан талхаа шидчихэж байгаа харагдана) “Шүүж буй хүүхэд нэг, хоёр... гэхчлэн тоолж багачууд одон бөмбөг тоглосоор байна”.

	Энгэртээ «Тэргүүний тариаланч» гэсэн алтан медаль зүүсэн дунд насны хүн явж ирнэ. Энэ бол комбайнч Цогт юм.

	Цогт:

	— Хүүхдүүд ээ! Та нарын хэн чинь энд энэ сайхан талхыг хаяж орхив оо!

	Жамц:

	— Наадах чинь сайхан талх биш, талхны өөдөс байхгүй юу?

	Цогт:

	— Өөдөс гэнэ ээ! Өөдөс ч гэсэн, талх шүү дээ. Иддэг хоолоо яагаад ингэж хэсэг хэсгээр нь хаяж байна вэ? Та нарын хэн чинь хаясан бэ? Дөнгөж сая хаясан, цоо шинэ талх байна шүү дээ!

	Гончиг:

	— Би хаячихсан юм аа! Үгүй ээ...

	Цогт:

	— Яагаад иддэг хоолоо ингэж хаядаг билээ. Юу үгүй ээ! гэж...

	Гончиг:

	— Тоглох гээд...

	Цогт:

	— Тоглохоороо хоол, ундаа асгачихдаг хэрэг үү!

	Гончиг:

	— Үгүй ээ! Би цадчихсан юм. Хатуу зах...

	Цогт:

	— Хатуу зах гэнэ. Цадахад цагаан хурганы сүүл хатуу гэдэг болох нь шив дээ! Танайх цадахаараа чанасан цай, хийсэн хоолоо асгачихдаг байх нь уу?

	Гончиг:

	— Үгүй ээ!

	Цогт:

	— Тэгээд?...

	Гончиг:

	— Жамц л тоглоё гэж яаруулаад байсан юм.

	Жамц:

	— Манайд уг нь талх зөндөө бий л дээ! 

	— Эдний ээж нь өглөө цүнхээрээ дүүрэн талх авчирсан юм.

	Гончиг:

	— Манайх өнөөдөр зөндөө их талхтай.

	Цогт:

	— Ихийн хэрээр ингэж хаа хаагүй тааралддаг хар чулуутай адилхан шидэж болох уу?

	(Гончиг, Жамц хоёр дуугүй духайн зогсоно)

	Цогт:

	— За та хоёр үүнийг уншаад орхи! 

	(Энгэр дэх тэмдгээ заана)

	Гончиг:

	“Тэргүүний тариаланч” гэж уншина. 

	— Зүйтэй! «Тэргүүний тариаланч» гэж байгаа биз! Энэ тэмдгийг ах чинь элс шороон дээрээс, олоод энгэр дээрээ зүүчихсэн юм биш ээ? Та бидний иддэг талх тариа, гурил будаа, төмс ногоог арвин их байлгах гэж хэдэн зуун машин техник хүн хүч ажиллаж асар их хөрөнгө зардаг гэдгийг багачууд та нар мэднэ биз дээ!

	Гончиг:

	— Мэднэ.

	Цогт:

	— Тэгвэл муу л мэдэж байна даа! Халуунд халж, хүйтэнд хөрж зүтгэснийг маань үнэлж тариаланчид биднийг ийм тэмдгээр шагнадаг. Тэгэхээр бид бүхний хөдөлмөр-хөлсийг ингэж хаяж гишгэлнэ гэдэг үнэхээр харамсалтай байна. За би багачууд та нараас нэг зүйл хүсье. 

	(Цагаа харна) 

	Одоо хэдхэн минутын дараа телевизороор «Талд ургасан талхны түүх» гэдэг нэвтрүүлэгтэй. Тэгэхлээр та хоёр надтай яваад орон сууцны соёлын танхимд тэр нэвтрүүлгийг үзэцгээ! тэгэх үү?

	Хүүхдүүд:

	— Тэгье! тэгье! 

	(Цогт хүүхдүүдийн хамт явсаар танхимд орж телевизороо асаана). 

	Телевизорт:

	«Талд ургасан, талхны түүх» гэсэн бичиг тодорно. Кино дүрс гарна. 

	(Далдаас) 

	Өргөн хөндийг бүрхсэн тариа ногоо хэчнээн арвин байх тутам бид бүхний идэж хэрэглэх талх гурил, төмс, ногоо төдий чинээ арвин их байдаг билээ.

	Атрын тариан талбарт алтан гарт тариаланчид маань хавар цагийн хавсарга шуурганаас халшралгүй зүтгэж үржилт талын хөрсийг хагалж, борнойдох, үр цацахаас эхлээд ирмүүн их ажлын нь эх гараа нь эхэлдэг юм. Энэ ажлыг хэр зэрэг хийснээс их ургацын хувь заяа шийдвэрлэгдэх нь олонтой.

	Нэгэнт тарьсан тариа ногоог услах, бордох, хог ургамалтай тэмцэх гээд аагим зуны туршид ажилч тариаланч олны Маань хийх гүйцэтгэх ажил багагүй юм. 

	— Өгөөмөр намрын сард үерийн усны долгион шиг үелзсэн өтгөн тариа халиуран найгана. 

	— Үелзэн найгах тариан талбарт хүчит комбайн хүржигнэн уухилж сэлж эхэлнэ. Энэ бол ширхэг тариа бүхнээ шижир алт хэмээн үзэж өвлийн хахир улирлаас өрсөнхөн тариа ногоогоо хураах ажилдаа орсон тариаланчдын маань шаргуу хөдөлмөр юм. Хурааж авсан тариаг цайруулж талбайд хатаахаас эхлээд түүнийг тээвэрлэх их ажил үргэлжилнэ. Машинаар, вагоноор тэвш тэвшээр тээвэрлэн ирсэн амтат тариа, тарианы агуулах (эльватор)-д бууж тэндээс гурилын үйлдвэрт орно. Гурилын үйлдвэрийн цэвэрлэх шигших, тээрэмдэгч олон цех тасгуудыг дамжин нарийн гурил сая боловсорч гарна. Талд ургах тариа талх болтлоо ийм л урт замыг туулдаг 

	(кино төгсөнө)

	Цогт:

	— За хүүхдүүд минь та нар тэгэхээр нэг ширхэг талх ч гэсэн ямар их урт замыг туулж, хэчнээн их хөдөлмөрөөр бүтдэгийг ойлгож мэдээ биз дээ!

	Гончиг:

	— Ойлголоо

	Жамц:

	— Би талхыг яг ингэж гардаг гэж мэддэггүй байсан юм аа.

	Цогт:

	— Мэддэггүй байсан байж болно! Одоо тэгвэл та хоёр сайн мэдэж авлаа. Тэгэхээр энэ их хөдөлмөрөөр бүтэж дэлгүүр, хоршооноос эцэг эхийнхээ өдий төдий мөнгөөрөө авсан энэ талхыг ингэж хаяж яаж болох вэ дээ. Тийм биз дээ!

	Гончиг:

	— Тийм!

	Жамц:

	— Тийм!

	Цогт:

	— Та хоёр шиг, хүүхэд бүр л өдөр бүхэн ийм хэмжээний талх хаяад байвал жилд хэдэн арван машин талхаа хог дээр асгачихна гэсэн үг болж байна шүү дээ.

	Гончиг:

	— Тийм юм байна.

	Цогт:

	— Ер нь ганц энэ талх ч биш, төмс ногоог ч гэсэн нэг, хоёр ширхгээр нь энд тэнд хаячихдаг, чулуу шиг шидэж байдаг хүүхэд бас заримдаа харагддаг шүү дээ! Энэ бол өдий төдий мөнгөө газар чулуудчихаж байгаа гэсэн үг!

	Гончиг:

	— Нээрэн тийм юм байна.

	Жамц:

	— Тийм л болж байна.

	Цогт:

	— За тэгвэл би ч гэсэн «тэргүүний тариаланч» гэсэн энэ тэмдгийг тариан талбарт ажилсаг олон нөхдийнхөө хамт хүчит трактор, комбайны жолоо дээр өдөр, шөнөгүй сууж байж авсан юм. Тэгэхээр та нар тариаланч ах нарынхаа тарьж ургуулсан өөдөс талх ч болов, ширхэг төмс, лууванг ингэж хаяж үргэдүүлж болохгүй нь байна шүү дээ.

	Хоёр хүүхэд:

	— За, за.

	Цогт:

	— Та нарын үе тэнгийн анги төгссөн охид, хөвгүүд саналаа өгөөд атар газар эзэмшихэд гар биеэр оролцохоор явж байна. Ингэж бид бүхний идэх талх тариа ногоог нэмэгдүүлэхийн төлөө эрвийх дэрвийхээрээ тэмцэж, хүчин зүтгэж байхад зарим хэсэг нь тэр их хөдөлмөрийн үр шим болсон талхаа үйрүүлээд хаячихдаг, төмс ногоог мөн үрэгдүүлдэг байж болохгүй ээ! Тийм биз дээ!

	Гончиг:

	— Тийм!

	Цогт:

	— Тийм биз дээ?

	Жамц:

	— Тийм!

	Гончиг:

	— Ах аа! үүнээс хойш би ингэж талх төмс ногоогоо хаяж байхгүй ээ!

	Цогт:

	— Зүйтэй, тэгэлгүй яах вэ. Тэгэхээр багачууд та нар дандаа уншдаг нэг шүлэг байдаг шүү дээ. А байз юусан билээ. Нэр нь...

	Гончиг:

	— Юуны тухай?

	Цогт:

	— Талх, тарианы тухай...

	Жамц:

	— Тариа, будаа гэдэг шүлэг үү?

	Цогт:

	— Тийм! Тийм! «Тариа, будаа» гэдэг шүлэг? Тэр шүлгийг та хоёр ч гэсэн уншдаг биз дээ?

	Гончиг:

	— Уншдаг

	Жамц:

	— Би бас уншиж чадна аа.

	Цогт:

	— За тэгвэл Гончиг чи тэр шүлгээ уншаад өг өө!

	Гончиг:

	(Толгойгоо илснээ)

	Тариа будаа хоёрыг

	Тарьж бид ургуулдаг 

	Тарьж ургуулсан түүнийгээ 

	Тарааж гээлгүй хураадаг 

	Хурааж авсан тариагаа 

	Хуу цөмийг тээрэмдээд 

	Та бидний иддэг 

	Талх боовыг хийдэг юм 

	Амтат талх боовоо

	Ариг гамтай хэрэглэхэд 

	Өгөөмөр гартай ажилчид 

	Үнэн сэтгэлээс баярладаг!

	Цогт:

	— Гончиг маань тун хөөрхөн уншиж байна. Тэгэхээр энэ шүлгийг ийм сайн цээжилсэн шигээ дотор нь гарч байгаа сайхан сургаалтай санааг биелүүлж байгаарай та хоёр.

	Ах чинь үүгээр олон удаа явна. Дараа хоёр дүүтэйгээ уулзана. Баяртай.

	Гончиг:

	— За баярлалаа ах аа!

	Жамц:

	— Баяртай ах аа! 

	(Цогт явж далд орно)

	Гончиг:

	— Хоёулаа одоо энэ хаячихсан талхаа яах вэ?

	Жамц:

	— Харин ээ! харин яах вэ!

	Гончиг:

	— Аа хоёулаа сургуулийнхаа амьд амьтдын булан дахь тахиа, туулай хоёрын нэгэнд өгье.

	Жамц:

	— Аа ёстой зүйтэй. За хоёулаа одоохон аваачиж өгье!

	Гончиг:

	— За тэгье 

	(Хоёр жаал баяр хөөртэй явж байгаагаар төгсөнө).

	 

	1977

	ЭНЭ ЗӨВ ҮҮ!

	Тоглогч:

	1-р хүүхэд

	2-р хүүхэд

	 

	1-р хүүхэд: 

	(Хоёр хүүхэд ямар нэгэн зүйл ярьж сууна.) 

	— Хүүе Дорж оо! Танай ангийнхан байгаль хамгаалах ажилд яаж оролцох гэж байна вэ?

	2-р хүүхэд:

	Бид шувуунд үүр хийж тавих гэж байгаа. Бас лоозон бичиж хадахаар үгийг нь зохиочхоод байгаа?

	1-р хүүхэд: 

	Ямар үг?

	2-р хүүхэд:

	Хайрт бүргэд шувууд аа 

	Халин дэвсээр ирээч! 

	Хүрэлцэн ирэх мөчийг чинь 

	Бид цөмөөрөө хүлээсээр байна! 

	(гэж уншина).

	Энэ ямар болж вэ?

	1-р хүүхэд: 

	Би ердөө ч таашаахгүй байна аа! Бүргэд шувуу чинь өндөр уул хадандаа зохицсон амьтан байхгүй юу Хаанаас хотод ирж байрлах вэ! Халин нисээд ирдэг юмаа гэхэд номхон хөөрхөн тагтаа, болжморыг амар тайван байлгахгүй шүү дээ.

	2-р хүүхэд:

	— Хн тэгвэл заавал бүргэд гэхээ байя л даа!

	Нийт олон шувуудаа 

	Нисэн дэвэн ирээрэй 

	Хүрэлцэн ирэх мөчийг чинь 

	Хүн бүр л хүлээж байна гэхгүй юу! 

	За одоо ямар болж вэ?

	1-р хүүхэд: 

	За яах вэ дээ!

	2-р хүүхэд:

	Бас манай ангийнхан янз бүрийн шувуунуудыг хавтгай модон дээр зураад доор бүр дээр нь шүлэг зохиож бичиж байгаа!

	1-р хүүхэд: 

	Ямар шүлэг? Жишээ нь л галууны зургийг зураад доод талд нь:

	Галуу шувууны сүрэг минь

	Ганганаан гунганан дуугарсаар 

	Маш холын нутгаасаа 

	Манай оронд ирээрэй.

	Болжморын зургийн доор: 

	Жийв жийв дуутай 

	Жижигхэн болжморыг магтъя!

	Тогорууны зургийн доор 

	Тогоруу сайхан! 

	Тоодог муухай?

	Дээр дээр харайж

	Дэгэнцэх бүжиг хийдэг дээ!

	гэхчлэн бичихээр ярилцсан юм байхгүй юу? Ёстой догь биз дээ 

	(хи хи хи хөхөрнө),

	1-р хүүхэд: 

	Тогоруу сайхан

	Тоодог муухай! гээд бичихээр чинь 

	Тоодог гомдоно шүү дээ.

	2-р хүүхэд:

	Тоодог ямар юмаа гомдох вэ дээ? Тэр, ямар бичиг уншиж чадах юм биш!

	1-р хүүхэд: 

	Тэгвэл нэгэнт бичиг уншиж чадахгүйгээс хойш юу гэж шувуунд зориулж шүлэг бичсэн юм бэ?

	2-р хүүхэд:

	Шувуу уншиж чадахгүй нь хамаагүй шүү дээ. Нийгмийн ажилд оролцож байгаа болохоос ямар шувуунд зориулж байгаа биш!

	1-р хүүхэд: 

	(Егөөтэйгээр) — За ийм чухал ажил хийж байгаа байж. Өөр?...

	2-р хүүхэд:

	Өөр үү... Бас ой модыг хамгаалахаар төлөвлөсөн

	1-р хүүхэд: 

	— Яаж хамгаалахаар?

	2-р хүүхэд:

	Манай зүүн жалганд ганц содон сахлаг хус байдаг шүү дээ.

	1-р хүүхэд: 

	Өө тэрийг хамгаалах нь уу?

	2-р хүүхэд:

	— Үгүй ээ үгүй! Ганц мод, ганган байгалийн дунд ёрдойгоод байж байх ер нь л тусгүй юм.

	1-р хүүхэд: 

	— Тэгээд?

	2-р хүүхэд:

	Хавийнх нь хожуулуудтай ижилсүүлж хөрөөдөж унагаад, «хожуул бүрийг хайрлан хамгаалагтун» гэсэн томоо, ийм 

	(гараа сурган зааж) 

	пайзнууд хийгээд тал талд нь хадах гэж байгаа юм.

	1-р хүүхэд: 

	Тэр модон дээр шувууны үүр байдаг шүү дээ! Тэр үүрийг нь яах вэ?

	2-р хүүхэд:

	— Өндөр модыг нь огтолчихоор үүр нь хаанаас үлдэх вэ дээ! Найз минь!

	1-р хүүхэд: 

	— Ингэж байгалийг хамгаалах гэж үү?

	2-р хүүхэд:

	— «Энд шувуу амьдарч байсныг Эгнэгт мартаж болохгүй» гэсэн пайз хийгээд доор нь шувууг нь тод будгаар зураад тавьчихна л даа.

	1-р хүүхэд: 

	(ёжтойгоор) 

	Уран арга байна даа!

	2-р хүүхэд:

	— Тэгээд яах юм бэ?

	1-р хүүхэд: 

	— Минийхээр бол нэг л...

	2-р хүүхэд:

	— Юу минийхээр гэж?

	1-р хүүхэд: 

	— Минийхээр бол нэг л уриа дутуу байна.

	2-р хүүхэд:

	(Нүд нь сэргэж)

	— Ямар уриа

	1-р хүүхэд: 

	— “Бага сүржигнэн, их хий!” гэсэн уриа л бичмээр байна. 

	(Үзэгчдэд хандаж)

	— Тийм үү? Хүмүүс ээ!

	(2-р хүнд хандаж)

	— Тэгэхэд болно биз дээ.

	1-р хүүхэд Хулчганан шилээ маажин зогсоно.

	2-р хүүхэд:

	— Нөхөд өө! Байгалийн ингэж хамгаалах зөв болов уу?

	 

	1975

	 


ЦАСАН ДЭЭРХ МӨР

	Тоглогчид: 

	Чулуун — 5-р ангийн сурагч 

	Дорж — Ахмад настан

	 

	Чулуун

	— Шинэхэн орсон

	Цасны дараа

	Сэрүүн агаар

	Сэнс татаад л

	Агаар тэнгэр хүртэл

	Ариусаж цэвэршсэн юм шиг 

	Амьсгалж байхад 

	Хэчнээн таатай юм бэ!

	Үнэхээр сайхан

	Ийм өглөө чинь 

	Өглөөнийхөө дасгалыг 

	Хийгээд авдаг хэрэг ээ? 

	Нээг, хоёр... гурав, дөрөв! 

	Нээг, хоёр... гураа, дөрөв! 

	Нээг, хоёр... гурав, дөрөв!

	Дорж:

	— Хүү минь чи хаана байна вэ? 

	Чулуун:

	— Би өглөөнийхөө дасгалыг хийж байна аа

	Дорж:

	— Чулуун аа! Чи наашаа бушуухан шиг яваад ирээч! 

	(Чулуун хүрч ирнэ) 

	Чулуун:

	— Дорж гуай, та намайг юу гэж дуудаа вэ? 

	Дорж:

	— Тийм ээ! Хүү мииь. Тийм байна. Шинэхэн цас

	Соньхон байна.

	Хөөрхөн дүү нар чинь 

	Чаргаараа гулгаад л 

	Хөгжилтэй ах нар чинь

	Цанаараа гулсаад л 

	Цаанаа л нэг 

	Жавхаатай байна, 

	Хүүхэд багачууд 

	Хөөр баяртай 

	Хөл хөгжөөнтэй

	Сайхан байна а! Хүү минь!

	Чулуун:

	— Цас, цас, цас!

	Цав цагаахан цас!

	Цана, чаргаар наадахад 

	Таатай сайхан цас!

	гээд л би цасны тухай олон дуу, шүлэг мэднэ шүү! Дорж гуай.

	Дорж:

	— Сайн байна хүү минь! Сайн байна. 

	Чулуун:

	— Дорж гуай! Та намайг юу гэж дуудсан юм бэ?

	Дорж:

	— Чамд байна шүү дээ би 

	Цав цагаахан цасан дээр 

	Цаашаа наашаа сүлжсэн 

	Хэдэн мөр харуулъя! гэж дуудсан юм.

	Хэний мөр болохыг нь 

	Хэлүүлье! гэж ирүүлсэн юм.

	Чулуун:

	— Дэлдэн бор туулайнаас эхлээд 

	Дэнхэр том бутыг хүртэл 

	Оготно, хулгана 

	Ойн хэрэм 

	Аймхай туулай 

	Аргат үнэг

	Бодон гахай

	Бор гөрөөс 

	Хөх чоно 

	Хүрэн баавгай гээд 

	Алины нь гэсэн мөрийг 

	Андуугүй хэлчхэж мэднэ шүү. 

	Дорж:

	— Хүү минь 

	Хүний ухаан сорьж 

	Хүч шалгаад байх 

	Хөвч тайга 

	Хөндий талын 

	Алив нэгэн 

	Амьтдын мөр биш ээ!

	Ширээн дотроосоо 

	Шидэт толио гаргаад ир! 

	Хэний мөр болохыг тэгээд 

	Хэлээд өгнө дөө! 

	Хойшоо, урагшаа 

	Баруун, зүүн тийшээ 

	Хоёулаа одоо 

	Баахан тольдож, дурандъя.

	(Чулуун тольдож, Дорж дурандана)

	Дорж:

	— Шинэхэн орсон цасан дээр 

	Жигтэй содон мөр ч харагдаж байх шив дээ! 

	Чулуун:

	— Дорж гуай

	Толин дотор.

	— Харахад хачирхмаар

	Үзэхэд үнэмшимгүй ийм мөр харагдаж байх юм. 

	(Зүлэг суулгасан газрын цасан дээгүүр гишгэлсэн мөрүүд харагдаж байна).

	Дорж:

	— Хамаг олноороо

	Хавар тарьж

	Хөлс хүч

	Хөрөнгө мөнгөөр ургуулсан

	Зүлэг ногоон дээгүүр 

	Зүсээд л гардаг хүн 

	Хаа нэгтэй

	Харагддаг л байна шүү 

	(гунигтайгаар) 

	Чулуун:

	— За энэ ийм байдаг байжээ. 

	Дорж:

	— За яах вэ Чулуун минь!

	Хааяа хааяахан ийм хүн таардаг нь 

	Харамсалтай байна л даа!

	Тэгэхдээ хүн бүр ийм биш л дээ! 

	Хоёулаа одоо зүүн тийшээ нэг хараадахъя!

	Чулуун:

	— Тэгье, тэгье!

	— Шидэт толь минь дуулж бай! 

	Шийдвэр биелүүлэхэд бэлтгэж бай! 

	Хавар тарьсан зүлэг модыг 

	Харуулж нааш нь сонирхуул даа.

	(Шинэхэн орсон цасанд гудамж, талбайн мод, бут саглайж үзэсгэлэнтэй сайхан харагдана).

	Чулуун:

	— Тал тал руу харахад 

	Тарьсан модод сүглийж байна 

	Шинэхэн орсон цасан доор 

	Ширэг, зүлэг нойрсож байна.

	Чулуун:

	— Оо? яа яа Дорж гуай та үүнийг харж байна уу?

	Дорж:

	— Харж байна! хүү минь!

	Харж байна

	Дурангийн минь дотор 

	Дурайгаад л харагдаж байна.

	Үй олноороо хөдөлж

	Өчнөөн төчнөөн хөрөнгө зарж 

	Өдий төдий холоос

	Авчирч суулгасан зүлгийг 

	Орсон цасаар далимдуулаад 

	Оргүй гишгэлэх нь байх л юм даа! Хөөрхий 

	Чулуун:

	— Дорж гуай? зүлэг, модыг чинь уулын хяраас, голын хөндийгөөс өчнөөн холоос авчирч суулгадаг! Тийм ээ! Тэгэхээр уулнаас, голоос . зүлэг ширэг, мод авчирч тарихад ёстой их ажил ордог. Тийм ээ! Дорж гуай!

	Дорж:

	— Тэгэлгүй яах вэ. Чулуун минь! Бод л доо! хүү минь.

	Тэр өндөр уул

	Тэртээ өргөн хөндийгөөс

	Зүлэг модыг

	Зөөж авчрахын тулд 

	Өчнөөн төчнөөн машин техниктэй явж

	— Өдий төдий хүн хүч гарч 

	Уулын мод, голын зүлэг ухаж авчирдаг биз дээ.

	Чулуун:

	— Тийм!

	Тэгээд тэрийгээ суулгадаг.

	Дорж:

	Арай гэж суулгасан тэр маань

	Авсаар ч амархан

	Санасан ёсоор 

	Санааны зоргоор 

	Саглайтал ургаад 

	Найман зовхист 

	Найгахгүй шүү дээ!

	Усална,

	Ундална

	Бордоно

	Тордоно

	Арчилна асарна шүү дээ!

	Зуны улиралд

	Зуу зуун торх усаар

	Манай гудамж

	Танай сургуулийн урд хойд зүлгийг услаад л явдгийг бид хоёр зөндөө л харсан шүү дээ. 

	Өвлийн улиралд

	Өдий төдий

	Цас мөс

	Цаана нь наана нь овоолдог шүү дээ 

	Ингээд бодохоор мод бут, зүлэг ногоо гэдэг маань хэчнээн их хөдөлмөр, хөрөнгө мөнгөөр бүтдэг нь тов тодорхой юм.

	Чулуун:

	— Зарим хүн тэр их хөдөлмөрийг мартчихдаг байх аа! Тэгэхээр

	Төрөлх хотын маань

	Түг түмэн иргэд

	Хүүхэд багачууд

	Хөгшин залуу ялгалгүй

	Өнөө хавар

	Өнгөрөх зун хийсэн

	Өрнүүн ажлын

	Өчүүхэн хэсгийг ч гэсэн ахин харуулбал 

	Эрхбиш нэгийг бодохгүй байгаа!

	Дорж:

	— Зүйтэй санал байна, Чулуун минь 

	Зүйтэй саналыг чинь зөвшөөрч байна. 

	Зүлэг, мод яаж ямар хөдөлмөрөөр ургадгийг

	Зарим нь мэддэг болоосой.

	Чулуун:

	— Зүйл бүрийн мод бут

	Зүлэг ногоо зүг бүртээ найгаж, 

	ногоорсон цэцэрлэг сад, зам талбайгаар алхаж явахад хүртэл амьсгал уужуурах шиг хэчнээн сайхан байдаг билээ дээ? Гэтэл зүлгэн дээгүүр зүсээд гардаг.

	Бут модны мөчир шилмүүсийг хугалж л байдаг дэггүй жаал, дэндүү бодлогогүй хүмүүс хааяа боловч харагдах л юм даа

	Дорж: 

	Дэндүү бодлогогүй

	Дэггүй салан тийм хүмүүсийг

	Дуран авайгаараа

	Дурайтал татаж ирээд

	Толиныхоо шидээр

	Томруулж байгаад

	Та бүхэндээ 

	Танилцуулж болох л байна л даа!

	Чулуун:

	— Дараа тольдож, дурандахад

	Дахиад ийм явдал гарахгүй байх гэж итгээд энэ удаа тэр хүмүүсийг харуулахаа болъё доо!

	Зүлэг ногоо гишгэлдэг

	Зүггүй тийм жаал

	Бут мод хугалдаг

	Будилаантай хүүхэд тааралдвал

	Бид хоёрт

	Бичиж ирүүлээрэй.

	 

	1975

	ГУРВАН НАЙЗЫН ЯРИА

	(Гурван жаал ямар нэгэн юм ярьж явснаа хонгилын хананд хадсан лоозонг уншина).

	Тэд:

	«Хүн бүр бага балчраасаа эхлэн туйлын аж ахуйч, арвич хямгач, социалист өмчийн эс ширхэг бүрийг алхам тутамдаа нүдлэн хамгаалагч, хөдөлмөрийг бишрэн шүтэгч байх ёстой» гэж уншина.

	Дорж:

	— За гурвуулаа «...туйлын аж ахуйч, арвич, хямгач...» болохоо ангийнхандаа биеэрээ үзүүлэх үү?

	Дондог:

	— Тэгье, тэгье.

	Дорлиг:

	— Харин яаж үзүүлэх вэ?

	(Гурван хүүхэд бодолд орно)

	Дорж:

	— Та хоёр зөвшөөрч байгаа бол би нэг шүлэг зохиосноо урьдаар уншиж өгөх үү?

	Дондог:

	— Манай Дорж чинь аж ахуйч, арвич, хямгачаа ангийнхандаа үзүүлэхээсээ өмнө уран шүлэгч болохоо урьдаар үзүүлэх нь шив дээ.

	Дорлиг:

	— Яах вэ тэгвэл хоёулыг нь л зэрэг үзүүлчихгүй юу?

	Дондог:

	— Доржийнхоо шүлгийг уншуулъя даа!

	Дорж:

	— Анд нөхдөө манлайлсан 

	Аж ахуйн жаалууд болно доо 

	Олон нөхдөө үлгэрлэсэн 

	Арвич, хямгач байна даа

	 

	* * *

	Дондог:

	— Над бол ёстой сайн шүлэг байна. Дуу болгоод дуулж үзэх үү?

	Дорж:

	— Дуунд чинь тохирсон ая байдаг шүү дээ

	Дондог:

	— Яах вэ эхлээд ямар нэг дууны аянд тохируулаад дуулж үзье 

	(аялна)

	Дорлиг:

	— Хөөе та хоёр аж ахуйч, арвич, хямгачаа яаж үзүүлье гэж бодож байна.

	Дорж:

	— Манай энд «Туйлын аж ахуйч, арвич, хямгач»-аа үзүүлэхэд хэцүү юм шиг байна.

	Дондог:

	— Яагаад хэцүү гэж?

	Дорж:

	— Яах вэ! Та хоёр бод л доо!

	Дорлиг:

	— Яаж амархан үзүүлэх вэ? Аа би оллоо.

	Дондог:

	— Үзүүлэхэд юухан байх вэ! Жишээ нь: Сангийн аж ахуйн ногоо тарианы талбайд, орхигдсон төмс, ногоо тариа зөндөө байдаг юм. Түүнийг гурвуулаа ийм том (гараа дугариглан) шуудай, шуудайгаар нь түүж цуглуулаад л аж ахуйч болохоо үзүүлээд орхино шүү дээ!

	Дорлиг:

	— Нээрээ амархан юм байна. Миний нэг найз хөдөө сумын сургуульд сурдаг юм. Тэдний ангийнхан ноднин зөндөө хаягдал ноос цуглуулж тушаасан гэж над захиандаа бичсэн юм. Тэр бол бас аж ахуйч явдал мөн биз дээ.

	Дорж:

	— Мөн нь ч мөн л дөө!... 

	(бодно)

	Дондог:

	— Тэгвэл хөдөөгийн хүүхдүүд л аж ахуйч гэдгээ үзүүлээд хотын бид нар л хоцрох юм шиг байна.

	Дорж:

	— Хоцрох ёсгүй.

	Дондог:

	— Тэгвэл яах юм бэ? Чи хэл л дээ? Хөдөөгийн сургуульд суух юм уу?

	Дорж:

	— Заавал хөдөө л байвал аж ахуйч, арвич хямгач байх ёстой биш!

	Дорлиг:

	— Тэгвэл юу хийх, яах юм бэ? Чи бид хоёрт хэл л дээ!

	Дорж:

	— Бодъё! Аж ахуйч, арвич, хямгач гэдгийг сурагч бүр өчүүхэн жижиг зүйлээс эхэлж арвилан хямгадаж сурах хэрэгтэй гэж ангийн багш ярьсан шүү дээ.

	Дорлиг:

	— Тэгсэн дээ! Тэгсэндээ, Тийм дээ.

	Дондог:

	— Тэгэхээр гурвуулаа юу хийх вэ?

	Дорж:

	— Дондог оо! Миний бодлоор бол заавал хөдөө гарч тарианы үр, хонины ноос түүнэ гэхгүйгээр хийж болох зүйл зөндөө байна.

	Дондог:

	— Жишээ юу байна

	Дорж:

	— Жишээлбэл үү? Би чамд уншаад өгье л дээ! 

	(Пионерын үнэн сонин дэлгээд) 

	Сургуулийнхаа дэргэдэх модны үйлдвэрийнхээ хаягдал модны өөдсийг цуглуулж сургууль орчныхоо гадаад зам талбайг тохижуулсан тухай уншина. Тэгээд бид ийм зүйлийг хийж болно шүү дээ! гэлцэнэ.

	Дондог:

	— Нээрээ хийж болно доо! Дүнз, банзны өөдөс, модны тайрдас, хааяагүй л зөндөө гардаг юм.

	Дорлиг:

	— Нээрээ ч дөрвөлжнийг нь дөрвөлжнөөр нь, гурвалжныг нь гурвалжнаар нь, уртыг нь уртаар нь, богиныг нь богиноор нь, хээ угалз тавьсан юм шиг ч өрж болно шүү дээ. 

	(Өрж буй хөдөлгөөнтэй ярина)

	Дорж:

	— Ёстой тэгж болно шүү дээ! Энэ бол аж ахуйч явдал мөн шүү дээ! Энэ мэтчилэн өөр зөндөө юм хийж болно шүү дээ. 

	(Хөөрөн бүжиглэнэ)

	Дорлиг:

	— Тэр байтугай 6б ангийн Гонгор модны өөдөс, хаягдал лааз цуглуулж, цэцгийн сав хийж ангиудад өгсөн шүү дээ. Энэ бол аж ахуйч явдал мөн биз дээ.

	Дондог:

	— 5-ын «а» ангийнхан нэг сурах бичгийг 5 жил дараалан дамжуулж хэрэглэнэ. Нэг үзгээр 2— 3 жил бичнэ! гэсэн хөдөлгөөн өрнүүлж байгаа шүү дээ. Энэ бол бас л аж ахуйч арвич явдал юм байна.

	Гурвуул:

	— Анд нөхдөө манлайлсан

	Аж ахуйч жаалууд болно доо!

	Олон нөхдөө үлгэрлэсэн 

	Арвич, хямгач байна даа!

	А а а бүгдээрээ

	Аж ахуйч жаалууд байна даа

	А а а цөмөөрөө

	Арвич хямгач байцгаана даа

	(2 дахин дуулна)

	Дорж:

	— Аж ахуйч, арвич хямгач байна гэдгийг бид цаг ямагт л санаж явах ёстой шүү дээ. Намар хичээл эхлэхэд цоо шинэхэн байсан анги танхимын хаалга үүд, хана туурга, тэр ч байтугай суудаг ширээн дээрээ элдэв юм эрээчиж сарааччихсан хүүхдүүд байдаг. Энэ бол болохгүй зүйл дээ.

	Дондог:

	— Энэ бол ёстой аж ахуйч явдал биш!

	Дорлиг:

	— Манай ангид дэвтрийнхээ хуудсыг дав ч үгүй урчихдаг хүүхэд бий.

	Дондог:

	— Дэвтрийн ганц хуудас цаас ч...

	Дорлиг:

	— Юу ганц хуудас цаас ч... гэж! Манай ангийн гучин зургаан хүүхэд цөм нэг, нэг цаас урах юм уу, элдэв хэрэггүй юм сараачаад хаяна гэж бодвол гурван бүтэн дэвтэр хог дээр хаяна гэсэн үг шүү дээ!

	Дорж:

	— Дорлиг тун зөв ярилаа. Тэгэхээр байна аа, сурагч бид арвич, хямгач байхыг өөрсдийнхөө өдөр тутамд хэрэглэдэг дэвтрийнхээ нэг хуудас цаас, дусал бэх, харандааныхаа нэг үзүүрлэх балыг арвилж, хямгадахаас эхлэх ёстой юм байна. Тийм үү? Найз нар аа!

	Дондог:

	— Яг тийм!

	Ганц хуудас цаас гээд

	Гарзад гаргаж болохгүй

	Дорж:

	— Дусал төдийхөн бэх гээд 

	Дусааж асгаж таарахгүй 

	Дорлиг:

	— Хямдхан бал харандаа гээд 

	Хямгагүй үзүүрлэж болохгүй 

	Дондог:

	— Ширээ сандлаа хайрлахгүй 

	Сийлж зурж болохгүй

	Дорж:

	— Хана туургаа хайхрахгүй 

	Хамаагүй эрээчих ёсгүй

	(Энэ үед гурван эмэгтэй сурагч гарч ирнэ)

	Нэг дэх эмэгтэй:

	— Та гурав ёстой хэрэгтэй юм ярьсаан!

	Таазанд гэрэлтэх чийдэн ч

	Дандаа үнээр асдаг

	Хоёр дахь эмэгтэй:

	— Тосгуурт гоожих ус ч 

	Тооцох мөнгөөр урсдаг.

	Гурав дахь эмэгтэй:

	— Ширхэг ганц будаа ч 

	Шимт хөдөлмөрөөр ургадаг 

	Өөдөсхөн жижиг товч ч 

	Үнэт хөдөлмөрөөр бүтдэг

	Дорж:

	— Яаж аж ахуйч, арвич, хямгач байхаа бид ярилцлаа шүү дээ. Суудаг гэр Орондоо, сурдаг анги танхимдаа ч, хаана ч аж ахуйч, арвич, хямгач байж нөхдөө үлгэрлэе.

	Дондог:

	За тэгье!

	Бүгдээр:

	— Тэгье, тэгье! 

	(Хүүхдүүд хөгжилдөн явж далд орно).

	1976


Т. ЖАМЪЯНСҮРЭН

	 

	ЦАСАН ДЭЭРХ МӨР

	 

	Редактор Ч. Лувсандэндэв

	Хэвлэлийн редактор Д. Хүү 

	Уран сайхны редактор П. Оюунцэцэг 

	Техник редактор Р. Оюун

	Зураач С. Төгс-Оюун

	Хянагч Д. Адьяа, Д. Сайн-Амгалан

	 

	А№ 02113 

	За № 161 

	ХГ № 107/87.

	Өрөлтөд 1987 оны 5-р сарын 18-нд 

	Хэвлэлтэд 1987 оны 8-р сарын 25-нд 

	Цаасны хэмжээ 70x108/32

	Хх 4,5 Хнх 6,3 Тх 3,81 

	Хэвлэсэн тоо 4500

	Үнэ 3 тө. 70 мө. 

	 

	Улаанбаатар 46. БНМАУ. 

	АБЯ-ны Сурах бичиг сэтгүүлийн нэгдсэн редакцын газар. 

	Их сургуулийн гудамж 3 

	 

	Д. Сүхбаатарын нэрэмжит хэвлэлийн комбинатад хэвлэв. 

	Д Сүхбаатарын талбай 6

	 

	М2 

	Ж— 239

	 

	VII— 5

	876— 87— I


images/image-17.png





images/image-16.png





images/image-3.png





images/image-2.png





images/image-5.png





images/image-4.png
S A B o Y
—~ R sl A A
-© % 'T(_‘ XU &y
. 3

A

)
B
NN

94
< "

S8

«'






cover.jpeg
[ " \\N\iﬁ

ll}






images/image.png





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image-7.png





images/image-6.png





images/image-9.png





images/image-8.png





images/image-10.png





images/image-1.png
-__'a
QREITEN

i . .* ;

X6 DL,

RPN,/





images/image-12.png





images/image-11.png
I
7' '

.j’





images/image-14.png





images/image-13.png





images/image-15.png





